BAB 1

Sebuah rumah banglo lama di atas bukit. Dikatakan milik Tuan Smith seorang saudagar Inggeris yang kaya mempunyai ladang getah. Tuan Smith dan isterinya telah dibunuh dengan kejam oleh pengganas komunis. Semenjak Tuan Smith dan isterinya mati rumah banglo ini tinggal terbiar begitu sahaja tanpa dihuni oleh sesiapa. Keadaan rumah banglo ini amat menakutkan dan menyeramkan apabila dipandang.


Usang dan kawasan sekelilingnya dipenuhi dengan semak-samun dan pokok-pokok liar. Maklumlah rumah banglo ini sudah lama ditinggalkan dan tidak didiami sejak tuannya bersama dengan isterinya mati dibunuh oleh pengganas komunis pada zaman darurat. Sehinggalah sekarang negara kita telah pun berjaya mencapai kemerdekaan daripada tangan penjajah Inggeris.


Bayangkanlah usia rumah banglo ini sudah terlalu lama. Menurut cerita orang-orang kampung rumah banglo lama yang terletak di atas bukit ini berpuaka. Buktinya mereka telah terserempak dengan lembaga yang aneh dan menakutkan berkeliaran pada waktu malam di rumah banglo ini. Salah seorang daripadanya ialah Pak Ismail yang menceritakan kepada orang-orang kampung dia ternampak kelibat lembaga yang amat menyeramkan dalam kesamaran malam. Di rumah banglo itu ketika sedang memancing di sungai yang tidak jauh daripada situ.


Maka orang-orang kampung berasa amat ketakutan dan tidak berani untuk menghampiri rumah banglo itu. Justeru itu telah menarik minat tiga orang remaja sekolah Maizan, Ramdan dan Arshad untuk menyiasat misteri rumah banglo lama itu sepertimana yang dikatakan oleh orang-orang kampung. Bagi membuktikan kebenaran bahawa ia betul-betul berpuaka atau sebaliknya.


“Kita mesti siasat lembaga apakah yang sebenarnya menghuni rumah tu,” Maizan berkata di kantin sekolah pada waktu rehat sambil menikmati makanan dan minuman yang dipesan.


Suasana di kantin sekolah jelas kedengaran dengan suara riuh-rendah dan hingar-bingar pelajar. Memesan dan mengambil makanan dan minuman daripada penjual. Dua orang kawannya Ramdan dan Arshad yang begitu berselera menikmati makanan dan minuman lantas terhenti apabila mendengar katanya itu.


“Bila kita nak pergi tengok, Maizan?” soal Ramdan sambil memandang Maizan yang duduk berhadapan dengannya.


“Malam ni?” jawabnya pendek.


Arshad lantas berasa terkejut apabila mendengar apa yang dikatakan oleh kawannya itu dan lalu mencelah sambil mengangguk-anggukkan kepala.


“Malam ni?”

“Ya!” Maizan menyambut pula sebaliknya dengan anggukkan.


“Kenalah kita pergi waktu malam. Kan ke kata orang-orang kampung lembaga tu kelihatan pada waktu malam. Dan bukannya pada waktu siang macam ni!” tegasnya lagi.


Tersenyum Ramdan apabila melihat kawannya yang bernama Arshad itu terdiam dan mengangguk-angguk apabila mendengar penjelasan Maizan itu. Kenapa mereka bertiga perlu pergi pada waktu malam untuk melihat rumah banglo lama itu. Yang heboh diperkatakan oleh seluruh kampung berpuaka dan berpenunggu.


Dia kemudiannya lalu mengangkat kepala dan mengusik Arshad dengan pertanyaan.


“Kenapa? Kau takut ke?”

“Eh! Tak adelah!” pintas Arshad dengan cepat.


“Jadi penyiasat mana boleh takut,” dia menambah lagi.


Tak lama kemudian kedengaran loceng berbunyi sebagai tanda berakhirnya waktu rehat. Maizan menyuruh dua orang kawannya itu supaya datang ke rumahnya terlebih dahulu sebelum bergerak ke rumah yang penuh dengan misteri dan berpuaka itu. Ramdan dan Arshad bersetuju untuk bertemu di rumahnya pada malam ini. Mereka bertiga kemudiannya lalu beredar meninggalkan kantin bersama dengan pelajar-pelajar lain. Untuk menuju ke kelas masing-masing dan menyambung semula pelajaran.
BAB 2


Mungkin kerana minat mereka bertiga yang bersahabat sejak dari sekolah rendah lagi membaca buku cerita dan menonton kisah penyiasatan yang disiarkan di kaca televisyen menjadikan Maizan, Ramdan dan Arshad terikut-ikut menjadi penyiasat. Membongkar misteri sepertimana dalam kisah penyiasatan yang mereka baca dan tonton. Sewaktu kecil tiga orang sahabat yang sejati dan setia sering melakonkan watak-watak dan meniru adegan-adegan penyiasatan dalam permainan mereka.


Pendek kata dunia penyiasatan memang tidak dapat dipisahkan dalam diri mereka bertiga. Walaupun mereka sekarang telah pun memasuki alam sekolah menengah.


Kewujudan rumah banglo lama kepunyaan Tuan Smith itu bukan tidak mereka ketahui dan sedari selama ini. Malahan mereka sering melintasi kawasan rumah yang dikatakan penuh dengan misteri itu. Apabila mereka pergi mandi di sungai yang terletak tidak jauh dari rumah itu. Namun begitu tiada yang menyeramkan dan menakutkan tiga orang remaja yang masih lagi bersekolah Maizan, Ramdan dan Arshad.


Tentu ada sesuatu misteri yang tersimpan dan tersembunyi di rumah ini. Tidak pasti sama ada ia benar atau sengaja direka-reka. Dengan tujuan untuk menakut-nakutkan orang-orang kampung supaya tidak mendekati dan menghampiri rumah banglo lama itu.


Inilah yang menjadi tajuk perbualan utama Maizan, Ramdan dan Arshad sewaktu dalam perjalanan pulang dari sekolah menuju ke rumah.


“Perkara yang khurafat dan tahyul kita tak boleh percaya. Nanti lari akidah kita sebagai seorang Islam,” kata Maizan.


“Tapi orang-orang kampung percaya yang rumah tu berhantu da nada penunggu,” celah Ramdan pula. 


“Pelik jugak, ya!” Arshad sebaliknya mengangguk-anggukkan kepala apabila mendengar apa yang dikatakan oleh dua orang kawannya itu.


“Macam yang kita bualkan tadi. Ada sesuatu yang tak kena pada rumah ni,” dia menyambung lagi.


“Semuanya akan  terjawab apabila kita pergi ke sana pada malam nanti,” ujar Maizan.


“Sebelum tu jangan lupa buat kerja rumah yang Cikgu Karim beri tu. Besok bising pulak dia nanti,” ingatnya lagi pada kawan-kawannya.


Mereka kemudiannya lalu berpecah sebaik-baik sahaja tiba di rumah Maizan untuk pulang ke rumah masing-masing. Maizan masuk ke rumah dan disambut oleh ibunya di muka pintu.


“Baru balik?” sapa ibunya.


“Ya, mak!” Maizan menjawab sambil mengangguk-anggukkan kepala dan mencium tangan ibunya.


“Ayah mana, mak?” dia bertanya. Dengan mengangkat kepala memandang ke dalam seluruh ruang rumah. Apabila menyedari yang ayahnya tidak berada di rumah pada petang ini. Di mana seperti biasa macam ibunya akan menyambut dia pulang dari sekolah pada setiap hari.


“Ayah kau ke pekan. Sudahlah tu. Pergilah mandi dan sembahyang. Lepas tu makan. Mak dah siapkan,” ibunya bersuara.

 
“Baiklah, mak!”

Tanpa berlengah lagi Maizan menurut sahaja apa yang disuruh oleh ibunya itu dengan lalu masuk ke dalam rumah. Selepas mandi dan menunaikan solat Zuhur serta menikmati hidangan tengah hari dia akan membuat kerja rumah yang diberi oleh cikgu sekolah dan mengulang kaji pelajaran. Manakala pada sebelah petangnya pula dia akan membantu ayahnya berkebun di belakang rumah.
BAB 3


Seperti yang dijanjikan Ramdan dan Arshad pun pergi ke rumah Maizan. Dengan berbekalkan cahaya lampu suluh mereka bertiga meredah malam yang pekat dan gelap menuju ke rumah banglo lama di atas bukit yang penuh dengan misteri dan tanda tanya itu. Di kaki langit hitam jelas kelihatan cahaya sang rembulan dan kerlipan indah bintang-bintang menyinari seluruh alam. Ini bermakna cuaca pada mala mini adalah baik dan memudahkan perjalanan tiga orang sahabat ini ke tempat yang dituju. Angin malam yang bertiup dalam nada sepoi-sepoi bahasa mengiringi sepanjang perjalanan mereka bertiga ke rumah banglo tinggal kepunyaan seorang saudagar berbangsa Inggeris bernama Tuan Smith yang dibina pada zaman penjajah dulu.


Tiga orang sahabat ini mengatur langkah dengan berhati-hati. Takut tersepak tunggul atau apa juga yang boleh menyebabkan jatuh di atas tanah dalam suasana malam yang gelap. Dalam fikiran mereka sudah terbayang akan rupa dan wajah lembaga yang akan ditemui. Namun mereka tetap tekad dan membulatkan hati. Tidak takut mahupun gentar demi semata-mata untuk mencari rahsia dan menyiasat kewujudan misteri di rumah banglo lama ini. Sehingga membawa ketakutan dan menjadi perbualan orang-orang kampung.


Semoga jawapan yang mereka bertiga cari akan terungkai pada malam ini. Bunyi cengkerik yang bersahut-sahutan memecah kesunyian malam yang dingin jelas kedengaran memecahkan suasana belukar yang mereka tempuhi. Begitu juga dengan bunyi daun-daun yang bergeseran dan pohon-pohon bergoyangan juga jelas terdengar oleh mereka. Walaupun tidak dapat melihatnya kerana ditutupi dengan suasana malam yang hitam dan pekat hanya berpandukan kepada cahaya lampu suluh sebagai panduan arah jalan. 

“Kau ingat ke jalan ni, Maizan. Gelap ni! Buatnya kita tersesat nanti susah kita.” Tiba-tiba Ramdan bersuara memberi ingatan kepada Maizan yang berjalan di depan.


“Aku ingat, Ramdan. Aku berpandukan kepada pelan yang aku lukis ni. Hah! Kau tengok ni.” Maizan mengeluarkan sekeping kertas yang di dalamnya tertera jalan dan penunjuk arah menuju ke rumah banglo itu dan menyerahkannya kepada Ramdan.

Dia kemudiannya lalu menyambut kertas yang dihulurkan oleh Maizan itu dan menyuluhkannya dengan cahaya lampu. Arshad yang berada di sebelahnya juga menengok pelan yang disediakan oleh Maizan. Rasa ingin tahu bagaimana Maizan boleh ingat jalan ke rumah banglo itu walaupun dalam malam yang gelap lantas menendang-nendang dalam dirinya.

“Hebat kau, Maizan!” puji Arshad sambil menepuk-nepuk lembut bahu kawannya itu.


“Macam mana kau boleh ingat jalan nak ke rumah tu?” ucapnya lagi.


Namun Maizan sedikit pun tidak berasa riak dengan kata-kata pujian yang dihamburkan oleh Arshad itu sebaliknya dia tenang membalas.


“Bukan ke kita selalu ikut jalan ni pergi mandi sungai dekat dengan rumah tu. Jadi, bila kita dah biasa lalu dah tentu kita ingat. Petang tadi lepas siap kerja sekolah aku buatlah peta lakaran ni.”


“Sama jugak kalau kita nak lulus cemerlang dalam peperiksaan. Kenalah kita rajin selalu menghafal dan mentelaah pelajaran. Dah tentu kita ingat dan jawab soalan dalam peperiksaan,” sampuk Ramdan pula sebaliknya.


“Memang betul cakap kau orang berdua. Hei! Jadi pelupa pulak aku ni!” Arshad berkata.


Apa yang dicakapkan oleh Arshad itu seperti biasa akan membuatkan Ramdan tersenyum apabila mendengarnya dan lantas membalas dalam nada suara yang berbunyi gurauan.


“Macam mana ni, sahabat? Belum tua lagi dah jadi pelupa!”


Mendengarkan sahaja kata-kata Ramdan itu menjadikan Arshad lalu berpaling ke arah muka Ramdan yang jelas kelihatan dalam kesamaran malam. Dia tahu sahabatnya yang seorang ini memang suka mengusik dia. 


“Kau perli aku ke, Ramdan?” tanyanya sambil tersenyum kecil. Begitu juga dengan Maizan yang turut tertawa apabila melihat gelagat kedua-dua orang kawannya. Sekali-sekala terasa angin yang bertiup halus dan lembut menyapu kulit muka mereka. Berbanding dengan tangan dan kaki tidak terasa kerana memakai baju lengan panjang dan seluar tebal untuk mengelak daripada rasa dingin angin malam serta nyamuk bila melalui belukar dan semak samun yang tebal.


“Perli apa pulaknya. Memang kenyataan masih belajar lagi tapi umur macam seorang datuk.” Ramdan tak henti-henti mengusik dan ketawa.


“Habis kau tu tak jadi tua satu hari nanti. Muda aje sentiasa,” balas Arshad pula sebaliknya.


Maizan yang selama ini berdiam diri lalu pantas mencelah memandangkan mereka sudah agak lama juga berhenti daripada meneruskan perjalanan ke rumah banglo lama itu.


“Sudahlah tu! Kau orang berdua janganlah asyik nak bertekak aje. Mari kita pergi. Nanti tak dapat pulak apa yang kita nak siasat.”

Tanpa membuang masa ketiga-tiga sahabat itu menyambung semula perjalanan dengan Maizan mengetuai di depan. Manakala Ramdan berada di tengah sementara Arshad pula berada di belakang. Langkah yang mereka atur tetap tenang dan tidak tergopoh-gapah kerana mereka perlu melalui laluan bukit yang semakin hampir dengan rumah banglo lama itu. Yang ingin mereka siasat dan memecahkan misteri yang menyebabkan ia dikaitkan dengan lembaga aneh dan menyeramkan.


Ketika mereka menghampiri kawasan rumah banglo lama itu tiba-tiba mereka nampak kelibat orang dengan cahaya lampu suluh keluar daripada rumah itu. Langkah mereka lantas terhenti dan Ramdan tiba-tiba lalu bersuara perlahan.


“Eh …! Kau orang nampak tak macam orang bawa lampu suluh. Datang dekat dengan kita. Agaknya dia nampak kita datang, tak ...?”


“Yalah! Jangan-jangan itu tak lembaga yang dikatakan oleh orang-orang kampung tu!” Arshad sebaliknya menyambut tekaan Ramdan itu.

“Sabar dulu!” Maizan menenangkan kedua-dua orang kawannya.


“Aku rasa bukan lembaga atau lembaga. Kau orang tengok betul-betul. Kelibatnya macam manusia,” tambahnya lagi.

“Maizan …! Ramdan …! Kau orang tengok tu. Dia semakin dekat datang dengan kita,” kata Arshad.


“Biarkan dia datang. Boleh jugak kita tahu siapa dia yang sebenarnya. Tak usah takut bawa bertenang aje,” Maizan bersuara.


Kelibat yang membawa lampu suluh itu lalu menghalakan cahaya ke arah mereka bertiga dan mereka membuat perkara yang sama pada kelibat itu. Jawapan yang mereka temui kelibat itu rupanya adalah Abang Bidin salah seorang penduduk kampung. Dan bukannya lembaga atau hantu sepertimana yang digembar-gemburkan oleh orang-orang kampung terhadap rumah banglo lama tinggal itu.


“Hei! Budak-budak! Apa kau orang buat di sini, hah!” Bidin meninggikan suara.


“Kami jalan-jalan aje,” jawab Maizan. Dua orang lagi kawannya Ramdan dan Arshad sebaliknya hanya mendiamkan diri saja.


“Jalan-jalan apa?” balas Bidin dalam nada suara yang kuat sambil memandang wajah mereka bertiga dengan rasa yang marah. Seolah-olah mereka telah melakukan salah yang besar padanya dan tak boleh dimaafkan.

“Kami nak tengok rumah banglo lama tu,” jelas Maizan lagi.


“Hei! Kau orang bertiga ni nak mampus agaknya. Rumah tu berpuaka dan berpenunggu tahu, tak!” tengking Bidin.

“Tahu, bang!” sambut Maizan dengan anggukkan kepala yang pantas terhadap kata-kata keras yang dilemparkan oleh Bidin itu terhadapnya dan kawan-kawannya.


“Tapi …!” ulangnya lagi.


“Sudah aku kata! Lebih baik kau orang pergi balik sekarang. Pergi!” halau Bidin pada Maizan dan kawan-kawannya.


Maizan lalu berpandangan dengan Ramdan dan Arshad yang hanya mendiamkan diri sahaja sejak dari tadi tanpa berkata walau sepatah pun apabila dilayan dengan keras dan kasar oleh Bidin. Dia kemudiannya mengajak kawan-kawannya supaya meninggalkan kawasan rumah banglo lama di atas bukit yang penuh dengan misteri sebaliknya pulang ke rumah masing-masing semula. Nampaknya tujuan mereka untuk merungkai misteri yang menjadi persoalan pada rumah ini menemui jawapan yang gagal kerana dihalang oleh Bidin.


“Ingat! Kau orang jangan datang lagi ke sini. Nahas kau orang nanti!” Amaran keras diberikan oleh Bidin kepada tiga orang remaja yang masih lagi bersekolah itu yang tanpa diketahuinya adalah peminat setia kisah-kisah yang berkaitan dengan penyiasatan.


Maka pada keesokan harinya tajuk utama perbualan tiga sekawan itu sewaktu dalam perjalanan dari rumah menuju ke sekolah adalah berkisar tentang Abang Bidin menghalang mereka daripada memasuki rumah banglo lama yang dikatakan berpuaka itu.


“Kau orang tahu tak balik aje ke rumah malam tadi aku asyik memikirkan kenapa Abang Bidin tak bagi kita dekat dengan rumah tu,” ujar Maizan.


“Hairan jugak ya dengan perangai dia tu. Marah-marah dengan kita bila nak pergi ke rumah tu,” Arshad menyambung pula sebaliknya.


“Makin menarik kisah misteri rumah ni. Macam yang kau cakap tadi Arshad. Aku pun rasa pelik juga apa kaitan dia dengan rumah ni,” celah Ramdan.


“Kita tak boleh patah semangat. Kita mesti teruskan siasatan. Kali ini kita masuk dengan senyap-senyap. Jangan sampai dia tahu,” Maizan berkata.


“Kita nak pergi lagi ke malam ni, Maizan?” Langkah Ramdan serta-merta terhenti dan memandang muka Maizan.


Jawapan yang diberikan oleh Maizan pada pertanyaan Ramdan itu sebaliknya adalah dengan gelengan kepala.


“Tak!”


“Kita cari masa yang sesuai. Sebelum tu malam tadi aku ada terfikir sesuatu,” tegasnya lagi.


“Apa yang kau fikirkan, Maizan?” Arshad menyoal dengan rasa penuh minat untuk mengetahui apa sebenarnya cadangan kawannya itu untuk mendapatkan jawapan penyiasatan misteri rumah banglo lama yang baru mereka mulakan itu.


“Kita mesti cari maklumat macam mana rupa lembaga tu dan latar belakang pemilik rumah Tuan Smith,” terang Maizan pada kedua-dua orang kawannya itu.


“Macam mana pulak dengan Abang Bidin?” sampuk Arshad pula dengan tiba-tiba apabila mendengar apa yang dijelaskan oleh Maizan itu.


“Mungkin dia ada kaitan. Tapi kita mesti dapatkan cerita kedua-dua yang telah aku katakan tadi. Barulah kita dapat petunjuk dan bukti untuk melengkapkan penyiasatan kita.” Dia memberikan ulasan pada pertanyaan yang dikemukakan oleh Arshad itu.


“Memang hebat kau ni, Maizan. Sebab itulah aku dan Arshad lantik kau sebagai ketua penyiasat untuk menyelesaikan misteri ni. Macam cerita yang kita selalu baca dalam buku,” Ramdan mencelah.


Ketiga-tiga sahabat itu lantas ketawa berdekah-dekah dan mempercepatkan langkah supaya tidak lambat sampai ke sekolah dan tiba mengikut waktu yang telah ditetapkan.

BAB 4


Sebaik-baik sahaja memasuki kelas tiga sekawan ini akan melupakan terus penyiasatan rumah banglo lama di atas puncak bukit. Yang terdapat di kampung di mana tempat mereka dilahirkan dan dibesarkan. Bagi mereka bertiga apabila menjejakkan kaki ke dalam kelas bererti mereka perlu menumpukan perhatian pada pelajaran yang diajar oleh guru. Menyedari bahawa matlamat utama mereka datang ke sekolah adalah untuk menimba ilmu pengetahuan dan menjadi insan yang berguna pada agama, bangsa dan negara.


Hari ini mata pelajaran pertama ialah Bahasa Melayu. Guru mata pelajaran ini adalah Cikgu Karim dan sebut sahaja namanya di kalangan guru-guru dan pelajar-pelajar sudah terkenal dengan sikap tegas yang dimilikinya. Sebab itulah agaknya Cikgu Karim dilantik oleh pengetua sebagai guru disiplin di sekolah ini.


Sikap patuh terhadap peraturan dan undang-undang sekolah sentiasa diterapkannya ke dalam diri setiap pelajar di sekolah ini. Sesiapa sahaja yang didapati melanggar peraturan sekolah yang telah ditetapkan akan menerima hukuman setimpal daripada dia selaku guru disiplin bersesuaian dengan kesalahan yang telah dilakukan oleh pelajar tersebut.


Namun sebelum menjatuhkan sesuatu hukuman ke atas pelajar yang didapati membuat perlanggaran peraturan sekolah Cikgu Karim tidak bertindak melulu dan tergesa-gesa. Sebaliknya dia akan menyiasat terlebih dahulu untuk membuktikannya kesahihannya dan kemudian barulah dia akan bertindak mengikut peraturan dan kuasa yang diberikannya sebagai guru disiplin. Mungkin di atas sikap yang dimiliki oleh Cikgu Karim ini telah menarik minat Maizan mengajak kawan-kawannya Ramdan dan Arshad agar mendapatkan maklumat dan bukti dahulu dalam penyiasatan yang mereka jalankan berkenaan misteri rumah banglo lama yang menjadi cerita panas di kalangan penduduk kampung mereka.


Di sebalik ketegasan sikap yang dipunyai oleh Cikgu Karim dia sebenarnya adalah seorang yang baik dan bertolak ansur serta mudah membantu pelajar-pelajar di sekolah yang mempunyai masalah sehingga membawa kepada perlanggaran undang-undang seperti ponteng sekolah, datang lambat, merokok dan sebagainya. Kata Cikgu Karim lagi dia bertindak tegas terhadap pelajar-pelajar di sekolah ini dalam soal disiplin adalah atas dasar rasa kasih dan sayang serta memberi pendidikan supaya mereka menjadikan disiplin sebagai teras utama memperolehi kejayaan dalam hidup ini.


Semasa mengajar dalam kelas dia sentiasa mengingatkan para pelajar akan memberikan tumpuan dan perhatian sepenuhnya terhadap apa yang diajarnya supaya mudah difahami dan dapat menjawab dengan baik dan lulus dengan cemerlang dalam peperiksaan nanti.


“Untuk kerja rumah hari ni saya nak suruh kamu buat karangan

bertajuk Cara Untuk Mengatasi Masalah Jenayah Di Negara Ini seperti yang tertera di papan hitam. Sekali lagi saya ingatkan karangan kamu ini hendaklah seperti biasa mempunyai pengenalan, isi dan kesimpulan. Panjangnya antara 100 hingga 150 patah perkataan. Besok kamu semua mesti hantar karangan ini kepada saya. Faham!” Cikgu Karim berkata dengan penuh panjang lebar.


“Faham, cikgu!” sahut pelajar-pelajar dalam kelas beramai-ramai.


“Ada apa-apa soalan?” ulang Cikgu Karim dengan mengangkat kepala memandang ke seluruh kelas yang dipenuhi dengan pelajar-pelajar lelaki dan perempuan. 


“Tak ada, cikgu!” Sekali lagi sahut pelajar-pelajar dengan beramai-ramai sehingga terasa seakan-akan bergegar seluruh kelas dengan gabungan suara lelaki dan perempuan.


“Bagus!” Cikgu Karim lalu mengangguk-anggukkan kepala bila mendengar jawapan yang diberikan oleh pelajar-pelajarnya itu.


“Itu tandanya kamu semua dah faham. Satu lagi saya nak ingat kamu semua walaupun pada tahun ini kamu berada di Tingkatan 4 itu bukan bermakna kamu boleh berbulan madu dan bersenang-lenang tanpa belajar bersungguh-sungguh. Kamu mesti terus berusaha dan membuat persediaan dari sekarang untuk menghadapi peperiksaan Sijil Peperiksaan Malaysia (SPM) yang bakal kamu semua hadapi pada tahun depan. Faham!” Dia tak putus-putus memberi peringatan kepada pelajar-pelajar yang dididiknya.


“Faham, cikgu!” Jawapan yang diberikan dengan rasa penuh semangat oleh pelajar-pelajarnya.


Tak lama kemudian kedengaran loceng berbunyi sebagai tanda berakhirnya masa mata pelajaran Bahasa Melayu dan selepas ini Cikgu Rohayati akan masuk ke kelas mengambil giliran untuk mengajar mata pelajaran Sejarah.


“Jangan lupa buat kerja rumah yang saya beri tu dan pastikan kamu semua tidak melakukan kesalahan ejaan dalam karangan yang kamu buat.” Demikianlah pesan Cikgu Karim kepada pelajar-pelajarnya sebelum meninggalkan kelas pada hari ini.


Sewaktu rehat di kantin sekolah tiga sekawan ini kembali semula membincangkan untuk mendapatkan maklumat mengenai lembaga aneh dan Tuan Smith selaku pemilik rumah banglo lama di atas puncak bukit itu.


“Mana kita nak dapatkan kedua-dua maklumat tu, Maizan?” soal Ramdan.


“Kita tanya Pak Ismail kan dia yang selalu cerita ini pada orang-orang kampung. Tentulah dia dapat beritahu kita macam mana rupa lembaga tu,” dia menjawab.


“Maklumat Tuan Smith pulak kita nak dapat dari mana?” ucap Arshad pula.


“Kita tanya Tok Ketua. Tentu dia tahu siapa Tuan Smith tu yang sebenarnya,” balas Maizan lagi.


Kedua-dua sahabatnya itu Ramdan dan Arshad amat bersetuju sekali dengan cadangannya itu mendapatkan maklumat daripada nama-nama yang disebutkannya tadi dan mereka beranggapan misteri rumah banglo lama kepunyaan Tuan Smith ini semakin menarik untuk disiasat.


Waktu berlalu begitu cepat sekali tanpa disedari hari telah pun masuk petang. Seperti biasa selepas menunaikan solat Asar dan selesai menyiapkan kerja sekolah yang diberikan oleh Cikgu Karim dan mengulang kaji pelajaran Maizan akan menolong ayahnya berkebun sayur-sayur kampung di belakang rumah.

Begitu juga dengan Ramdan yang turut membantu ayahnya berkebun. Adaketikanya dia bersama dengan ayahnya akan ke sungai yang tidak jauh dari rumahnya untuk mencari ikan bagi dijual di pekan sehari pada setiap hari Ahad. Berbanding dengan Arshad yang menolong ayahnya di kedai yang menjual barangan dapur dan harian secara kecil-kecilan.


Ringkasnya ketiga-tiga sahabat baik ini akan membantu bapa mereka melakukan kerja harian pada setiap petang dan tidak mengisi masa lapang mereka dengan perkara-perkara yang tidak baik dan tidak berfaedah sehingga memberi malu kepada nama baik keluarga mereka.


Cuaca semenjak dari pagi tadi sehinggalah ke petang ini masih lagi kelihatan baik dan cerah. Dengan matahari bersinar indah di kaki langit biru dan awan tebal memutih bersama dengan bahang panas yang jelas terasa menyelubungi seluruh kampung yang diwarnai suasana indah dan permai. Benar kata orang kalau sentiasa berbudi pada tanah akan dapat menuai hasilnya. Tanam-tanaman sayuran kampung seperti cili api, ubi kayu, keladi, keledek, serai, daun kunyit, terung telunjuk dan bermacam-macam lagi yang ditanam oleh ayah Maizan hidup subur dan mengeluarkan hasil yang banyak.


Sambil bekerja bersama-sama membersihkan pangkal pokok-pokok dan membubuh baja Maizan dan ayahnya rancak berbual-bual.


“Macam mana dengan pelajaran kau di sekolah, Maizan?” tanya ayahnya sambil mengesat peluh yang mengalir di dahinya dengan lengan tangan kanannya.


Dia sebaliknya lalu mengangguk-anggukkan kepala dan pantas menjawab pertanyaan ayahnya itu.


“Alhamdulillah, ayah!”


“Semuanya berjalan dengan baik dan lancar. Maizan juga sering menumpukan perhatian sewaktu cikgu mengajar di dalam kelas,” jelasnya lagi pada ayahnya.


Rasa gembira serta-merta nampak di wajah ayahnya apabila mendengar jawapan yang diberikannya itu.


“Baguslah macam tu!” angguk ayahnya.


“Kau belajarlah bersungguh-sungguh sampai dapat masuk universiti,” nasihat ayahnya.


“Insya-Allah, ayah!” janji Maizan.


“Ayah! Maizan nak tanya sikitlah.”

“Hah, apa dia?”


“Betul ke rumah lama di atas bukit tu berhantu?”


Ayahnya tidak menjawab pertanyaan yang dikemukakannya itu. Sebaliknya dia hanya  mendiamkan diri dan menarik nafas yang panjang. Angin petang yang bertiup lembut dari arah bukit-bukau yang subur menghijau berhadapan dengan rumahnya jelas terasa. Agak lama kemudian barulah ayahnya bersuara menjawab apa yang ditanyakannya itu berkenaan rumah lama kepunyaan saudagar Inggeris Tuan Smith yang berasal dari England itu.


“Menurut cerita orang-orang kampung begitulah. Rumah tu ada penunggu.”


“Ayah pernah jumpa?” Maizan tak henti-henti menyoal ayahnya.


“Seingat ayah tak pernah pulak.” Itulah jawapan yang diberikan oleh ayahnya.


“Ayah percaya tak yang rumah tu berpenunggu?”

Mendengarkan sahaja pertanyaan yang datang daripada Maizan itu tanpa hentinya maka ayahnya hanya mengangkat bahu dan menggeleng-gelengkan kepala sebagai jawapan.


“Entahlah! Macam yang ayah cakapkan tadi ayah tak pernah terserempak dengan lembaga. Yang dikatakan oleh orang-orang kampung sering kelihatan merayau-rayau di rumah lama tu!”


“Ayah tahu tak cerita tentang Tuan Smith tuan rumah lama?” tanyanya lagi.


“Tak!” cepat ayahnya menggeleng-gelengkan kepada sambil melihat muka Maizan yang kelihatan amat berminat untuk mengetahui jawapan yang akan diberikannya.


“Ayah lahir selepas zaman merdeka. Arwah datuk Maizan dulu pernah bekerja di ladang getahnya. Tapi tak ada pulak dia cerita tentang Tuan Smith ni. Eh! Kenapa dengan tiba-tiba saja Maizan banyak tanya tentang rumah lama tu!” Senyuman jelas menguntum di wajahnya seolah-olah mengetahui yang Maizan sedang mencari sesuatu berkenaan rumah lama banglo lama di atas bukit itu.


“Tak ada apa-apalah, ayah! Saja nak tahu!” dia berdalih sambil menggeleng-gelengkan kepala.


Menjelang senja barulah mereka berhenti daripada bekerja di kebun. Sebelum masuk ke dalam rumah untuk membersihkan diri Maizan mengingatkan pesan ibunya agar ayahnya memetik pucuk ubi. Bagi dijadikan sebagai hidangan malam yang menyelerakan cicah dengan sambal belacan dan ikan kering. Biasanya selepas mandi Maizan akan mengikut ayahnya menunaikan sembahyang Maghrib secara berjemaah di masjid dengan menaiki motosikal yang ditunggang oleh ayahnya.

BAB 5


Dari jauh kelihatan seorang lelaki bernama Rony bersama dengan dua orang lagi kawannya sedang menunggu seseorang di salah sebuah restoran mamak yang terletak di Bandar Seremban. Wajahnya nampak bengis dan menakutkan apabila dipandang. Ditambah pula dengan badannya yang gempal, berkepala botak dan bermisai tebal.


Sekali-sekala dia memandang ke kiri dan kanan. Tapi orang yang ditunggunya sejak dari tadi lagi masih tak kunjung tiba. Dia merasakan macam menunggu buah yang tak gugur bosan dan menunggu lama-lama begini. Suara mengeluh dan merungut tak putus-putus didengar oleh dua orang kawannya itu yang hanya memilih untuk mendiamkan diri dan menikmati minuman yang dipesan.


Bagi menghilangkan rasa bosan yang keterlaluan maka Rony mengambil keputusan untuk mengeluarkan kotak rokok dari dalam kocek bajunya dan lantas menyalakan api. Asap memutih kelihatan berkepul-kepul keluar daripada mulut dan hidungnya apabila dia menyedut dan menghembusnya.


Sedang asyik dia merokok tak lama kemudian muncul Bidin orang yang ditunggunya dengan menaiki motosikal. Setelah meletakkan motosikal di tempat yang disediakan berhadapan dengan restoran mamak dia pun masuk ke dalam untuk bertemu dengan Rony sepertimana yang telah dijanjikan. Bidin dapat membaca yang Rony mungkin berasa marah dari raut mukanya yang tak pernah nampak tersenyum itu kerana datang lambat.


“Aku minta maaf, Rony. Kau janganlah marah. Aku tinggal di Kuala Pilah. Nak datang ke sini bukannya dekat,” dia membuka kata.


“Alasan!” Ternyata Rony berasa tidak puashati dan bengis masih tebal kelihatan di wajahnya itu di atas kelewatan Bidin.


“Apa pulak alasan?” Bidin membantah.


“Aku yang dari Kuala Lumpur boleh datang awal. Hei! Bidin! Setahu aku jarak antara Kuala Pilah dengan Seremban bukannya jauh sangat dekat aje!” ujar Rony pula sebaliknya.


Sementara itu dua orang kawannya terus memilih untuk berdiam diri dengan membiarkan sahaja Rony dan Bidin bertelagah mulut kerana seorang kata jauh dari Kuala Lumpur boleh cepat sampai ke Seremban manakala seorang lagi kata jarak dari Kuala Pilah ke Seremban bukannya dekat.


“Kau lainlah naik kereta. Aku naik motor. Kau tak tahu dalam perjalanan tadi hujan lebat. Aku kenalah berhenti. Kalau tidak basah kuyuplah aku nanti,” terang Bidin.

“Hah! Macam mana dengan tempat tu?” Rony sebaliknya mengalih tajuk perbualan sambil mengangkat kepala tinggi memandang Bidin yang duduk di atas kerusi berhadapan dengannya.


“Kalau ya pun bagilah aku nak pesan minuman dulu,” pintanya. Dia kemudiannya lalu memanggil pelayan restoran dan memesan air teh tarik.


“Kau jangan risaulah, Rony. Aku dah buat macam yang kau suruh!” jelas Bidin.


“Ingat! Jangan rahsia kita ni diketahui orang-orang kampung!” dia mengingatkan Bidin.


“Tapi pada minggu lepas waktu malam ada tiga orang budak cuba masuk ke tempat tu,” beritahunya.


“Hah! Tiga orang budak? Berani dia orang. Apa yang dia orang buat di tempat tu?” Serta-merta Rony terperanjat apabila mendengar apa yang dikatakan oleh Bidin itu.


“Entahlah …! Aku pun tak tahu kenapa dia orang bertiga datang ke situ ...!” Jawapan yang diberikan oleh Bidin dengan mengangkat kedua-dua belah bahunya dan menggeleng-gelengkan kepala.


Tak lama kemudian pelayan pun muncul membawa minuman yang dipesan oleh Bidin.


“Salah seorang daripada budak beritahu aku yang dia orang saja jalan-jalan. Saja nak tengok rumah lama tinggalan orang putih tu,” katanya pada Rony sambil menghirup perlahan air teh tarik yang tidak beberapa panas itu.


“Kau kenal ke budak-budak tu?” Tak henti-henti Rony bertanya pada Bidin.


“Alah! Budak-budak kampung tu jugak. Aku halau dia orang!” tegasnya.


“Kau kena hati-hati dengan dia orang Bidin. Budak zaman sekarang bukan macam budak zaman kita dulu. Jangan sampai dia orang tahu rahsia kita di tempat tu!” Sekali lagi dia mengingatkan Bidin yang kejap-kejap menghirup air teh sambil bercakap dengannya.


“Kau jangan risaulah, Rony. Tahulah aku nanti apa nak buat. Kalau dia orang masih lagi berdegil menghampiri kawasan tu,” jaminnya lagi.


“Hah! Lagi satu macam mana dengan emas milik Tuan Smith yang kau katakan tu?” Rony bertanya.

“Apa yang aku dengar dari cerita orang-orang kampung emas kepunyaan orang kaya Inggeris tu ada dalam rumah tu. Tapi sampai sekarang tak tahu dia letak kat mana,” dia sebaliknya membalas.

“Aku nak kau cari sampai dapat emas tu. Kalau kau jumpa nanti kita bahagi dua. Tapi ingat kau jangan nak bolot seorang. Ingat! Ini Rony kau jangan nak cuba main kayu tiga. Kalau tidak nahas kau nanti!” Peringatan keras diberikan oleh Rony dengan jari telunjuk tangan kanannya ditujukan ke arah Bidin yang duduk bertentangan dengannya.


Serentak dengan itu wajah Bidin juga bertukar menjadi gentar dan cemas apabila mendengar amaran yang diberikan oleh Rony itu.


“Yalah! Yalah!” angguk Bidin pula sebaliknya dengan berkali-kali.


“Aku tak akan buat perkara yang akan menyebabkan kau jadi pembunuh,” janjinya lagi faham dengan apa yang dimaksudkan oleh Rony itu.


Rony lalu mengangguk-angguk senang sebaik-baik sahaja mendengar kata-kata yang keluar daripada mulut Bidin itu.


“Bagus!”


“Aku pegang kata kau. Dah! Aku pergi dulu. Apa-apa nanti aku hubungi kau!” Rony dan dua orang kawannya itu pun beredar meninggalkan restoran dan tinggal Bidin seorang diri sambil terus menghabiskan sisa-sisa minuman.


Dia kemudiannya lalu membayar harga minuman di kaunter dan keluar meninggalkan restoran dan menghidupkan enjin motosikal pulang semula ke rumahnya di Kuala Pilah.


Inspektor Aziz yang segak dengan beruniform polis lalu terhenti daripada menulis sesuatu apabila kedengaran pintu biliknya diketuk orang.


“Masuk!” arahnya pantas dengan menjengahkan kepala untuk melihat siapa yang datang.


Pintu biliknya lalu terbuka dan muncul Sarjan Ramli sambil membawa fail siasatan.


“Tuan!” Dia berdiri tegak dan memberikan tabik hormat pada Inspektor Aziz yang duduk di atas kerusi.

“Sarjan! Duduk!” pelawa Inspektor Aziz.


“Terima kasih, tuan!” balas Sarjan Ramli sambil menarik kerusi yang terdapat di dalam bilik Inspektor Aziz dan duduk.


“Ini dia fail siasatan kes pengedaran dadah yang tuan minta,” katanya sambil menyerahkan fail itu kepada ketuanya.


Inspektor Aziz menyambut fail yang dihulurkan oleh Sarjan Ramli itu. Dia kemudiannya lalu meneliti satu persatu kandungan fail itu.


“Rony!” Dia menyambut nama itu.


“Ya, tuan!” sambut Sarjan Ramli pula sambil mengangguk-anggukkan kepala.


“Sindiket pengedaran dadah terbesar yang sedang kita siasat ini diketuai oleh seorang lelaki yang bernama Rony. Berdasarkan daripada maklumat yang kita terima,” dia menjelaskan lagi pada Inspektor Aziz.


“Dia memang dikehendaki oleh pihak polis.” Inspektor Aziz lalu menutup semula fail itu semula dan meletakkannya di tepi meja.


“Bukan setakat terlibat dengan pengedaran dadah terbesar di bandar raya Kuala Lumpur ni tapi dia juga mempunyai rekod jenayah merompak, pembunuhan, pengedaran senjata api dan peras ugut,” Inspektor Aziz menambah.


“Nampaknya dia seorang penjenayah yang merbahaya,” Sarjan Ramli menambah.


“Benar, sarjan!” angguk Inspektor Aziz.


“Rony seorang yang licik dan bijak. Sehingga kini pihak polis sukar untuk memberkasnya,” kata Inspektor Aziz lagi.


“Sarjan!”


“Tuan!”


“Saya mahu awak dan anggota-anggota yang lain untuk mempergiatkan usaha menjejaki di mana Rony dan kawan-kawannya bersembunyi.”


“Baik, tuan!”


“Sindiket pengedaran dadah ini mesti kita tumpaskan habis-habisan. Saya yakin sepandai-pandai tupai melompat akhirnya akan jatuh ke tanah juga,” ulang Inspektor Aziz.


Sarjan Ramli kemudiannya meninggalkan bilik Inspektor Aziz untuk melaksanakan arahan yang telah diberikan oleh ketuanya itu.


Seperti yang dirancangkan tiga orang sahabat Maizan, Ramdan dan Arshad pergi ke rumah Pak Ismail. Untuk mengetahui macam mana rupa lembaga yang ditemuinya di rumah banglo lama di atas bukit itu. Mereka berharap Pak Ismail yang gemar memancing ikan di sungai berhampiran dengan rumah yang dianggap misteri itu akan menceritakan kepada mereka. Berkenaan lembaga yang menyebabkan orang-orang kampung berasa seram dan takut untuk melintasi kawasan rumah itu pada waktu malam.


Sewaktu dalam perjalanan menuju ke rumah Pak Ismail cuaca kelihatan mendung. Namun matahari tetap kelihatan bersinar tetapi tidaklah terik sangat dan tanda-tanda hujan akan turun pada petang ini tidak kelihatan langsung. Begitu juga dengan desiran angin yang bertiup terasa lemah dan mendayu-dayu. Jelas terasa segar dan nyaman mengusapi permukaan kulit tiga sahabat ini.


Setibanya di rumah Pak Ismail mereka telah disambut oleh Mak Sebah isteri Pak Ismail.


“Bang!” panggil isterinya sambil memandang ke dalam rumah.


“Ya!” sahut Pak Ismail pula.


“Ni hah Maizan, Ramdan dan Arshad nak jumpa abang.”


“Yalah! Suruhlah dia orang masuk. Kejap lagi saya datang.”


Mak Senah kemudiannya lalu menjemput ketiga-tiga orang sahabat itu masuk ke dalam rumah dan mempersilakan duduk di atas kerusi. Tak lama kemudian Pak Ismail muncul dan bersalaman dengan mereka bertiga. Maizan menyatakan hasrat sebenarnya dia dan dua orang kawannya ini datang berjumpa dengan Pak Ismail.


“Memang rumah orang putih tu berpuaka,” ceritanya.


“Macam mana rupa lembaga tu, Pak Ismail?” Arshad yang bagaikan tidak sabar-sabar lagi pantas mencelah.


“Menakutkan!” jawab Pak Ismail dengan mengangguk-anggukkan kepala dan menghisap rokok daun. Sesekali dia terbatuk-batuk terhidup asap memutih yang disedut dan dihembusnya keluar.


“Pak Ismail tengok dengan mata Pak Ismail sendiri. Meremang bulu roma Pak Ismail pada waktu tu,” dia memberitahu.


“Jadi, memang betullah rumah tu berhantu seperti yang didakwa oleh orang-orang kampung,” duga Maizan.


“Memang betul!” tambah Pak Ismail sambil membuang habuk rokok ke dalam bekas yang berbentuk bulat itu.


“Kau orang jangan nak cuba-cuba untuk pergi ke rumah lama tu. Bukan aje kau orang terperanjat bila tengok lembaga tu. Silap-silap kau orang boleh demam,” ingatnya lagi pada tiga sahabat itu.


“Agak-agak Pak Ismail kenapa lembaga tu merayau-rayau di rumah Tuan Smith itu?” Maizan menyoal.


“Mungkin roh Tuan Smith tidak tenteram kerana dibunuh oleh pengganas komunis,” jawab Pak Ismail.


“Jadi, lembaga yang sering berkeliaran di rumah itu adalah Tuan Smith?” sampuk Ramdan pula sebaliknya.


“Yalah!” Pak Ismail membalas dengan mengangguk-anggukkan kepala.


“Siapa lagi kalau bukan dia. Kan dia dan isteri dia saja yang tinggal di rumah tu,” tambahnya lagi.

BAB 6


Suasana pagi ini dibungkus dengan rasa kesejukan mungkin kesan daripada hujan lebat yang turun mencurah-curah malam tadi. Rumput-rumput dan daun-daun hijau kelihatan basah. Matahari juga tidak menampakkan sinarnya dan langit nampak kelabu. Kabus menutupi puncak bukit-bukit yang terdapat di kampung. Seperti biasa tiga orang sahabat ini tetap mengatur langkah tenang dan perlahan menuju ke sekolah.


Tajuk perbualan hangat mereka sebelum loceng sekolah berbunyi menandakan waktu persekolahan bermula adalah berkenaan cerita Pak Ismail yang menemui lembaga di rumah lama itu adalah roh Tuan Smith. Maizan, Ramdan dan Arshad menganggap apa yang diceritakan oleh Pak Ismail itu adalah antara maklumat yang mereka kumpulkan dalam menjalankan penyiasatan terhadap misteri yang ada di rumah itu. Apa yang menggelikan hati mereka bertiga adalah Pak Ismail lari lintang-pukang apabila terserempak dengan lembaga itu dan tidak berani lagi melintasi kawasan rumah banglo lama itu.


Perbualan mereka yang rancak membincangkan cerita yang mereka perolehi daripada Pak Ismail itu lantas terhenti apabila kedengaran loceng sekolah berbunyi. Seperti juga pelajar-pelajar lain mereka lalu mengatur langkah menuju ke kelas.


Pagi ini mata pelajaran pertama adalah sejarah dan pelajar-pelajar akan berasa bersemangat apabila mendengar pelajaran berkenaan yang disampaikan oleh Cikgu Rohayati. Pendekatan yang digunakan oleh cikgu yang sebelum ini mengajar di salah sebuah sekolah di Perak dan baru sahaja sebulan bertukar ke sekolah ini kerana mengikut suaminya yang bertugas sebagai pegawai kerajaan memang menarik. Dia sering mengingatkan para pelajarnya agar sentiasa menanamkan semangat kecintaan yang tinggi terhadap sejarah yang terdapat di negara ini. Tanpa sejarah katanya akan menjadikan seseorang itu buta akan asal usul dan tamadun yang dimiliki oleh bangsanya sendiri. Seperti biasa Cikgu Rohayati akan meniupkan semangat ke dalam diri setiap pelajarnya agar menghargai akan erti sebenarnya sejarah dan memberikan sepenuhnya perhatian terhadapnya.

“Sejarah sebenarnya mempunyai banyak ikhtibar dan teladan yang boleh kita pelajari daripadanya,” tekannya pada para pelajar yang sedang mengikuti mata pelajaran sejarah di dalam kelas.


“Umpamanya kita sesebuah negara itu dijajah kerana berlaku pertelagahan sesama rakyatnya sehingga membawa kepada perpecahan,” ucapnya lagi.


“Sebagai generasi muda yang bakal memimpin negara pada satu hari nanti awak semua semaju mana pun yang dikecapi oleh negara kita jangan sesekali sejarah dilupakan. Terutama yang boleh membawa kepada negara kita dijajah semula akibat perbalahan. Suka atau tidak manis mahupun pahit kita harus menerima sejarah dalam hidup kita yang menjadi catatan silam yang pernah dilalui oleh negara kita,” dia mengingatkan pelajar-pelajarnya dengan panjang lebar.


Sementara itu petang ini ada latihan rumah sukan berdasarkan kepada jadual yang dikeluarkan kepada pelajar-pelajar sekolah menengah tempat tiga sahabat itu belajar. Maizan, Ramdan dan Arshad tiba awal sebelum latihan bermula dan belum lagi kelihatan kehadiran ramai guru-guru rumah sukan begitu dengan pelajar-pelajar. Kesempatan ini digunakan oleh tiga orang penyiasat remaja ini untuk membincangkan kisah misteri rumah banglo lama itu di padang sekolah.


“Aku dah tanya tentang Tuan Smith pada ayah aku,” Maizan berkata.


“Hah, apa kata dia?” Ramdan pula sebaliknya cepat memotong kerana tidak sabar-sabar untuk mengetahui maklumat yang akan diberikan oleh ayah Maizan melalui anaknya yang sebaya bersekolah dengannya sejak dari sekolah rendah sehinggalah sekarang sudah memasuki sekolah menengah.

Maizan memandang Ramdan yang duduk di sebelah kanannya dan menggeleng-gelengkan kepala diam sesekali terasa angin bertiup halus sehingga kedengaran daun-daun hijau yang bergeseran mengeluarkan irama yang sungguh merdu mengusik jiwa.


Manakala daun-daun kering jatuh berguguran satu persatu menimpa tanah dan rumput hijau di padang apabila ditiup angin. Pohon juga kelihatan bergoyangan seperti menari-nari disapu angin petang bersama cuaca yang cerah dan terik matahari. Bahang yang dikeluarkan oleh sinaran matahari yang pijar terasa seakan membakar kulit tiga orang kawan itu.


Ramdan lalu tersengih apabila melihat gelagat yang ditunjukkan oleh Maizan itu dengan gelengan kepala apabila ditanya maklumat berkenaan Tuan Smith yang diketahui oleh ayahnya. Dia kemudiannya lalu bersuara sambil mengangguk-anggukkan kepala.


“Aku tahu jawapannya, Maizan!”


“Tentu ayah kau tak tahu kan pasal Tuan Smith?” sambungnya lagi sambil mengangkat kepala melihat muka Maizan.


“Memang betul pun!” angguk Maizan pula sebaliknya dengan pantas.


“Dia tak pernah tengok pun Tuan Smith pemilik rumah yang dikatakan misteri itu hanya dengar nama saja. Sebab dia lahir selepas merdeka sedangkan Tuan Smith mati dibunuh oleh pengganas komunis pada zaman darurat sebelum merdeka. Hanya nama Tuan Smith yang disebut oleh orang-orang kampung saja yang dia dengar. Arwah atuk aku menurut ayah aku lagi tahu pasal Tuan Smith sebab dia pernah bekerja di ladang getahnya,” jelasnya lagi.


Arshad yang selama ini asyik berdiam diri lantas menyampuk sambil menyarungkan kasut sukan di kakinya.


“Yang kau tu Ramdan ada ke tanya ayah kau pasal Tuan Smith?”


“Ada!” Dia memberikan jawapan pada soalan Arshad itu dengan mengangguk-anggukkan kepala.


“Dia kata orang putih tu dah lama mati kena bunuh dengan pengganas komunis buat apa nak tahu,” ucap Ramdan lagi.


“Kau tanya tak pada ayah kau kenapa rumah yang pernah dia tinggal tu berhantu?” Arshad tak henti-henti menyoal Ramdan.


“Ewah! Kau ni banyak tanya pulak!” dia memintas.


“Mestilah!” sambut Arshad pula dengan pantas sambil mengangguk-anggukkan kepala.


“Nama pun penyiasat mestilah nak tahu maklumat. Barulah dapat petunjuk untuk selesaikan kes misteri rumah tu yang selama ini hangat menjadi buah mulut orang-orang di kampung ni,” tambahnya.


Maizan hanya tergelak kecil apabila mendengar kedua-dua kawannya itu berbahas tentang maklumat yang diperolehi daripada bapa mereka berkenaan Tuan Smith.


“Ayah aku kata buat apa percaya dengan perkara-perkara karut dan tahyul tu. Dia sendiri pun tak pernah berjumpa atau terserempak dengan lembaga sewaktu melalui kawasan rumah itu,” jawab Ramdan.


“Kau pulak ada tanya ayah kau tentang Tuan Smith?” soal Maizan dengan tiba-tiba sambil berpaling ke arah Arshad yang duduk di sebelah kirinya.


“Hah! Tadi kau asyik menyoal sekarang tiba giliran kau pulak kena soal!” usik Ramdan pula sebaliknya dengan senyuman lebar jelas nampak terukir di wajahnya.


“Dia macam ayah kau jugak, Maizan. Tak tahu sangat pasal Tuan Smith tu.” Itulah jawapan yang diberikannya pada kedua-dua sahabat baiknya itu.


“Tapi dia ada beritahu aku menurut cerita orang-orang kampung yang dia dengar dalam rumah tu tersimpan emas satu peti milik Tuan Smith,” jelasnya lagi.


Mendengarkan sahaja apa yang dikatakan oleh Arshad itu pantas menjadikan Maizan dan Ramdan berasa terperanjat.


“Satu peti emas?” cepat Maizan mencelah.


“Kau biar betul, Arshad!” Ramdan menambah pula.


“Ini cerita yang aku dengar daripada ayah aku. Dia dapat pun daripada orang-orang kampung. Tak tahulah aku betul atau tidak. Ada satu peti emas kepunyaan Tuan Smith dalam rumah tu.” Sekali lagi dia menegaskan pada kedua-dua orang kawannya itu.


Maizan nampak terdiam seketika sambil memikirkan sesuatu tentang satu peti emas kepunyaan Tuan Smith yang dikatakan tersimpan dalam rumah yang dipercayai oleh orang-orang kampung berpenunggu itu.


“Hah! Ada tak ayah kau bagitau atau dengar cerita yang orang-orang kampung cuba mengambil peti yang berisi emas tu?” tanya Maizan pada Arshad dengan rasa penuh minat.


“Ya! Baru aku ingat bila kau tanya soalan yang bagi aku cepuemas tu!” angguknya.


“Menurut ayah aku orang-orang kampung tak berani ambil peti yang dikatakan berisi emas itu. Kerana mereka percaya lembaga yang sering kelihatan berkeliaran di rumah tu juga menjaga peti yang mengandungi emas itu,” Arshad menyambung.


“Semakin menarik penyiasatan kita tentang misteri rumah lama tu,” Maizan berkata.


“Memang betul kata kau tu, Maizan!” sokong Ramdan pula sebaliknya dengan mengangguk-anggukkan kepala.


“Belum pun kita dapat maklumat tentang Tuan Smith timbul pulak cerita baru tentang peti yang berisi emas,” ujarnya lagi.


“Macam mana, Maizan? Kita nak ikut seperti apa yang dirancangkan mendapatkan maklumat berkenaan Tuan Smith daripada Tok Ketua. Atau kita terus tukar rancangan dengan menyiasat peti yang berisi emas?” soal Arshad sambil memandang muka Maizan yang kelihatan tebal sedang memikirkan sesuatu apabila timbul cerita tentang satu peti emas yang menurut orang-orang kampung tersembunyi dalam rumah banglo lama yang penuh dengan misteri itu.


“Hah! Betul jugak cakap Arshad tu. Apa yang kita nak buat sekarang? Nampaknya banyak jawapan yang kita kena cari. Aku tengok seperti ada kait-mengait antara satu sama lain terhadap lembaga yang mengganggu dan menjadi ketakutan kepada orang-orang kampung yang melintasi kawasan rumah tu pada waktu malam.” Dengan tiba-tiba Ramdan mencelah.
 
Maizan tetap dengan keputusannya sepertimana yang telah dirancangkan olehnya sebelum ini dan sewajarnyalah dia dianggap sebagai ketua penyiasat oleh kedua-dua orang kawannya itu.

“Kita mesti dapatkan cerita Tuan Smith daripada Tuan Ketua. Kita kena selesaikan perkara ini satu demi satu dan mengikut aturan. Kemudian barulah kita dapat perbandingan dan jawapan yang tepat pada penyelesaian kes ini. Macam kisah-kisah penyiasatan yang selalu kita baca dalam buku dan tonton di televisyen,” nyata Maizan.


Dua orang kawannya itu menurut sahaja apa yang diputuskan oleh Maizan itu tanpa banyak soal.


Perbincangan mereka yang panas lagi hangat berkenaan Tuan Smith dan peti yang di dalamnya mengandungi emas terdapat di rumah banglo lama di atas bukit itu serta-merta terhenti apabila kedengaran guru sukan sekolah memanggil pelajar-pelajar berkumpul mengikut rumah sukan masing-masing melalui pembesar suara sebagai isyarat latihan rumah sukan akan bermula.

“Dahlah tu! Cikgu pun dah panggil. Petang Sabtu nanti kita pergi ke rumah Tok Ketua. Mari kita pergi!” ajak Maizan. Ketiga-tiga sahabat itu pun bingkas bangun dan menuju ke kumpulan rumah sukan masing-masing sepertimana yang telah diarahkan oleh guru sukan sekolah untuk mendengar taklimat sebelum latihan dimulakan.


Sudah menjadi kelaziman pada hari tidak bersekolah Sabtu dan Ahad Maizan akan membantu ayahnya menoreh getah di kebun kepunyaan Haji Idris. Seawal pagi selepas menunaikan solat Subuh dan bersarapan Maizan dan ayahnya akan menoreh getah di kebun itu dalam suasana yang dibungkus dengan rasa kesejukan embun. Ketika dia membantu ayahnya memungut susu getah yang penuh dalam mangkuk tiba-tiba dia mendengar deruan kenderaan dan menoleh ke arahnya.


Dalam kenderaan pacuan empat roda itu kelihatan Bidin bersama dengan tiga orang lelaki di dalamnya menuju ke arah rumah banglo lama yang terletak di atas puncak bukit itu di mana jalannya melalui kebun getah tempat Maizan dan ayahnya menoreh.


Lantas fikiran Maizan tertanya-tanya apakah yang dibuat oleh Bidin dan tiga orang lelaki itu pergi ke rumah yang penuh dengan misteri itu pada hari siang begini. Menjelang tengah hari Maizan dan ayahnya pulang semula ke rumah setelah kerja-kerja menoreh getah di kebun Haji Idris selesai. Namun kehadiran Bidin bersama tiga orang lelaki itu dengan menaiki kenderaan pacuan empat roda menuju ke arah rumah banglo lama kepunyaan Tuan Smith kuat menjadi tanda tanya dalam fikirannya sebaik-baik sahaja selesai menunaikan solat Zuhur dan menikmati hidangan tengah hari bersama dengan keluarganya.

BAB 7


Selepas menunaikan solat Asar tiga orang sahabat Maizan, Ramdan dan Arshad pun menuju ke rumah Tok Ketua. Suasana petang diwarnai dengan cuaca merah dan ketika melintasi rumah Pak Dollah dalam perjalanan menuju ke rumah Tok Ketua pohon nyiur yang tumbuh di halaman rumah Pak Dollah kelihatan melambai-lambai ditiup angin yang bernada lembut dan girang. Seolah-olah mengajak anak-anak kampung yang mencari rezeki di kota besar Kuala Lumpur agar pulang seketika bila ada kelapangan ke desa yang tercinta dan indah permai.


Sudah pasti tujuan utama tiga orang sahabat ini pergi ke rumah Tok Ketua adalah untuk mendapatkan maklumat sebenar tentang Tuan Smith setelah tidak dapat memperolehinya daripada ayah masing-masing apabila ditanya saudagar Inggeris yang kaya mempunyai ladang getah dan pernah tinggal di kampung ini sewaktu penjajahan Inggeris dahulu.


Sepanjang perjalanan menuju ke rumah Tok Ketua tiga sekawan ini juga melalui kebun sayur yang diusahakan oleh orang-orang kampung di atas tanah sawah yang dahulunya terbiar. Fikiran Maizan masih lagi melekat sejak dari tadi berkenaan melihat Bidin bersama dengan tiga orang lelaki menaiki kenderaan pacuan empat roda menuju ke kawasan rumah banglo lama di atas bukit yang dianggap penuh dengan misteri sehingga kini dan perlu dibuktikan kebenarannya agar orang-orang kampung tidak lari daripada akidah dan berpegang kuat kepada ajaran agama Islam yang sebenarnya bahawa Tuhan sahaja yang berkuasa ke atas segala-galanya dalam dunia ini. Sambil berjalan Maizan membuka cerita kepada dua orang sahabatnya yang baik dan setia itu apa yang dilihatnya pagi tadi sewaktu membantu ayahnya menoreh getah di kebun milik Haji Idris seorang pesara polis yang pernah berkhidmat pada masa negara menghadapi zaman darurat ancaman pengganas komunis sehingga ramai anggota pasukan keselamatan dan rakyat terkorban.


“Kau kenal ke tiga orang lelaki tu, Maizan?” Ramdan bertanya.


“Entahlah!” gelengnya.


“Tapi aku tengok dia orang tu orang luar bukan orang kampung ni,” dia menjawab lagi.


“Pelik!” Muka Arshad nampak berkerut memikirkan sesuatu apabila Maizan memberitahu berkenaan Bidin bersama dengan tiga orang lelaki yang tidak ketahui dari mana datangnya menaiki kenderaan pacuan empat roda menuju ke rumah banglo lama yang sedang mereka siasat itu.


“Apa yang dia orang buat kat rumah tu, hah?” tambah Ramdan lagi.


“Dan yang tambah menghairan aku lagi apa kaitan Abang Bidin dengan tiga orang lelaki ini. Macam ada sesuatu rahsia yang mereka simpan dalam rumah ni,” kata Maizan pula.


Serta-merta Arshad mengangguk-anggukkan kepala apabila mendengar andaian yang dibuat oleh kawannya sambil bersuara.


“Aku amat bersetuju sekali dengan apa yang kau katakan tu, Maizan!”

“Buktinya kau orang ingat tak masa kita pergi ke rumah tu pada malam tu Abang Bidin melarang keras supaya kita jangan menghampiri kawasan rumah tu,” ulangnya lagi.


“Ya tak ya, jugak!” celah Ramdan pula sebaliknya.


“Boleh jadi dia halau kita takut nanti kita tahu apa yang menjadi rahsia dalam rumah tu,” dia meneka.


Langkah tiga orang sahabat ini pantas terhenti dengan tiba-tiba apabila mereka membicarakan Abang Bidin bersama dengan tiga orang lelaki dan rahsia yang mungkin tersembunyi dalam rumah banglo lama di atas puncak bukit yang benar-benar menjadikan mereka tertarik dan penuh minat untuk membongkarnya. Lalu mereka bertiga mencapai kesepakatan hasil daripada apa yang diputuskan oleh Maizan untuk melicinkan lagi penyiasatan mereka terhadap rumah banglo lama yang dipunyai oleh Tuan Smith seorang saudagar Inggeris yang kaya dan terkenal di kalangan penduduk kampung sewaktu berpayung di bawah pemerintahan Inggeris pada suatu ketika dahulu.


“Kita mesti intip dan awasi gerak-geri Abang Bidin dan tiga orang lelaki ni. Aku nampak mereka adalah petunjuk yang kuat dalam penyiasatan kita ni,” ujar Maizan pula pada dua orang sahabatnya itu.


“Memang bijak dan pintar kau ni, Maizan. Aku harap pada satu hari nanti kau akan membuka syarikat yang menjalankan penyiasatan. Untuk menyelesaikan macam-macam kes terutama yang berkaitan dengan rumah yang dikatakan bermisteri dan berpenunggu. Sedangkan semua itu adalah tidak benar belaka!” puji Ramdan dengan senyuman lebar jelas kelihatan di wajahnya.


“Aku dan Ramdan pun mintalah kerja dengan kau kenalah panggil kau bos. Baik, bos! Ya, bos! Ok, bos!” usik Arshad pula.


“Hah! Siaplah kau orang nanti kalau aku betul-betul jadi bos kau orang nanti. Silap aje! Malas aje! Aku potonglah gaji kau orang berdua!” Maizan membalas juga dengan gurauan.


Lalu disambut dengan ketawa berdekah-dekah oleh mereka ketiga. Memandangkan mereka sudah terlalu lama berhenti daripada meneruskan perjalanan ke rumah Tok Ketua dan ketawa telah pun reda maka Maizan mengajak kedua-dua kawannya itu supaya menyambung semula perjalanan.

Sedar-sedar mereka telah pun sampai di rumah Tok Ketua. Harap-harap Tok Ketua ada di rumah dan tak pergi ke mana petang ni. Itulah yang berbisik dalam hati kecil tiga orang sahabat itu atau juga dikenali sebagai penyiasat yang mahu belajar menyelesaikan kes misteri yang melanda rumah banglo lama di atas bukit itu. Sebagai mengikut ajaran Islam apabila bertandang ke rumah orang Maizan pun menghulurkan salam. Kemudian disambut oleh Tok Ketua dengan menjawab salam  sambil muncul di muka pintu.


Dia menjemput ketiga-tiga sahabat itu naik ke rumah dan setelah bersalaman dan duduk di atas kerusi Maizan lalu menyatakan tujuan sebenar mereka datang ke rumah Tok Ketua pada petang ini. Namun Maizan tidak berterus terang kepada Tok Ketua dengan menjelaskan bahawa kedatangannya bersama dengan kawan-kawannya adalah untuk mendapatkan maklumat berkenaan Tuan Smith. Sebaliknya dia memulakan apa yang telah dirancangkannya bersama dengan Ramdan dan Arshad dengan bertanya tentang sejarah dan asal usul tempat mereka bertiga tinggal sekarang.


Sebagai ketua yang dilantik oleh orang-orang kampung untuk memimpin kampung ini Tok Ketua atau nama sebenarnya Haji Rashid seorang bekas pesara tentera yang pernah berjuang dengan Haji Idris menentang ancaman pengganas komunis sehingga Tanah Melayu pada ketika itu terpaksa diisytiharkan darurat lalu menceritakan sejarah kampung ini.


“Menurut cerita orang tua-tua kampung ini dinamakan Kampung Bukit Tembusu kerana seluruh kawasan di kampung ini berbukit dan mempunyai banyak pokok tembusu.”

Maklumat yang diberikan oleh Tok Ketua itu lalu dicatit di dalam buku tulis yang dibawa bersama oleh ketiga-tiga sahabat itu.

“Tok tahu tak cerita tentang Tuan Smith tuan rumah banglo lama di atas bukit itu?” Dengan tiba-tiba Ramdan menyoal Tok Ketua.


“Setahu tok walaupun Tuan Smith seorang yang kaya dan mempunyai ladang getah di kampung ini pada waktu itu tapi dia tidak sombong dan baik hati serta sentiasa membantu orang-orang kampung yang bekerja di ladang getahnya bila ditimpa kesusahan. Dia juga pandai bercakap dalam bahasa Melayu dan hormat pada adat dan budaya yang dipegang oleh kita sebagai orang Melayu. Ringkasnya orang-orang kampung amat menghormati dan menyenangi Tuan Smith walaupun dia seorang yang berbangsa Inggeris,” terang Tok Ketua dengan penuh panjang lebar. 


“Pertolongan apa yang selalu diberikan oleh Tuan Smith kepada orang-orang kampung?” Arshad bertanya sambil memandang Tok Ketua yang duduk bertentangan dengannya.


“Kampung ni pernah pada satu ketika dulu menerima ancaman yang kuat daripada pengganas komunis. Orang-orang kampung sentiasa diugut oleh pengganas komunis supaya menyokong perjuangan mereka dengan memberikan bantuan makanan dan ubat-ubatan. Bagi memastikan keselamatan orang-orang kampung terpelihara dan bebas daripada ancaman komunis Tuan Smith telah menempatkan ramai anggota pasukan polis khas atau SC yang bukan sahaja menjaga ladang getah kepunyaannya malahan juga membanteras pengganas komunis yang cuba mengganggu gugat orang-orang di kampung ini. Hasilnya ancaman pengganas komunis di kampung ini dapat dipatahkan apabila Tuan Smith berjaya menyatakan seluruh penduduk kampung untuk bersama-sama bangkit dengan penuh semangat menghapuskan pengkhianat negara itu. Tambahan pula Tuan Smith adalah seorang bekas pegawai tentera Inggeris yang pernah berkhidmat semasa perang dunia kedua berlaku dan dia telah mengajar orang-orang kampung cara untuk menggunakan senjata dan berperang melawan komunis,” beritahu Tok Ketua lagi.


Ternyata ingatan Tok Ketua masih lagi kuat terhadap ancaman pengganas komunis yang pernah berlaku pada zaman darurat dahulu di kampung ini.


“Besar sungguh jasa Tuan Smith terhadap orang-orang kampung ni. Betul ke tok Tuan Smith dan isterinya mati dibunuh oleh pengganas komunis dalam rumah mereka tinggal di atas bukit tu?” soal Maizan pula.


“Sebenarnya tidak!” Tok Ketua sebaliknya menyambut dengan menggeleng-gelengkan kepala apabila mendengar pertanyaan yang dikemukakan oleh Maizan itu.


“Tuan Smith dan isterinya mati akibat diserang hendap oleh pengganas komunis ketika keluar dari rumah dalam perjalanan untuk menghadiri satu majlis keramaian di rumah kawannya di Kuala Pilah. Kejadian ini berlaku tidak jauh dari kawasan kebun getah yang terdapat sekarang tempat ayah Maizan selalu menoreh. Serangan ini dilakukan oleh pengganas komunis berkemungkinan untuk membalas dendam kepada Tuan Smith yang telah berjaya melumpuhkan kegiatan mereka melalui gabungan pasukan SC dan orang-orang kampung. Namun arwah Pak Harun pemandu Tuan Smith terselamat dalam kejadian ini,” sambung Tok Ketua lagi.


“Tok tahu tak di mana mayat Tuan Smith dan isterinya dikebumikan?” ucap Arshad.


“Mayat Tuan Smith dan isterinya dibawa balik ke England dan dikebumikan di sana,” jelasnya.


“Tuan Smith ada anak, tok?” sampuk Ramdan dengan menyoal Tok Ketua.


“Dia tak ada anak sebab itulah bila dia dan isterinya mati rumah tu tinggal begitu saja,” Tok Ketua membalas.


“Benar ke tok rumah tu berpuaka?” Pertanyaan yang tiba-tiba dihulurkan oleh Maizan kepada Ketua Kampung Bukit Tembusu itu.


“Macam-macam cerita yang tok dengar daripada orang-orang kampung tentang rumah tu. Ada yang kata nampak lembaga yang berkeliaran dan tidak kurang pula yang berkata terdengar bunyi suara yang aneh dan menyeramkan datang dari rumah tu. Tapi bagi tok kita tak boleh percaya sangat pada perkara-perkara tu. Yang jelas berunsurkan khurafat dan tahyul sebagai orang Islam kita harus takut pada Allah SWT. Yang berkuasa menjadikan manusia dan alam di atas dunia yang kita sedang berada ini. Tok sendiri pun tak pernah melihat lembaga dan mendengar suara yang menakutkan bila melalui rumah tu pada waktu malam sepertimana yang didakwa oleh orang-orang kampung.” Jawapan yang diberikan oleh Tok Ketua pada pertanyaan Maizan itu.


Tak lama kemudian muncul Mak Milah sambil membawa minuman air kopi dan sepinggan goreng keledek panas. Selepas meletakkannya di atas meja Mak Milah berlalu pergi dari situ sambil membawa dulang yang telah kosong untuk meneruskan semula kerja-kerjanya di dapur. Sambil menikmati juadah petang Tok Ketua bersama dengan tiga sahabat itu rancak berbual-bual.


Tok Ketua menceritakan pengalamannya bertempur dengan pengganas komunis sewaktu berkhidmat dengan pasukan tentera dahulu dan berpesan kepada Maizan, Ramdan dan Arshad agar sentiasa rasa bersyukur dan menghargai nikmat kemerdekaan sepertimana yang dirasai pada hari ini serta tidak melupakan jasa mereka yang telah berkorban demi memastikan negara ini terus aman dan sejahtera tanpa dapat diceroboh oleh musuh walau seinci pun. Semangat Tok Ketua masih lagi panas menyala umpama api yang membakar dan berkobar-kobar untuk mempertahankan negara daripada jatuh ke tangan pihak musuh walaupun dia telah lama bersara dalam pasukan tentera di mana pangkat terakhir yang disandangnya adalah sarjan.


Sebelum masuk waktu maghrib ketiga-tiga sahabat itu pun beredar dari rumah Tok Ketua dan mereka bertiga mengucapkan berbanyak-banyak terima kasih di atas bantuan dan kerjasama yang telah Tok Ketua berikan kepada mereka untuk mendapatkan maklumat mengenai Tuan Smith.


Sementara itu Bidin dan Rony sibuk menggeledah seluruh rumah banglo lama itu untuk mencari peti yang dikatakan mengandungi emas sepertimana yang didengar melalui cerita orang-orang kampung. Manakala dua orang kawan Rony pula memunggah kotak-kotak yang berisi dadah dan senjata api ke dalam rumah ini untuk disembunyikan agar tidak dapat dikesan oleh pihak berkuasa. Bahawa kegiatan haram dan menyalahi undang-undang yang mereka lakukan adalah di luar rumah yang menjadi tempat persembunyian mereka di Kuala Lumpur. Apabila ada yang mahu membelinya maka mereka akan mengeluarkannya dan menjualnya dalam harga yang mahal.


Kesimpulannya Rony dan kawan-kawannya menjadikan rumah banglo lama kepunyaan seorang saudagar Inggeris bernama Tuan Smith yang terletak di atas puncak bukit di kampung ini sebagai stor untuk menyimpan dadah dan senjata api. Rony sebagai ketua sindiket dalam kegiatan ini mewah dengan untung di mana memperolehi wang yang banyak dan lumayan hasil daripada menjual dadah dan senjata api yang disorokkan dalam rumah ini serta mengupah Bidin salah seorang daripada penduduk kampung ini untuk menjaga barang-barang yang menjadi musuh utama negara dan merbahaya yang disimpan dalam rumah banglo lama ini.


“Kau cakap peti tu ada dalam rumah ni. Mana dia? Dah puas aku cari!” rungut Rony sambil mengeluh pada Bidin kerana sudah puas mencarinya sejak dari tadi dan masih lagi tidak ditemuinya sehingga dia merasa bosan.


“Kata orang kampung peti tu memang ada dalam rumah ni. Kau pun nampak kan aku pun tengah sama cari ni,” Bidin pula membalas.


“Kalau kita dapat emas tu kita kaya tahu tak!” ingatnya pada Bidin.


“Itu aku tahu, Rony. Memang peti yang mengandungi emas tu berharga kepada kita. Tapi masalahnya kita masih lagi tak jumpa peti tu. Dah puas kita geledah dalam rumah ni tapi tak jumpa,” jawab Bidin pula sebaliknya.


“Jangan-jangan peti tu dah diambil orang tak melepaslah kita jawabnya, Bidin,” teka Rony seakan-akan berputus asa apabila gagal menemui peti yang di dalamnya ada emas itu.


Mendengarkan sahaja apa yang dikatakan oleh Rony itu Bidin lalu menggeleng-gelengkan kepala sebagai tanda bantahan terhadap apa yang dikatakan oleh ketua penjenayah yang paling dikehendaki oleh polis itu.


“Tak mungkin peti tu dah dikebas oleh orang!”


“Mana kau tahu kau nampak ke peti tu tak pernah dibawa keluar oleh orang dari rumah ni! Dengan serta-merta Rony memotong bila mendengar apa yang dikatakan oleh Bidin itu.


“Tak siapa pun yang berani masuk ke dalam rumah ni bila apa yang kau suruh tu aku buat,” dia menjelaskan kepada Rony.


Setelah kawan-kawan Rony selesai memunggah dan menyusun kotak-kotak yang penuh berisi dengan dadah dan senjata api itu di dalam rumah Bidin bersama dengan Rony dan dua orang kawannya itu pun bergerak meninggalkan rumah banglo lama di atas bukit itu seperti biasa dengan menaiki kenderaan pacuan empat roda yang dipandu oleh salah seorang daripada kawan Rony.

BAB 8


Semangat Maizan, Ramdan dan Arshad tidak pernah padam dan luntur untuk menyiasat apakah sebenarnya misteri yang menyelubungi rumah banglo lama di atas bukit itu. Walaupun dihalang dan digertak oleh Bidin supaya jangan menghampiri kawasan rumah itu. Dalam suasana petang yang diwarnai dengan cuaca mendung tanda hujan akan turun sekali lagi ketiga-tiga sahabat itu menggagahkan diri pergi ke rumah yang penuh dengan tanda tanya dan pelbagai persoalan misteri itu. Bagi mereka apa yang telah dirancangkan perlu dilaksanakan segera dan tidak boleh ditangguh dalam penyiasatan  terhadap rumah yang seakan-akan menyimpan satu rahsia yang besar dan tersembunyi daripada pengetahuan orang-orang kampung. Namun begitu ketiga-tiga sahabat ini sama sekali tidak mengabaikan pelajaran dalam keaktifan mereka menyiasat rumah lama yang dikatakan dihuni oleh lembaga yang menyeramkan itu dan menakutkan orang-orang kampung daripada menghampirinya terutama pada waktu malam.


Maklumat berkenaan siapa sebenarnya Tuan Smith telah pun diperolehi daripada Tok Ketua. Tuan Smith dan isterinya tidak mati dibunuh dalam rumah itu menguatkan keyakinan mereka bahawa rumah itu tidak berpenunggu dan berpuaka sepertimana yang sering heboh diperkatakan oleh orang-orang kampung. Di tambah pula dengan bukti kekuatan yang menjadi pegangan mereka bertiga bahawa tidak semua orang kampung melihat lembaga yang dikatakan selalu muncul pada waktu malam berkeliaran di rumah itu. Sepertimana yang diberitahu sendiri oleh ayah Maizan dan Tok Ketua.


Mungkin kehadiran lembaga yang menakutkan di rumah lama itu adalah satu cerita rekaan atau khayalan semata-mata bagi menakutkan orang-orang kampung daripada mendekati rumah itu dan menutup rahsia besar yang tersimpan dalam rumah ini. Dari sehari ke sehari tiga sekawan ini merasakan semakin berminat dan menarik untuk memecahkan misteri yang menghujani rumah yang didiami oleh Tuan Smith saudagar Inggeris yang baik hati dan berjasa besar melindungi orang-orang kampung daripada ancaman pengganas komunis pada zaman yang dikenali sebagai darurat. Ditambah pula dengan kisah terbaru tersembunyi peti yang mengandungi emas kepunyaan Tuan Smith berdasarkan cerita yang didengar melalui mulut orang-orang kampung menjadikan Maizan, Ramdan dan Arshad bagaikan tidak-tidak sabar lagi untuk sampai ke rumah itu untuk melihat sendiri akan kebenarannya cerita itu dan boleh jadi ia menjadi kaitan Bidin melarang mereka daripada menghampiri kawasan rumah itu.


Ketiga-tiga sahabat ini berharap pada kali ini mereka tidak terserempak dengan Bidin seperti pada malam lepas ketika mereka bertiga hampir memasuki kawasan rumah itu. Namun amaran keras yang diberikan oleh Bidin tidak menyebabkan mereka berasa gentar dan tidak mengganggu penyiasatan yang sedang rancak mereka jalankan terhadap rumah yang sudah lama ditinggalkan oleh pemiliknya Tuan Smith yang menemui ajal bersama dengan isterinya di muncung senjata petualang negara pengganas komunis. Malahan kehadiran tiga orang lelaki bersama dengan Bidin menaiki kenderaan pacuan empat roda menuju ke rumah itu sepertimana yang dilihat oleh Maizan ketika sedang membantu ayahnya menoreh getah di kebun Haji Idris menguatkan lagi petanda dan petunjuk kepada mereka untuk menyelesaikan misteri yang terpahat di rumah ini. Ternyata apa yang dilakukan oleh Bidin dan tiga orang lelaki itu di rumah yang dikatakan berpuaka itu pada anggapan mereka adalah sesuatu yang mencurigakan.


Setitik demi setitik hujan mulai turun dan lama-kelamaan bertukar menjadi mencurah-curah lebat. Ketiga-tiga sahabat itu pun bergegas masuk ke dalam kebun getah kepunyaan Haji Idris. Nasib bertiga mereka baik tidak basah kuyup ditimpa hujan kerana terdapat sebuah bangsal di dalam kebun getah itu. Di sinilah tempat ayah Maizan berehat seketika untuk melepaskan penat dan lelah setelah menoreh di kebun getah milik Haji Idris.


“Harap-harap hujan cepat teduh. Kalau tak terganggu lagi siasatan kita terhadap rumah yang penuh dengan misteri itu,” Ramdan berkata.


Bunyi rintik-rintik hujan yang menimpa atap zink bangsal dan daun-daun pokok getah jelas kedengaran memecah suasana.


“Kita mesti berhati-hati apabila melalui jalan bukit ke rumah tu. Dah tentu tanah licin bila hujan lebat begini,” ingat Maizan pula pada dua orang kawannya itu.


“Kalau rumah tu berkunci macam mana kita nak masuk?” Arshad memandang Maizan dan Ramdan silih berganti.


“Kau yakin ke rumah tu berkunci, Arshad?” tanya Maizan sambil melihat muka Arshad.


“Entahlah!” dia menjawab dengan menggeleng-gelengkan kepala.


“Aku sendiri pun tak tahu. Sebab macam kau orang jugak lalu aje depan kawasan rumah tu dan tak pernah masuk ke dalam rumah tu pun,” jelas Arshad.


Ramdan sebaliknya hanya mendiamkan diri dengan membiarkan dua orang sahabatnya itu membincangkan tentang rumah yang penuh dengan misteri itu yang terletak tidak jauh daripada kebun getah tempat mereka berteduh daripada hujan lebat. Di raut wajahnya nampak risau sambil memandang ke atas langit yang berwarna hitam.


“Bagi kau apabila tengok rumah tu rasa seram tak?” Pertanyaan yang tiba-tiba dihulurkan oleh Maizan kepada Arshad.


“Aku tengok biasa aje tak ada pun rasa seram.” Bunyi jawapan yang diberikan oleh Arshad pula sebaliknya.


Kata-kata Arshad itu membuatkan Maizan tersenyum apabila mendengarnya dan bagi Arshad Maizan seolah-olah tidak percaya dan sukar untuk menerima jawapan yang diberikannya itu dan lalu dia mencelah dengan pantas sambil mengangkat kepala memandang muka Maizan.


“Kenapa? Kau ragu-ragu ke apa yang aku cakapkan tu tentang rumah yang kita nak siasat tu?”

“Bukan itu maksud aku sahabat,” Maizan membalas.


“Dah tu?” Arshad tak henti-henti pantas memotong sambil mendongakkan kepala memandang wajah Maizan yang masih lagi terukir dengan senyuman.


“Cara kau berikan jawapan tu dalam paksa aje aku tengok. Seolah-olah nak menyedapkan hati aku dan menghilangkan rasa takut yang ada dalam diri kau. Betul tak?” Maizan menjelaskan perkara yang sebenar mengapa dia tersenyum apabila mendengar jawapan yang keluar daripada mulut Maizan itu dalam nada usikan. 


“Habis? Kau ingat aku tak ikhlaslah jawab soalan kau tadi. Begitu?” Arshad melemparkan senyuman sambil melihat muka Maizan yang masih lagi kelihatan tebal dengan senyuman di wajahnya.


“Aku bergurau aje janganlah cepat terasa. Hidup ini mestilah ceria dan gembira dengan gurauan asalkan tidak berlebihan dan menyentuh perasaan. Kalau kita menyinggung kawan kita dalam gurauan cepat-cepatlah kita minta maaf,” tambah Maizan.


Lantas ketiga-tiga sahabat itu ketawa bersama-sama dalam bangsal di kebun getah Haji Idris yang menjadi tempat perlindungan sementara mereka bertiga daripada kena hujan lebat dalam perjalanan menuju ke rumah banglo lama di atas bukit itu yang kaya dengan misteri untuk meneruskan siasatan dan mencari jawapan yang sebenarnya tersembunyi dalam rumah itu. Sememangnya ketiga-tiga sahabat ini memang akrab dan rapat umpama isi dan kuku malahan macam adik-beradik tidak pernah bertengkar dan bergaduh sejak dari kecil lagi sehinggalah kini mereka memasuki alam yang kini bernama remaja.


Rasa gelisah masih lagi kelihatan belum padam di wajah Maizan walaupun telah ketawa bersama-sama dengan dua orang kawannya tadi dan untuk menyatakan rasa kerisauannya pada hujan yang masih lagi turun lebat dan tiada menampakkan tanda-tanda akan berhenti dia lalu bersuara.


“Buatnya hujan tak berhenti mahu gagal lagi rancangan kita untuk menyiasat rumah tu.”


“Kita kena bersabar Ramdan panas dan hujan adalah rahmat dari Tuhan. Insya-Allah. Kalau diizinkan Tuhan kejap lagi nanti hujan berhenti dapatlah kita meneruskan semula perjalanan ke rumah tu.” Maizan sebaliknya menenangkan kawannya yang seorang lagi itu.


“Ya tak ya jugak kata kau tu, Maizan. Apa yang dikurniakan oleh Tuhan kepada kita tak kiralah panas atau hujan kita harus menerimanya dengan rasa bersyukur. Hai! Ke situ pulak perginya aku mengeluh hujan begini sebab tak dapat pergi menyiasat ke rumah tu,” luah Ramdan apabila mendengar pesanan yang disampaikan oleh Maizan kawannya itu.


Menjelang lewat petang barulah hujan berhenti memandangkan hari semakin gelap memasuki senja dan waktu Maghrib akan masuk tak lama lagi maka Maizan, Ramdan dan Arshad membatalkan hasrat untuk meneruskan rancangan menyiasat rumah misteri yang dibina oleh Tuan Smith di atas bukit itu. Mereka lalu mengatur langkah semula pulang ke rumah bagi mengelak rasa kebimbangan ayah dan ibu masing-masing apabila tidak pulang ke rumah sejak keluar dari petang tadi dan tak eloklah rasanya sepertimana yang dinasihatkan oleh ibu bapa mereka agar tidak berkeliaran ketika hendak menunaikan kewajipan sebagai seorang umat Islam dengan mengerjakan solat Maghrib. Sebaliknya mereka harus berada di rumah dengan bersiap-siap untuk pergi ke masjid bersembahyang jemaah bersama dengan keluarga dan penduduk kampung.


Rony kelihatan mundar-mandir sambil menghisap rokok menunggu seseorang di tempat yang dijanjikan tersembunyi jauh daripada bandar raya Kuala Lumpur dalam kegelapan malam.


Memang menjadi kepantangannya kalau orang yang ditunggu lambat tiba seperti Bidin tempoh hari yang dirasakannya amat letih menanti dia muncul di salah sebuah restoran mamak di Bandar Seremban. Dua orang kawannya yang menjadi orang kanannya dalam kegiatan jenayah pengedaran dadah dan senjata api turut menjadi gelisah apabila melihat Rony menjadi tidak menentu dan marah-marah apabila orang yang dinantinya masih lagi tidak kunjung tiba.


“Bawaklah bertenang, Rony. Kejap lagi sampailah dia tu,” kata Topan salah seorang daripada kawannya itu.


“Betul kata Topan tu. Kan Tahir dah janji nak datang malam ni bawa duit. Takkan dia nak tipu kita pulak,” Yazid seorang lagi kawannya mencelah pula.


Serta-merta Rony menjadi rasa bengang apabila mendengar kata kedua-dua rakan jenayahnya itu dan lalu memandang mereka sambil membalas.


“Ah! Kau orang apa tahu. Dah lama aku tunggu ni. Barang yang dia minta kita dah beri. Kalau dia cuba mempermainkan kita siaplah dia nanti. Maut menunggu di muncung pistol aku ni!” Nada suaranya berbunyi marah bercampur geram.


Senjata pistol sentiasa dibawa bersama oleh ketiga-tiga penjenayah yang paling merbahaya dan dikehendaki oleh pihak polis ini walau ke mana sahaja. Mereka tanpa rasa belas kasihan dan perikemanusiaan akan membunuh sesiapa sahaja termasuk pihak polis yang cuba untuk menghalang dan mematahkan kegiatan jenayah yang mereka lakukan. Demikianlah kejamnya mereka sehingga menjadi buruan polis untuk diberkas dan dihadapkan ke muka pengadilan untuk menerima hukuman yang setimpal dengan kesalahan jenayah yang telah mereka lakukan selama ini.


Tak lama kemudian kedengaran bunyi kereta bersama dengan cahaya lampu tiba di tempat Rony dan kawan-kawannya menunggu kehadiran Tahir. Walaupun Tahir yang ditunggu telah sampai namun wajah Rony masih lagi nampak tebal dengan rasa kemarahan dan bosan kerana terlalu lama menunggu pembeli dadah dan senjata api yang dijualnya itu.

Tahir bersama dengan seorang lagi kawannya itu lalu turun daripada kereta manakala seorang lagi menunggu di dalam kereta di tempat pemandu. Dia membawa beg yang penuh berisi dengan wang untuk diserahkan kepada Rony sepertimana yang telah dijanjikannya melalui perbualan telefon siang tadi. Tempat ini dipilih bagi mengelakkan mereka daripada dapat dikesan oleh polis dan seterusnya diberkas. Tahir jelas dapat membaca air muka yang ditunjukkan oleh Rony itu dan lantas dia mengeluarkan suara sambil mengangguk-anggukkan kepala.


“Maaflah sebab aku lambat janji aku datang, kan!”


Dia pantas menyerahkan beg yang sarat berisi dengan wang itu kepada Rony. Apalagi Rony yang ibarat orang yang mengantuk disorongkan bantal dan orang yang laparkan nasi dan dahagakan air itu lalu menyambut beg yang dihulurkan oleh Tahir itu. Tahir kemudiannya lalu mengarahkan Rony agar mengira kesemua wang yang terdapat di dalam beg itu sama ada cukup atau tidak. Sepertimana harga yang telah ditetapkan oleh Rony dalam penjualan dadah dan senjata api. Wajah senyuman riang lantas menjelma di wajah Rony apabila kesemua wang yang diberikan oleh Rony dalam beg itu mencukupi macam yang telah ditetapkannya kepada Tahir dalam perniagaan yang menyalahi undang-undang dan peraturan dadah dan senjata api yang boleh membawa kepada hukuman gantung sampai mati jika didapati sabit kesalahan.


Beg yang berisi dengan wang yang banyak itu seterusnya bertukar tangan dengan Rony menyerahkannya pula kepada Topan yang kemudiannya memasukkan ke dalam kenderaan pacuan empat roda yang sering mereka menaiki.


“Rony kau kena hati-hati!” Tahir memberi peringatan kepadanya setelah melihat dia sedang bersiap bersama dengan dua orang kawannya menuju ke kenderaan pacuan empat roda untuk berlalu pergi dari situ.


“Kau tak perlu beritahu aku, Tahir. Tentang polis kan sedang hebat memburu aku!” Dia sudah dapat mengagak apa yang dimaksudkan oleh rakan perniagaannya itu yang sama-sama terlibat dengannya menjalankan kegiatan jenayah.


“Pihak polis amat menghendaki kau sama ada hidup atau mati!” Demikianlah ingatan yang diberikan lagi oleh Tahir kepada Rony.


Namun rasa gentar dan takut tidak diendahkan oleh penjenayah yang ganas dan paling merbahaya itu sehingga menjadi buruan polis dan jawapan yang diberikannya adalah dalam nada suara yang bongkak dan angkuh sangat bunyinya dengan panjang lebar.


“Hei! Ingat ya ini Rony tahu. Tak siapa yang boleh menindakkan apa yang aku inginkan. Demi untuk kesenangan dan kemewahan hidup aku tak siapa yang boleh mengganggu apa yang aku buat. Kalau polis berani mencabar aku sanggup aku berdepan dengan mereka biar dengan ramai sekalipun. Tengoklah nanti siapa yang akan tewas dan siapa yang hebat. Barulah mereka tahu nanti siapa Rony yang sebenarnya tak takut mati dan masuk penjara seumur hidup!”

“Sebagai kawan aku nasihatkan kau aje supaya tidak tumpas di tangan mereka. Segala gerak-geri kau sedang mereka perhatikan dan menunggu masa untuk bertindak ke atas kau. Baiklah! Aku pergi dulu nanti aku hubungi kau bila perlukan barang,” kata Tahir pula sebaliknya.


Rony dan kawan-kawannya begitu juga dengan Tahir dan kawan-kawannya kemudian beredar ke kereta masing-masing dan berlalu pergi dari situ.


Kegiatan pengedaran dadah semakin berleluasa dan amat membimbangkan sejak akhir-akhir ini. Ramai anak-anak muda yang menjadi mangsa musuh durjana negara itu. Ibarat wabak penyakit yang amat merbahaya perlu dicegah sebelum mengorbankan ramai nyawa. Sehubungan dengan itu Inspektor Aziz telah mendapat arahan daripada pegawai atasan agar membanteras kegiatan yang boleh menghancurkan negara ini dengan habis-habisan sehingga ke akar umbi bagi memastikan dadah tidak menjadi gejala yang boleh meruntuhkan akhlak remaja. Di mana tenaga dan kudrat mereka amat diperlukan untuk membawa kemajuan dan kejayaan pada negara di masa hadapan.


Maka sebelum operasi dijalankan Inspektor Aziz memberikan taklimat kepada anggota-anggotanya terlebih dahulu supaya apa yang telah diaturkan dan dirancangkan berjaya dilaksanakan. Mengikut perancangan tempat yang menjadi sasaran dalam operasi ini adalah di pusat-pusat hiburan yang menjadi tumpuan para remaja untuk mendapatkan bekalan dadah.


“Saya mendapat maklumat pusat-pusat hiburan adalah tempat yang menjadi pilihan anak-anak muda untuk memperolehi stok dadah dengan mudah. Saya percaya ada sindiket yang berurusan jual beli dengan mereka di tempat-tempat ini,” terang Inspektor Aziz.


“Tuan!” Sarjan Ramli tiba-tiba menyampuk sambil mengangkat tangan untuk menyatakan sesuatu kepada ketuanya itu.


“Ya, sarjan!” Dia berpaling ke arah anggotanya yang berpangkat sarjan itu dan memberi laluan kepadanya untuk berkata.


“Maklumat yang diterima mengatakan bahawa remaja-remaja yang mengunjungi pusat-pusat hiburan ini mendapat bekalan daripada seorang lelaki yang bernama Tahir. Dia juga mempunyai kaitan dengan Rony yang sedang kita buru sekarang sebagai pembekal untuk dia menjualnya kepada remaja-remaja yang datang ke pusat-pusat hiburan yang akan kita gempur nanti,” jelas Sarjan Ramli pula sebaliknya.


Inspektor Aziz pantas mengangguk-anggukkan kepala dan memberikan maklumbalas terhadap apa yang dikatakan oleh Sarjan Ramli itu.


“Benar, sarjan!”


“Seperti juga Rony dia mempunyai rekod jenayah dalam pengedaran dadah dan senjata api. Tahir memang sudah lama dikehendaki polis dan saya mahu sarjan dan anggota-anggota yang lain mendapatkan maklumat di mana tempat mereka sembunyi. Lagi satu sebelum saya terlupa saya juga mendapat maklumat yang tempat Rony menyimpan bekalan dadah dan senjata api adalah di luar kawasan Kuala Lumpur,” ucap Inspektor Aziz.


“Di mana, tuan?” Kerana rasa ingin tahu yang teramat sangat maka Sarjan Ramli cepat memintas.


“Dengarnya di Kuala Pilah tapi tempatnya masih lagi tidak diketahui di mana. Saya harap awak semua bekerja keras dan sentiasa membuat pemantauan untuk mendapatkan maklumat itu. Faham!” Inspektor Aziz memandang anggota-anggotanya dengan silih berganti.


“Faham, tuan!” sambut anggota-anggotanya dengan beramai-ramai sambil mengangguk-anggukkan kepala sebagai tanda mengerti dengan apa yang telah diarahkan oleh ketua mereka itu.


Inspektor Aziz kemudiannya menyambung semula taklimat berkenaan operasi yang akan dijalankan pada malam ini untuk membanteras kegiatan penjualan dan pembelian dadah di kalangan remaja yang bertapak kuat di tapak-tapak hiburan di sekitar bandar raya Kuala Lumpur. Dia mengingatkan anggota-anggotanya supaya melaksanakan operasi ini mengikut apa yang telah direncanakan oleh mereka dan berharap berjaya mencapai matlamatnya untuk menghapuskan gejala penagihan dadah yang dihidapi oleh anak-anak muda. Setelah tiada soal jawab dan anggota-anggota polis yang terlibat dalam operasi khas ini faham akan tugas masing-masing maka Inspektor Aziz pun mengarahkan anggota-anggotanya ke tempat-tempat yang telah ditetapkan untuk menjalankan serbuan.


Dalam serbuan yang dijalankan sehingga ke dinihari ini pasukan polis yang diketuai oleh Inspektor Rashid telah berjaya menangkap ramai anak-anak muda yang terlibat dengan kegiatan penagihan dadah. Amat menyedihkan bukan sahaja remaja lepasan sekolah yang diberkas malahan juga yang masih bersekolah lagi turut terlibat dalam kegiatan yang meruntuhkan akhlak dan tidak bermoral ini. Timbul pelbagai persoalan bagaimana mereka boleh terjebak ke lembah yang penuh dengan kehitaman dan noda ini. Jawapannya mungkin daripada kurangnya didikan agama oleh ibu bapa, pergaulan bebas dengan rakan-rakan sebaya tanpa batasan dan mencuba dadah untuk mencari keseronokan dan melepaskan tekanan bila ditimpa masalah. Seperkara lagi kejayaan polis menggempur pusat-pusat hiburan yang menjadi markas para remaja untuk mendapatkan bekalan dadah telah mendapat liputan yang meluas di televisyen dan dada akhbar.

BAB 9

Sebelum cuti sekolah bermula ketiga-tiga sahabat ini Maizan, Ramdan dan Arshad berserta dengan pelajar-pelajar lain akan menghadapi peperiksaan terlebih dahulu. Maka mereka bertiga melupakan seketika untuk melakukan siasatan rumah banglo lama di atas bukit yang penuh dengan pelbagai persoalan dan juga dianggap penuh dengan misteri itu. Tumpuan mereka pada ketika ini adalah terhadap pelajaran untuk mencapai keputusan yang cemerlang dalam peperiksaan. Justeru itu mereka perlu mengisi masa pada sebelah petang selepas balik dari sekolah dengan mengulangkaji pelajaran dan menghafal serta membaiki kelemahan terhadap mata pelajaran yang lemah agar mereka dapat menjawab dengan baik dan tepat soalan peperiksaan yang dikemukakan nanti. 


Ketiga-tiga sahabat ini menggunakan kaedah peta minda untuk menghafal dan memahami mata pelajaran sebagai persediaan menghadapi peperiksaan yang bakal diduduki. Selain daripada itu mereka juga mengadakan perbincangan dan membuat latihan dengan menjawab contoh-contoh soalan sebagai persediaan untuk memantapkan lagi penguasaan mereka terhadap setiap mata pelajaran. Bagi mereka bertiga peperiksaan adalah amat penting dan perlu belajar dengan bersungguh-sungguh dan berusaha gigih demi mencapai keputusan yang cemerlang.


Seperti biasa selepas bersarapan sebelum melangkah menuju ke sekolah Maizan akan bersalaman dan mencium kedua-dua tangan ayah dan ibunya memohon restu agar dia berjaya dalam pelajaran. Dia juga menyatakan kepada kedua-dua ayah dan ibunya bahawa hari ini dia akan menduduki peperiksaan dan memohon kedua-dua ayah dan ibunya berdoa agar dia tenang semasa menjawab soalan peperiksaan nanti serta lulus dengan jayanya. Ayah dan ibunya berpesan supaya dia menjawab soalan peperiksaan dengan baik dan mendoakan akan kejayaan Maizan. Dia membalas dengan menyatakan akan ingat segala pesan ayah dan ibunya itu.

Kemudian dia bergerak keluar meninggalkan rumah manakala ayahnya pula macam biasa akan menuju ke kebun getah Haji Idris dengan motosikal untuk menoreh getah mencari rezeki buat mereka sekeluarga. Sewaktu dalam perjalanan menuju ke tempat menimba ilmu cuaca pagi kelihatan baik dan bersinar indah mewarnai seluruh kampung. Seolah-olah memberikan harapan dan impian kepada mereka untuk menjalani peperiksaan dengan penuh keazaman dan semangat demi menjulang kejayaan yang cemerlang dan sejati memberikan yang terbaik. Seperti biasa ketiga-tiga sahabat ini akan rancak berbual-bual sepanjang perjalanan yang mereka lalui dari rumah ke sekolah. Kali ini tajuk perbualan hangat mereka tertumpu kepada peperiksaan yang akan dihadapi bermula hari ini selama seminggu. 

“Kita mesti sentiasa tenang semasa menjawab soalan peperiksaan dan jangan gopoh,” ingat Maizan pada kedua-dua sahabatnya itu Ramdan dan Arshad.


Sampai sahaja di sekolah memandangkan waktu peperiksaan masih lagi belum bermula maka mereka bertiga mengambil kesempatan menelaah mata pelajaran pertama yang akan mereka hadapi dalam peperiksaan pada pagi ini. Sebaik-baik sahaja loceng kedengaran ketiga-tiga sahabat ini termasuk pelajar-pelajar lain lalu beratur di tempat perhimpunan dan masuk ke dalam kelas masing-masing.


Sebelum peperiksaan bermula guru kelas mereka Cikgu Nasir memberikan taklimat berkenaan peraturan dan undang-undang yang perlu dipatuhi semasa pelajar-pelajar menduduki peperiksaan dalam kelas. Salah satu daripada perkara yang paling utama diingatkan kepada para pelajar adalah tidak melakukan perbuatan meniru dan membuat sebarang perlanggaran undang-undang berkaitan dengan peperiksaan sekolah. Sekiranya terdapat ada di kalangan pelajar yang melakukan kesalahan tersebut maka tindakan tegas akan diambil dengan serta-merta di mana tidak dibenarkan untuk menduduki peperiksaan.


Setelah selesai taklimat kertas soalan pun diedarkan kepada pelajar-pelajar dan mereka mula menjawab soalan setelah diarahkan oleh Cikgu Nasir. Kertas pertama dalam peperiksaan pagi ini adalah karangan Bahasa Melayu. Tiga sahabat ini berserta dengan pelajar-pelajar lain menjawab soalan tersebut penuh cermat dan ketenangan. Seperti yang selalu diajarkan oleh Cikgu Karim mereka terlebih dahulu akan merangka isi-isi penting sebelum dikembangkan menjadi sebuah karangan macam yang dikehendaki oleh soalan. Para pelajar mengikut segala peraturan dan undang-undang yang telah ditetapkan dalam peperiksaan sekolah dan kerjasama yang mereka berikan menjadikan peperiksaan yang dijalankan adalah baik dan lancar. Sebaik-baik sahaja masa yang diberikan kepada pelajar-pelajar tamat untuk menjawab soalan maka mereka kemudiannya menyerahkan kertas jawapan kepada guru pengawas peperiksaan yang bertugas Cikgu Nasir.


Mereka kemudiannya lalu meninggalkan kelas yang dijadikan dewan peperiksaan menuju ke kantin untuk berehat. Tiga sahabat itu menjadikan tajuk soalan karangan Bahasa Melayu yang keluar dalam peperiksaan tadi sebagai tajuk perbualan utama. Sambil menikmati nasi lemak telur rebus dan air sirap yang dipesan daripada peniaga kantin untuk mengalas perut.


“Kau pilih tajuk karangan apa tadi, Maizan?” tanya Ramdan.


“Pencemaran alam sekitar,” Maizan menjawab pantas.


“Kau pulak, Arshad?” Ramdan kemudiannya berpaling pula ke arah Arshad yang duduk di sebelah yang kelihatan sedang meneguk air sirap. Sebaik-baik sahaja selesai menjamah hidangan nasi lemak telur rebus yang dijual oleh peniaga di kantin sekolah.


“Cara untuk mengatasi masalah keruntuhan akhlak di kalangan remaja pada hari ini,” balasnya.


Maizan yang duduk bertentangan dengan Ramdan dan Arshad kemudiannya lalu memalingkan muka ke arah Ramdan dan menyoal.


“Kau pulak buat karangan pasal apa?”

“Ke arah menyemai rasa semangat kecintaan terhadap negara.” Jawapan yang diberikan oleh Ramdan pada pertanyaan yang diajukan oleh Maizan itu.


“Menarik tajuk karangan yang kau buat tu,” ujar Maizan pula sebaliknya.


“Tentu semangat kau berkobar-kobar dan menyala-nyala macam api yang panas terbakar bila kau buat tajuk karangan tu,” usik Arshad sambil tersenyum kecil.


“Memang cukup bersemangat, kawan!” Ramdan menyambut dengan mengangguk-anggukkan kepala.


“Sampai tak cukup kertas aku nak tulis.” Senyuman juga terukir di wajah Ramdan membalas usikan kawannya itu.


“Hebat tu! Dah tentu Cikgu Karim beri kau markah tinggi!” Dari raut wajah Arshad jelas nampak dia benar-benar kagum dengan karangan yang dihasilkan oleh sahabatnya itu.


Maizan juga tumpang tersenyum apabila melihat kedua-dua kawannya itu yang gemar mengusik dan bergurau antara satu sama lain. Bagi dia gelagat Ramdan dan Arshad yang gemar saling usik-mengusik adalah sesuatu yang amat menghiburkan. Dalam persahabatan akrab dan rapat di antara mereka bertiga setelah sekian lama terjalin sejak mereka dari masih kecil lagi bersekolah rendah. Sehinggalah ke hari ini apabila mereka melangkah ke alam remaja memasuki sekolah menengah belajar dalam tingkatan empat.


“Kau ni puji dan angkat aku lebih-lebih pulak. Ada apa-apa ke ni. Nak minta aku belanja makan ke?” soal Ramdan pada Arshad sambil tersenyum lebar jelas kelihatan di mukanya.


“Kalau kau nak apa salahnya aku alu-alukan. Bak kata orang kecil tapak tangan nyiru aku tadahkan,” Arshad membalas. 


Mereka lalu ketawa berdekah-dekah termasuk Maizan dan setelah ketawa mereka reda Maizan yang selama ini mendiamkan diri lalu bersuara pada kedua-dua kawannya itu mengenai soalan karangan Bahasa Melayu yang mereka jawab dalam peperiksaan yang mereka duduki tadi.


“Tak kiralah panjang mana sekalipun yang kita tulis dalam karangan. Tapi yang penting kita mesti ikut apa yang telah diajarkan oleh Cikgu Karim. Mesti ada pengenalan, isi dan kesimpulan serta tidak membuat kesalahan tatahabasa. Barulah kita akan mendapat markah yang baik.”

Apa yang dikatakan oleh Maizan itu disambut baik dan disokong oleh kedua-dua kawannya itu. Seperti biasa loceng sekolah akan berbunyi apabila tamatnya waktu rehat. Maka kantin tempat pelajar-pelajar untuk berehat sambil menjamu selera akan lengang dengan mereka akan masuk semula ke kelas untuk menduduki kertas peperiksaan berikutnya.


Selesai sahaja menduduki peperiksaan maka cuti sekolah pun bermula. Walaupun cuti sekolah Maizan tetap bangun awal pagi menunaikan solat Subuh dan membantu ayahnya menoreh getah di kebun Haji Idris dan mengusahakan kebun di belakang rumah. Pagi ini ibunya meminta dia membeli sarapan pagi di warung Pak Latip. Setibanya di warung Pak Latip kelihatan beberapa orang kampung sedang menikmati sarapan pagi. Termasuk Bidin dan Pak Ismail juga berada di situ untuk menjamu selera dengan menikmati makanan dan minuman yang dijual oleh Pak Latip.


“Assalamualaikum, Pak Latip!” Maizan memberi salam setibanya di warung Pak Latip.


“Waalaikumsalam, Maizan. Awal kamu datang beli sarapan,” jawab Pak Latip pula.


“Emak suruh beli sarapan lepas ni nak tolong ayah menoreh,” dia membalas.


“Hah, eloklah tu, Maizan! Daripada tak ada apa nak buat cuti sekolah ni eloklah kamu menolong ayah kamu menoreh. Sekurang-kurangnya terisi juga masa kamu dengan perkara yang faedah masa cuti sekolah ni. Walaupun dengan membantu ayah kamu menoreh untung-untung ayah kamu beri duit sekolah tolong dia menoreh,” kata Pak Latip lagi sambil tersenyum. Tanda rasa gembira dan memberikan sokongan kepada Maizan yang membantu ayahnya melakukan kerja-kerja menoreh getah sewaktu cuti sekolah.


“Tentang upah tu taklah saya harapkan sangat, Pak Latip. Saya kasihan tengok ayah seorang diri menoreh untuk menampung hidup saya sekeluarga. Bila ada kelapangan cuti sekolah macam ni saya pun bantulah untuk meringankan kerjanya tu,” ujar Maizan pula.


“Alhamdulillah! Syukur ayah dan ibu kamu dapat anak macam kamu ni. Nak harapkan anak-anak Pak Latip tolong berniaga di warung ni hai entahlah. Dia orang lebih suka bekerja makan gaji di bandar besar Kuala Lumpur tu. Asyik-asyik berbual ni kang lambat pulak kamu dan ayah kamu nak pergi menoreh. Kamu nak apa, Maizan?” Pak Latip bersuara sambil bersedia menunggu untuk memberikan makanan yang dijadikan sarapan oleh Maizan sekeluarga pada pagi ini. 

“Beri nasi lemak tu lapan bungkus, kuih kaswi enam dan kuih karipap juga enam,” pinta Maizan.


“Yalah!” jawab Pak Latip dengan mengangguk-anggukkan kepala. 



“Banyak kamu beli nasi lemak dan kuih maklumlah adik-beradik kamu ramai.” Dia kemudiannya lalu menyerahkan nasi lemak yang berbungkus dengan daun pisang itu dan kuih kepada Maizan yang menyambutnya dan seterusnya menghulurkan wang kepada Pak Latip.

“Terima kasih, Maizan!” ucap Pak Latip dalam senyuman mesra.


“Sama-sama, Pak Latip. Saya balik dulu, ya!” mohon Maizan pula.


“Baiklah!” Pak Latip mengangguk-anggukkan kepala.


“Sampaikan salam Pak Latip pada ayah dan ibu kamu,” tambah Pak Latip lagi.


“Insya-Allah, Pak Latip!” Maizan membalas dengan anggukkan kepala.


Semakin ramai orang kampung mengunjungi warung Pak Latip. Begitulah kelazimannya pada setiap pagi untuk bersarapan dan membeli makanan. Ketika hendak meninggalkan warung Pak Latip dia terdengar perbualan antara Bidin dan Pak Ismail yang duduk semeja sambil menikmati sarapan pagi. Perbualan mereka berdua yang rancak itu berkisar tentang rumah banglo lama yang berpuaka di atas bukit itu yang sudah lama terletak di kampung ini. Namun mereka tidak menyedari kehadiran Maizan yang membeli sarapan di warung Pak Latip sedang giat bersama dengan kawan-kawannya Ramdan dan Arshad menyiasat rumah lama itu membuktikan sama ada benar ia berpuaka atau sebaliknya sepertimana yang sedang diceritakan oleh Bidin dan Pak Ismail. Untuk mengetahui apa yang diceritakan oleh Bidin dan Pak Ismail maka Maizan mengambil masa sedikit bagi mencuri dengar macam yang sering dibacanya dalam buku kisah penyiasatan untuk mendapatkan petunjuk dan bukti dengan berdiri jauh daripada mereka yang berada di warung Pak Latip.


“Memang betul kata kau, Bidin. Rumah tu memang berpuaka aku sendiri pernah beberapa kali berjumpa dengan lembaga yang menakutkan dan menyeramkan. Berkeliaran di rumah tu sewaktu aku pergi memancing di sungai yang tidak jauh dari rumah tu,” Pak Bidin berkata.


“Tapi ada jugak yang berani dekat dengan rumah tu. Pernah satu malam satu terserempak dengan beberapa orang budak cuba masuk ke dalam kawasan rumah tu,” jelas Bidin.


“Berani dia orang ya dah tahu rumah tu berpenunggu nak masuk pulak ke rumah tu. Kau kenal ke budak-budak yang tunjuk berani tu?” Pak Ismail menyoal dengan memandang muka Bidin.


“Entahlah!” gelengnya dengan pantas.


“Tapi saya rasa dia orang tu budak-budak kampung ni,” sambung Bidin lagi sambil menghabiskan sisa-sisa air teh yang dipesannya daripada Pak Latip.


“Yang kau pulak buat apa kat situ malam-malam dah tahu rumah tu berpuaka?” Tiba-tiba Pak Ismail bertanya pada Bidin yang menjadikan dia berasa terperanjat dan tidak menyangka Pak Ismail akan menghulurkan soalan itu. Dari raut wajahnya itu jelas nampak dia perlu mencari jawapan yang kuat dan kukuh. Supaya tidak bocor rahsia yang dipegangnya selama ini terhadap rumah itu.

 
“Saya pun macam Pak Ismail jugak pergi memancing. Jadi sewaktu dalam perjalanan balik tu saya terserempaklah dengan budak-budak tu sewaktu melalui kawasan rumah tu,” dia berdalih.


Memandangkan dia sudah terlalu lama berada di warung Pak Latip dan keluarganya sedang menanti dia pulang membawa sarapan yang dibeli dan ayahnya pula hendak keluar pergi menoreh maka dia mengambil keputusan untuk berlalu pergi dari situ dan pulang semula ke rumah. Sepanjang perjalanan pulang menuju ke rumah dia asyik memikirkan Bidin yang berbohong dengan Pak Ismail mengatakan pergi memancing sewaktu terserempak dengan dia bersama dengan kawan-kawannya. Ketika menghampiri rumah banglo lama di atas bukit yang penuh dengan misteri itu yang menarik minat dia dan kawan-kawannya untuk menyiasat. Maka lantas tergerak dalam pemikirannya akan penemuan terbaru dalam penyiasatan ini yang semakin kuat kaitan Bidin dengan rumah yang sering hangat dan panas menjadi perbualan orang-orang di kampung ini yang dikatakan berpenunggu dan berpuaka. Ringkasnya Maizan ingin mendapatkan latar belakang Bidin untuk melengkapkan dan mengukuhkan siasatan terhadap rumah misteri itu daripada ayahnya sewaktu membantu ayahnya di kebun petang nanti.


Tanpa disedari hari telah pun memasuki petang sedangkan pagi baru saja dirasakan menjelma sebentar tadi. Seperti biasa Maizan tidak melupakan jadual hariannya sebagai seorang pelajar dengan membuat ulang kaji pelajaran walaupun pada masa cuti sekolah. Tengah hari tadi sewaktu menikmati makan tengah hari bersama dengan keluarga ayahnya mengingatkan Maizan supaya membantu dia memetik sayur-sayur di belakang rumah untuk diambil oleh Pak Ahmad ayah Arshad untuk dijual di pekan sehari. Selepas menunaikan solat Asar dan menikmati juadah minum petang Maizan dan ayahnya pun memetik sayur-sayur di kebun belakang rumah untuk dijual oleh Pak Ahmad di pekan sehari pada keesokan hari iaitu Ahad.


Suasana petang disinari dengan cuaca cerah dan panas bersama dengan iringan angin yang bertiup halus dan sepoi-sepoi bahasa. Sambil memasukkan sayur-sayur kampung yang telah dipetik cili api, pucuk ubi, keladi, keledek, serai, daun kunyit, terung telunjuk dan lain-lain lagi ke dalam guni Maizan dan ayahnya rancak berbual-bual tentang kebun yang mereka usahakan secara kecil-kecilan di belakang rumah.


“Syukur alhamdulillah hasil tanaman kita ni hidup subur. Selain daripada kita dapat makan hasil daripada jualannya dapatlah menampung hidup kita sekeluarga. Nak harapkan duit hasil daripada menoreh tak menentu. Maklumlah kalau harga getah naik banyaklah kita dapat duit. Kalau harga getah turun tak banyaklah duit yang kita dapat musim hujan langsung tak dapat menoreh,” ayahnya berkata dengan penuh panjang lebar.


“Sekurang-kurangnya duit hasil daripada jualan sayur-sayur kampung ni ayah dapat kita jadikan tabung yang boleh kita gunakan bila kesempitan wang,” Maizan menambah.


“Memang betul, Maizan!” ayahnya pantas mengangguk-anggukkan kepala.


“Daripada tanah ni terbiar bila masa lapang petang-petang begini elok kita usahakan dapat juga kita menikmati hasilnya macam sekarang,” sambung ayahnya lagi.


“Ayah dah lama ke bekerja mengusahakan kebun sayur-sayur kampung macam ni?” Maizan menyoal ayahnya dengan rasa penuh minat.


Pertanyaan yang diajukan oleh Maizan itu lantas membuatkan ayahnya terhenti seketika daripada memasukkan sayur-sayur kampung yang telah dipetik ke dalam guni. Dia kemudiannya lalu menarik nafas yang panjang dan menyapu peluh yang mengalir di mukanya dengan tuala yang diletakkannya di lehernya dengan topi menutupi kepalanya. Memang bahang panas cuaca pada petang ini jelas terasa seperti hangat membakar kulit mukanya. Air suam di dalam botol lalu diteguknya buat penghilang dahaga dan jelas terasa segar dan nyaman bagai air terjun di pinggir kali bila membasahi tekaknya yang kering itu. Ayahnya lalu memandang wajah Maizan yang kelihatan setia menanti jawapan daripadanya dengan bersuara.


“Sejak ayah masih lagi berusia remaja macam kau ni ayah dah membantu arwah datuk mengusahakan kebun seperti ini. Sekarang giliran kau pulak membantu ayah supaya kau dapat mengisi masa lapang selepas belajar pada waktu petang dengan perkara yang berfaedah dan menyihatkan.”

“Memang benar, ayah!” sambut Maizan pula sebaliknya dengan anggukkan kepala apabila mendengar kata-kata ayahnya itu.


“Bila badan sihat dengan menolong ayah berkebun macam ni badan pun sihat dan otak jadi cergas untuk belajar.”


Ayahnya lantas tersenyum diam sebaik-baik sahaja mendengarkan apa yang dicakapkan oleh Maizan sebagai tanda anaknya itu faham tujuan kenapa dia mengajaknya berkebun pada setiap petang  sambil memasukkan sayur-sayur kampung yang telah dipungut bersama dengan Maizan ke dalam guni. Menanti Pak Ahmad datang untuk mengambilnya sepertimana yang telah dijanjikan untuk dijual di pekan sehari esok. Tiba-tiba Maizan teringatkan untuk bertanya tentang Bidin pada ayahnya dengan harapan untuk mendapatkan maklumat siapa dia yang sebenarnya di mana jelas mempunyai kaitan rapat dan erat dengan rumah banglo lama di atas bukit yang mengandungi misteri yang perlu dirungkaikannya melalui penyiasatan yang dijalakannya bersama dengan dua orang sahabat karibnya Ramdan dan Arshad.


“Tadi Maizan jumpa Abang Bidin sewaktu membeli sarapan di warung Pak Latip,” ujarnya.


“Kenapa dengan dia?” tanya ayahnya sambil terus memasukkan sayur-sayur kampung ke dalam guni.


“Dia tu sebenarnya kerja apa, ayah?” soal Maizan pula.


“Setahu ayah dulu dia kerja di Kuala Lumpur tak tahulah ayah dia kerja apa di sana. Eh, tiba-tiba aje Maizan tanya pasal dia kenapa?” ayahnya membalas.


Mendengarkan sahaja apa yang dikatakan oleh ayahnya itu Maizan lalu sengaja berdalih dengan menggeleng-gelengkan kepala dan bersuara.


“Tak ada apa-apa, ayah!”

“Bila jumpa dia pagi tadi tiba-tiba aje nak tahu dia sebagai orang yang sekampung kerja apa manalah tahu kalau ada orang cari dia dan tanya pasal kerja dia,” kata Maizan lagi.


Perbualan antara Maizan dan ayahnya tentang Bidin pantas terhenti serta-merta apabila kedengaran bunyi van memasuki kawasan rumahnya. Pak Ahmad telah datang untuk mengambil sayur-sayur kampung yang telah dimasukkan ke dalam guni oleh Maizan dan ayahnya. Sebaik-baik sahaja Pak Ahmad turun daripada van dia lalu memberi salam dan disambut bersama oleh Maizan dan ayahnya kemudiannya Pak Ahmad bersalaman dengan kedua-dua beranak itu.


Ayah Maizan dan Pak Ahmad berbual seketika manakala Maizan pula mengangkat guni-guni yang berisi sayur-sayur kampung dan memasukkannya ke dalam van. Perbualan antara ayah Maizan dan Pak Ahmad adalah berkenaan sayur-sayur kampung yang menjadi pilihan pembeli di pekan sehari. Setelah membayar harga sayur-sayur kampung yang dibeli oleh Pak Ahmad dia kemudiannya lalu meminta diri untuk pulang ke rumah semula. Setelah van yang dipandu oleh Pak Ahmad tidak lagi kelihatan di kawasan rumah Maizan maka kedengaran pula suara ibunya yang menyuruh adik-adiknya yang sedang bermain di halaman rumah supaya masuk ke dalam rumah untuk membersihkan diri. Kerana sebentar nanti selepas waktu maghrib mereka akan pergi mengaji ke rumah Lebai Daud yang terletak di jauh dari rumah mereka.

BAB 10


Kali ini ketiga-tiga sahabat nekad untuk pergi menyiasat ke rumah misteri banglo lama di atas bukit itu. Walaupun sebelum ini terdapat pelbagai halangan dan rintangan yang menggagalkan hasrat mereka. Namun ketiga-tiga remaja ini tidak mengenal erti mengalah dan putus asa. Petang ini mereka telah mengambil keputusan untuk pergi ke rumah itu melihat sendiri apa yang sebenarnya terjadi sehingga ia dikatakan berpuaka oleh orang-orang kampung.


Dalam fikiran tiga orang pelajar tingkatan empat ini ligat dengan persoalan kenapa rumah itu menjadi ketakutan kepada orang-orang kampung dari dahulu sehingga sekarang. Ibarat orang Melayu makan nasi tak lengkap rasanya kalau tanpa sambal belacan dan ulam-ulaman sebagai pembuka selera. Begitu jugalah dengan rumah kepunyaan Tuan Smith ini sering dikaitkan dengan kisah yang menyeramkan. Tambah menghairankan mereka lagi tak semua orang kampung terserempak dengan lembaga yang mendiami rumah itu. Sebaliknya hanya segelintir sahaja daripada mereka yang melihat lembaga yang aneh dan menakutkan itu sering berkeliaran di kawasan rumah itu pada waktu malam.


Perjalanan Maizan, Ramdan dan Arshad menuju ke rumah yang penuh dengan kemisterian itu diiringi dengan cuaca yang baik dengan matahari kelihatan bersinar indah di kaki langit biru dan gumpalan awan tebal memutih memayungi seluruh kampung. Sedikit pun tidak kelihatan tanda-tanda hujan akan turun manakala angin bertiup dalam irama lembut dan sepoi-sepoi bahasa. Ketiga-tiga menanamkan harapan yang menggunung tinggi untuk dapat memasuki kawasan rumah itu sepertimana yang setelah sekian lama dirancangkan dalam penyiasatan mereka.


Kisah Maizan terdengar perbualan antara Bidin dengan Pak Ismail berkenaan rumah yang dikatakan berpuaka itu yang ditemuinya ketika membeli sarapan pagi di warung Pak Latip semalam menjadi tajuk perbualan panas dan hangat sewaktu dalam perjalanan mereka menuju ke rumah itu. Memang mereka benar-benar berasa hairan dan pelik mengapa Bidin dan Pak Ismail tetap kuat mengatakan rumah itu mempunyai penunggu yang menyerupai lembaga yang amat menyeramkan dan menakutkan.


“Dari perbualan mereka jelas nampak macam nak menakut-nakutkan orang kampung supaya jangan sesekali menghampiri kawasan rumah tu. Lagi satu Bidin memberitahu Pak Ismail yang dia pernah menghalang kita bertiga daripada memasuki kawasan rumah tu pada malam yang kita pergi tu,” jelas Maizan pada kedua-dua sahabatnya itu. Sambil mengatur langkah perlahan dan tenang mengharungi jalan menuju ke rumah itu.


“Sampai begitu sekali dia cerita pada Ismail?” Arshad sebaliknya bertanya dengan rasa penuh terperanjat sambil memandang muka Maizan apabila mendengar apa yang diceritakannya oleh kawannya itu. Yang dianggapnya sebagai ketua dalam tugas penyiasatan yang dilakukannya bersama dengan seorang lagi kawannya Maizan. Terhadap rumah yang penuh dengan kisah misteri itu yang terletak di atas bukit dalam kampung di mana dia tinggal.


“Bukan itu sahaja Abang Bidin juga bercakap bohong dengan Pak Ismail,” tambah Maizan lagi.


“Cakap bohong?” Ramdan pula berasa amat terkejut dengan apa yang dijelaskan oleh Maizan itu.


“Betul!” Maizan sebaliknya menyambut pula dengan mengangguk-anggukkan kepala.


“Apa yang dia bohong dengan Pak Ismail, Maizan?” sampuk Arshad yang seakan-akan tidak sabar menyampuk untuk mengetahui dengan lebih lanjut apa yang dikatakan oleh Maizan itu.


“Pak Ismail tanya dia apa yang dia buat pada malam tu sewaktu berjumpa dengan kita di kawasan rumah tu,” ujar Maizan.


“Habis tu apa dia kata?” celah Ramdan dengan pantas sama seperti Arshad yang bagaikan tidak mahu menanti lama Maizan memberikan jawapannya.


“Dia kata pergi memancing dekat sungai yang berdekatan dengan rumah tu sedangkan masa kita terserempak dengan dia tak ada pun dia bawa batang kail,” balas Maizan pula sebaliknya.


“Semakin pelik aku dengan Abang Bidin ni!” angguk Ramdan pula. Sambil rasa kerut jelas nampak di wajahnya memikirkan sesuatu sebaik-baik sahaja mendengar apa yang dijelaskan oleh Maizan itu.


“Yalah!” Arshad menyambut dengan mengangguk-anggukkan kepala pantas sebagai tanda mempersetujui dengan apa yang diucapkan oleh Ramdan itu.


“Jelas dan nyata yang Abang Bidin menjaga dan menyimpan suatu rahsia besar dalam rumah tu. Sehinggakan dia sanggup menegah kita daripada menghampiri rumah itu dan membuat penipuan dengan mengatakan terserempak dengan kita di kawasan rumah tu semasa pergi memancing. Walhal kita tengok dia bawa lampu suluh aje dan macam yang dicakapkan oleh Maizan tadi taka da pun kita nampak dia bawa batang kail dan bawa balik ikan,” tegas Arshad lagi.


“Aku cuba juga dapatkan maklumat tentang dia daripada ayah aku,” tambah Maizan.


“Hah! Apa yang kau dapat, Maizan?” Ramdan bertanya sambil mendongakkan kepala melihat muka Maizan yang berada di sebelah kirinya.


Maizan hanya menggeleng-gelengkan kepala sebaik-baik sahaja mendengar pertanyaan yang dihulurkan oleh kawannya itu dan pantas bersuara untuk menjawab.


“Tak banyak aku dapat maklumat tentang dia!”


“Apa yang ayah aku beritahu aku yang dulu dia pernah bekerja di Kuala Lumpur dan apa kerja dia tak diketahui,” ujar Maizan lagi.


“Kita mesti dapatkan maklumat siapa dia yang sebenarnya Abang Bidin ni. Sebab dia mempunyai kaitan yang kuat dan kukuh dengan rumah misteri yang sedang kita siasat itu!” cadang Arshad pula pada dua orang kawannya Maizan dan Ramdan yang kelihatan terhenti seketika daripada meneruskan perjalanan ke rumah banglo lama di atas bukit itu bila bercerita tentang Bidin.


“Aku sokong dan amat bersetuju sekali dengan apa yang kau cakapkan tu, Arshad!” nyata Ramdan.


“Maklumat tentang Abang Bidin amat penting untuk membantu dan melicinkan penyiasatan kita. Aku akan cuba dapatkan maklumat Abang Bidin aku harap kau pun jugak begitu, Arshad,” pintanya.


“Itulah yang sebaik-baiknya aku akan bantu kau untuk dapatkan latar belakang mengenai orang yang menghalang kita daripada masuk ke dalam kawasan rumah yang banyak dengan misteri itu,” janji Arshad pula.


“Baguslah kalau macam tu!” Maizan menyampuk pula sebaliknya sambil mengangguk-anggukkan kepala sebagai tanda pujian terhadap apa yang dilakukan oleh kedua-dua sahabatnya dalam menyiasat rumah yang penuh dengan teka-teki dan pelbagai muslihat itu yang mengaitkannya dengan berpuaka sehingga orang-orang kampung percaya sehingga boleh menyebabkan lari daripada akidah dan pegangan ajaran agama Islam.


“Bila ada semangat kerjasama dan saling bantu-membantu macam yang kau orang berdua tunjukkan mudahlah kerja kita untuk menyelesaikan siasatan ke atas rumah tu,” kata Maizan lagi.


Dalam asyik rancak berbual-bual tanpa disedari mereka telah pun menghampiri rumah banglo lama di atas bukit itu. Tiba-tiba Maizan terpandang kesan tayar kenderaan pada jalan tanah naik ke rumah itu. Dia kemudiannya lalu menarik perhatian kedua-dua kawannya itu supaya melihat kesan tayar tersebut. Ketiga-tiga sahabat itu seterusnya mengalihkan pandangan ke arah rumah itu dan kelihatan kenderaan pacuan empat roda di halaman rumah itu. Dengan empat orang lelaki termasuk Bidin di mana dua orang daripadanya sedang memunggah kotak-kotak turun daripada kenderaan dan membawanya masuk ke dalam rumah.


Tiga orang sahabat itu kemudiannya lalu pantas bersembunyi di celah-celah semak samun yang menutupi pemandangan rumah itu daripada jauh. Supaya tidak dapat dilihat dan dikesan oleh Bidin berserta dengan tiga orang lelaki itu akan kehadiran mereka. Nada suara yang perlahan seperti berbisik namun jelas dapat didengar antara mereka bertiga lalu dikeluarkan silih berganti oleh Maizan, Ramdan dan Arshad.


“Apa agaknya dalam kotak-kotak yang dia orang bawa masuk ke dalam rumah tu,” kata Maizan sambil mengintai dari celah-celah daun dan semak samun yang tumbuh di tempat yang mereka bertiga jadikan untuk bersembunyi daripada nampak dan dilihat oleh Bidin bersama dengan tiga orang lelaki itu.


“Tengok tu Abang Bidin pun ada sama macam dia yang bekerja dengan lelaki tu untuk menjaga rumah tu,” Arshad menambah.


“Lelaki tu macam ada beritahu perkara penting pada dia kau orang tengoklah tu dia asyik mengangguk-angguk aje bila lelaki tu bercakap menurut saja apa yang dia suruh,” celah Ramdan.


“Aku perhatikan gerak-geri dia orang tu mencurigakanlah,” Arshad bersuara.


“Yalah!” Ramdan membalas dengan mengangguk-anggukkan kepala sebagai tanda jelas menyetujui dan menyokong penuh dengan apa yang dipandang oleh Arshad terhadap keempat-empat lelaki itu termasuk Bidin.


“Kalau kau orang nak tahu mereka semua tulah lelaki yang aku nampak menaiki kereta pacuan empat roda tu bersama dengan Abang Bidin menuju ke rumah ni. Sewaktu aku membantu ayah aku menoreh getah di kebun Haji Idris tempoh hari,” jelas Maizan pula kepada kedua-dua orang sahabat karibnya itu.


“Jadi, inilah lelaki-lelaki yang kau ceritakan tu!” sampuk Ramdan.


“Yalah! Tapi aku rasa hairan jugak kenapa mereka menyimpan kotak-kotak tu dalam rumah yang dikatakan oleh orang-orang kampung ni berpuaka,” tambah Maizan.


“Tentu kotak-kotak yang mereka punggah masuk ke dalam rumah tu mempunyai rahsia kita mesti siasat!” Arshad begitu ghairah sekali untuk mengetahui apa isi di dalam kotak-kotak yang diangkat oleh kedua-dua lelaki itu.


“Jangan-jangan mereka ni semua penjenayah tak?” teka Ramdan pula sebaliknya setelah sekian lama mengintip dan memerhatikan gerak-geri ketiga-tiga lelaki itu termasuk Bidin yang juga orang kampungnya.


“Boleh jadi benar juga cakap kau, Ramdan. Tengok daripada rupa mereka semua tu macam ada yang tak kena aje dan bengis pulak tu,” Arshad mencelah.


“Kita terus perhatikan gerak-geri mereka yang mencurigakan tu,” cadang Maizan pada kedua-dua kawannya itu. Ramdan dan Arshad menurut sahaja cadangan Maizan itu tanpa banyak soal. 

Mereka tidak dapat menangkap apa yang dibualkan oleh Rony dan Bidin. Jarak antara tempat mereka bersembunyi sambil memerhatikan dan mengintai gerak-geri Bidin bersama dengan ketiga-tiga lelaki itu adalah jauh. Hanya dapat melihat bibir Bidin dan Rony bergerak-gerak semasa berbual bersama dengan gerakan anggota badan mereka. Manakala dua orang lelaki itu tak henti-henti menurunkan kotak-kotak daripada kenderaan pacuan empat roda dan membawa masuk ke dalam rumah banglo lama itu.


Setelah selesai memasukkan kesemua kotak itu ke dalam rumah Bidin lalu mengunci pintu. Dia kemudiannya bersama dengan Rony, Topan dan Yazid lalu berlalu pergi dari situ dengan menaiki kenderaan pacuan empat roda yang dipandu oleh Topan. Tanpa disedari segala pergerakan dan perbuatan jenayah yang mereka berempat lakukan dengan menyembunyikan dadah dan senjata api dalam kotak-kotak yang disimpan di dalam rumah itu telah diperhatikan oleh tiga orang penyiasat remaja. Cuma mereka tidak mengetahui apakah isi sebenar dalam kotak-kotak itu dan mengapa disimpan di dalam rumah yang sering diperkatakan oleh orang-orang kampung mempunyai puaka dengan lembaga aneh yang menakutkan dan menyeramkan menurut cerita mereka yang telah terserempak atau menemuinya. Kotak-kotak yang disimpan dalam rumah itu benar-benar menimbulkan rasa kecurigaan dan seperti ada suatu rahsia yang mempunyai kaitan dengan misteri rumah ini yang selama ini mereka mencari jawapannya yang sebenar sebagai penyelesaian kepada siasatan yang mereka jalankan terhadap rumah bango lama kepunyaan Tuan Smith yang menjadi perbualan hangat di kalangan orang-orang kampung sebagai berpenunggu yang menyerupai lembaga berpuaka.


Setelah kenderaan pacuan empat roda yang dinaiki oleh Bidin bersama dengan empat penjenayah yang paling dikehendaki oleh polis itu hilang daripada pandangan mata Arshad lalu mengeluarkan nada suara dalam keadaan menggesa saja bunyinya.


“Mari kita pergi tengok kotak-kotak tu!”

“Macam mana kita nak tengok, Arshad. Pintu dan tingkap rumah tu semua bertutup rapat,” kata Ramdan pula sebaliknya.


Maizan, Ramdan dan Arshad lalu saling berpandangan bersama dalam fikiran mereka penuh dengan pelbagai pertanyaan. Mengapa Bidin dan tiga orang lelaki itu menyimpan kotak-kotak itu di dalam rumah yang mempunyai kisah misteri yang menarik ini. Dari raut wajah tiga penyiasat remaja itu jelas kelihatan bahawa satu lagi soalan yang mereka perlu cari jawapannya dalam penyiasatan yang mereka jalankan ini.

BAB 11


Sejak dari semalam fikiran ketiga-tiga sahabat itu Maizan, Ramdan dan Arshad tertumpu kepada kotak-kotak yang disimpan oleh Bidin bersama dengan tiga orang lelaki itu yang disimpan di dalam rumah banglo lama di atas bukit itu. Nampaknya tugas penyiasatan mereka sekarang semakin bertambah dan berat di mana perlu dilaksanakan namun ini bukanlah bermakna mereka akan berhenti dan mengalah daripada menyiasat rumah yang bermisteri itu. Timbul juga pertanyaan dalam fikiran mereka bertiga mengapa Bidin bersama dengan tiga orang lelaki yang tidak mereka kenali itu menjadikan rumah itu sebagai stor untuk menyimpan barang-barang yang dimasukkan di dalam kotak-kotak yang saiznya tidak sama ada yang pendek dan ada yang panjang.


Satu lagi pertanyaan yang tak henti-henti menendang benak fikiran mereka semenjak melihat kehadiran Bidin bersama dengan tiga orang lelaki itu di rumah itu dengan kotak-kotak dipunggah masuk daripada kenderaan pacuan empat roda dan disimpan di rumah itu adalah Bidin bercerita kepada Pak Ismail rumah itu berpuaka namun dia menjaga kotak-kotak tersebut sepertimana yang diarahkan oleh salah seorang lelaki yang dari raut wajahnya jelas kelihatan dengan penuh kecurigaan di mana dia mengunci pintu rumah itu setelah kotak-kotak itu selesai dimasukkan ke dalam rumah itu. Mungkin kotak-kotak yang disimpan di dalam rumah itu penuh dengan rahsia dan boleh jadi sebab itulah Bidin melarang mereka bertiga daripada memasuki rumah Tuan Smith itu. Takut nanti rahsia akan terpecah dan tambah pulak Bidin menjadikan rumah itu macam rumahnya sendiri di mana dia adalah pemegang kunci rumah yang diletakkan dengan mangga kunci di depan pintu rumah itu. Itulah andaian kuat yang dibuat oleh ketiga-tiga sahabat itu setelah melihat gerak-geri Bidin dan tiga orang lelaki itu bersama dengan kotak-kotak yang dibawa masuk ke dalam rumah itu.


Dari pemerhatian dan penelitian yang dilakukan oleh ketiga-tiga sahabat itu terhadap perlakuan Bidin dan tiga orang lelaki itu bersama dengan kotak-kotak yang disimpan di dalam rumah itu nampak gayanya mereka seperti menjalankan satu perniagaan. Namun mereka tidak mengetahui perniagaan yang dijalankan oleh Bidin bersama dengan tiga lelaki itu menerusi kotak-kotak tersebut. Tentu perniagaan mereka ini perlu disembunyikan daripada pengetahuan orang ramai di mana barang-barang yang dimasukkan dalam kotak-kotak itu disorokkan dalam rumah tinggal dan jauh terpencil dari kawasan kampung ini. Selain daripada itu melihat daripada kenderaan yang digunakan oleh tiga orang lelaki itu ketiga-tiga sahabat ini dapat menduga dan mengagak bahawa perniagaan yang dijalankan oleh mereka adalah dengan membawa keuntungan yang banyak dan mewah. Hasil daripada tafsiran yang mereka buat ini memberikan petunjuk dan bukti kukuh dalam penyiasatan yang mereka jalankan terhadap rumah yang dikatakan dihuni oleh lembaga yang menyeramkan dan menakutkan setelah kematian Tuan Smith dan isterinya akibat dibunuh oleh pengganas komunis ketika negara pada waktu itu dikenali sebagai Tanah Melayu menghadapi zaman yang dinamakan darurat.


Dalam pada itu sekolah kembali semula dibuka setelah seminggu bercuti. Ini bermakna tiga sekawan ini akan menumpukan sepenuh perhatian semula kepada pelajaran dan sudah pasti hari ini mereka akan mengetahui keputusan peperiksaan yang mereka duduki sebelum cuti sekolah bermula. Semangat mereka juga terus menyala untuk menunaikan tanggungjawab dan kewajipan sebagai pelajar menuntut ilmu di sekolah sebagai bekalan pada hari muka.


Tiada istilah rasa malas dan berat kaki untuk melangkah ke sekolah dalam kamus diri mereka walaupun cuti yang mereka lalui agak panjang juga. Malahan rasa tidak sabar-sabar untuk tiba di sekolah juga semakin kuat menyelubungi perasaan mereka untuk bertemu semula dengan kawan-kawan dan guru-guru di sekolah yang mengajar mereka bertiga. Seperti biasa mereka tetap tenang mengatur langkah ke sekolah dengan datang membawa harapan dan pulang membawa kejayaan. Kata-kata itu tertulis di depan tembok pagar sekolah bersama dengan tertera nama sekolah tempat mereka belajar Sekolah Menengah Kebangsaan Za’ba. Nama sekolah ini diabadikan sempena nama tokoh Pendeta Za’ba atau nama sebenarnya Zainal Abidin bin Ahmad anak kelahiran Kampung Bukit Kerdas, Batu Kikir, Jempol yang telah banyak menaburkan jasa dan sumbangan dalam bidang bahasa, sastera, sosio-budaya, agama, politik dan pendidikan.


Kata-kata semangat datang membawa harapan dan pulang membawa kejayaan ditulis di depan tembok pagar sekolah dengan tujuan untuk meniupkan semangat kepada pelajar-pelajar supaya belajar dengan bersungguh-sungguh untuk mencapai kejayaan dalam pelajaran dan seterusnya menyumbangkan tenaga demi kemakmuran dan kesejahteraan negara. Memandangkan hari ini sekolah dibuka semula maka perhimpunan bulanan sekolah diadakan pada pagi ini. Kebiasaannya dalam perhimpunan ini pengetua sekolah Cikgu Zulkifli akan menyampaikan amanatnya di mana mengingatkan para pelajar agar sentiasa belajar dengan bersungguh-sungguh dan mencontohi semangat perjuangan yang ditinggalkan oleh Pendeta Za’ba. Dalam amanatnya juga beliau berharap akan lahir ramai Za’ba baru dari sekolah ini sepertimana yang dihasratkan oleh Yang Amat Berhormat Menteri Besar Negeri Sembilan.


Selesai sahaja perhimpunan pagi para pelajar yang beratur mengikut kelas lalu bergerak ke kelas masing-masing. Pagi ini juga Cikgu Nasir guru kelas ketiga-tiga sahabat itu yang mengajar mata pelajaran Geografi mengumumkan keputusan peperiksaan dan ketiga-tiga mereka telah berjaya mencapai keputusan yang cemerlang. Rasa kesyukuran jelas tergambar di wajah Maizan, Ramdan dan Arshad tanpa sedikit pun rasa bangga dan riak dengan kejayaan yang dicapai kerana menyedari mereka perlu terus kuat berusaha dengan meningkatkan lagi prestasi pelajaran untuk menghadapi peperiksaan Sijil Pelajaran Malaysia (SPM) yang menanti mereka pada tahun hadapan.


Ucapan tahniah saling dihulurkan antara satu sama lain oleh ketiga-tiga sahabat ini. Di waktu rehat seperti biasa sambil menjamu selera di kantin sekolah tiga sahabat ini akan rancak berbual-bual. Kejayaan mereka memperolehi keputusan cemerlang dalam peperiksaan masih lagi menjadi tajuk perbualan utama mereka.


“Rajin dan usaha itu adalah tangga kejayaan,” Maizan berkata sambil menikmati mi goreng yang dibeli daripada peniaga kantin sekolah Pak Razak namanya.


“Inilah habuan yang kita nikmati kalau kita sentiasa rajin berusaha untuk berjaya dalam pelajaran.” Ramdan menyatakan sokongan terhadap apa yang dikatakan oleh Maizan itu.


Sementara itu Arshad yang telah selesai menjamah bihun goreng dan menghirup air sirap lalu menyampuk.


“Tak ada yang mudah dalam hidup ini sama jugaklah kalau kita mahu berjaya dalam pelajaran. Mesti terus berusaha dan sentiasa memberi tumpuan sewaktu guru mengajar di dalam kelas serta rajin mengulang kaji pelajaran. Aku yakin kalau kita sentiasa mengamalkan cara pembelajaran ini insya-Allah kita akan berjaya mencapai keputusan yang cemerlang dalam peperiksaan nanti.”

“Memang bertepatan sekali dengan apa yang kau cakapkan tu, Arshad,” celah Maizan pula dengan pantas sambil mengangguk-anggukkan kepala.


“Bagi aku dalam hidup ini kalau kita mahu berjaya kita mesti ada peraturan. Sama seperti yang kita amalkan di sekolah ini walaupun nampak ketat tapi sebenarnya untuk kebaikan diri kita jugak,” sambungnya lagi.


“Memang betul apa yang kau cakapkan tu, Maizan!” Ramdan sebaliknya mengangguk-anggukkan kepala sebagai tanda menyetujui dengan apa yang dikatakan oleh Maizan itu. Sambil memalingkan muka ke arah Maizan yang duduk bersebelahan dengannya.


“Bayangkanlah kalau hidup kita tanpa peraturan dah tentu kucar-kacir dan tak tentu arah hidup kita sebab tidak ada panduan yang harus kita ikuti dan amalkan,” ujarnya lagi.


“Itu sebabnya apa saja yang kita lakukan dalam hidup ini perlu ada disiplin tak kiralah belajar ke bersukan ke malahan dalam penyiasatan yang sering kita tiru dalam cerita-cerita yang berkaitan dengannya perlu ada disiplin dalam diri kita. Selain daripada yang paling penting aku nak pesan pada diri aku termasuk kau orang berdua jangan sesekali tinggalkan solat dan taatilah pada kedua-dua ibu bapa kita yang telah banyak berkorban dan bersusah payah membesarkan kita barulah hidup kita berjaya dan mencapai kejayaan yang cemerlang,” tambah Maizan.


Mendengarkan sahaja nasihat Maizan yang penuh dengan makna itu menjadikan kedua-dua sahabatnya itu Ramdan dan Arshad mengangguk-angguk diam. Tanda amat bersetuju sekali dan menerima segala yang dikatakan oleh Maizan itu demi kebaikan bersama jua. Serentak dengan itu juga apabila Maizan menyebut perlu adanya disiplin dalam melakukan kerja-kerja penyiasatan walaupun dengan meniru watak-watak hero dalam kisah-kisah penyiasatan melalui buku-buku yang berkenaan dengannya yang dibaca oleh mereka maka mendorong Arshad dengan tiba-tiba menukar tajuk perbualan. Apalagi kalau bukan tentang kotak-kotak yang disimpan oleh kawan-kawan Bidin di dalam rumah misteri yang sedang mereka siasat itu.


“Bercakap tentang disiplin dalam penyiasatan tadi Maizan aku teringatlah kotak-kotak yang disimpan dalam rumah banglo lama di atas bukit itu. Sepertimana yang kita bincangkan dan tafsirkan sewaktu dalam perjalanan ke sekolah pagi tadi.” Itulah antara bunyi kata-kata yang diucapkan oleh Arshad kepada Maizan dan Ramdan yang berada di depannya sambil memandang mereka berdua dengan silih berganti.


“Yalah, Maizan! Aku pun baru teringat mengapa dia orang memilih rumah yang dikatakan berpuaka itu untuk menyimpan kotak-kotak itu. Kenapa tidak diletakkan di tempat yang lain sebaliknya di rumah yang usang dan tersembunyi pulak tu,” ulas Ramdan pula sebaliknya.


Dari raut muka Maizan jelas nampak dia hanya memilih untuk berdiamkan diri saja apabila kedua-dua kawannya itu membuka cerita berkenaan kotak-kotak yang disimpan oleh tiga orang lelaki yang mereka lihat bersama dengan Bidin di rumah itu. Sambil menarik nafas yang panjang fikiran Maizan juga ligat memikirkan perkara sama yang difikirkan oleh kedua-dua sahabat karibnya itu. Rasa kesabaran dan ketenangan tanpa sedikit pun desakan jelas terpancar di wajah Ramdan dan Arshad. Menanti jawapan yang bakal diberikan oleh Maizan yang diaanggap oleh mereka berdua sebagai ketua penyiasatan dalam tugas yang mereka laksanakan terhadap rumah banglo lama di atas bukit itu yang jelas dengan pelbagai persoalan misteri yang perlu dirungkaikan jawapannya yang selama ini tersembunyi daripada pengetahuan orang-orang kampung. Di mana mereka hanya dimomok-momokkan dengan kisah rumah itu adalah berhantu dan berpuaka tidak boleh dihampiri dan didekati kawasan rumah itu terutamanya pada waktu malam menjelma.

Maizan lalu memberikan jawapan sepertimana yang ditunggu oleh kedua-dua kawan sekolah dan sepenyiasat dengannya itu.


“Kita mesti siasat apa yang terkandung dalam kotak itu.”


“Susah Maizan sebab pintu rumah tu berkunci tambah pulak kunci rumah tu Abang Bidin yang pegang. Macam mana kita nak masuk takkan kita nak minta kunci rumah daripada Abang Bidin jawabnya nahas kita nanti,” potong Ramdan dengan pantas.


Maka ketiga-tiga sahabat yang berlagak seperti penyiasat untuk menyelesaikan kes rumah yang penuh dengan misteri itu lantas terdiam. Memikirkan kesukaran untuk masuk ke dalam rumah itu melihat kotak-kotak yang penuh dengan tanda tanya dan persoalan mengapa ketiga-tiga lelaki itu menyimpannya di dalam rumah itu dengan Bidin ditugaskan untuk menjaga kotak-kotak tersebut. Namun ia bukanlah bermakna ketiga-tiga penyiasat ini akan mengalah dan berputus asa disebabkan kunci rumah itu sekarang berada di dalam tangan Bidin orang kampung mereka sendiri. Tiga sekawan itu tetap mencari jalan untuk masuk ke dalam rumah itu dan melihat apakah yang terkandung dalam kotak-kotak yang seolah-olah disembunyikan oleh tiga orang lelaki itu di dalam rumah banglo lama di atas bukit itu.


Maizan juga sempat bertanyakan maklumat tentang Bidin kepada kedua-dua kawannya itu. Bermula dengan Ramdan apa yang diketahui daripada ayahnya Bidin adalah seorang pemuda yang mempunyai perbuatan jahat di mana pernah ditangkap polis kerana mencuri getah di kebun Pak Awang namun dibebaskan oleh arwah ayahnya dengan ikat jamin dan kemudiannya pergi ke Kuala Lumpur untuk mencari pekerjaan kerana berasa malu dengan perbuatan buruknya itu namun kembali semula ke kampung ini. Apabila ditanya oleh orang-orang kampung apakah pekerjaan yang dilakukannya di Kuala Lumpur dan mengapa dia berhenti kerja dia sebaliknya hanya mendiamkan diri sahaja. Begitu juga dengan Arshad mendapat maklumat yang sama seperti yang diberitahu oleh Ramdan melalui bapanya. Hasil daripada maklumat yang diberikan oleh Ramdan dan Arshad itu Maizan membuat kesimpulan bahawa Bidin mempunyai budi pekerti yang tidak baik. Buktinya dia mengeluarkan kata-kata kasar dan bengis kepada mereka bertiga sewaktu menghampiri kawasan rumah banglo lama yang terletak di atas bukit itu oleh yang demikian maka ketiga-tiga sahabat ini menguatkan tekad dan azam untuk menyiasat rumah yang penuh dengan misteri ini tambahan pula dengan latar belakang Bidin yang pernah terlibat dengan jenayah dan kaitannya dengan ketiga-tiga lelaki itu yang menyimpan kotak-kotak yang tidak diketahui apakah sebenarnya isi kandungannya disimpan di dalam rumah yang dikatakan oleh orang-orang kampung berhantu itu.


Sementara itu pihak polis menggiatkan usaha untuk memburu dan menumpaskan sindiket pengedaran dadah dan senjata api yang terbesar di bandar raya Kuala Lumpur yang diketuai oleh Rony. Di samping itu juga pihak polis sedang memburu seorang lagi lelaki yang bernama Tahir di mana menjadi orang tengah dalam sindiket pengedaran dadah di kelab-kelab hiburan serta pengedaran senjata api. Hasil daripada maklumat yang diperolehi melalui serbuan ke pusat-pusat hiburan yang dijalankan oleh pihak polis yang diketuai oleh Inspektor Aziz sindiket ini amat licik dan sering bertukar tempat dalam menjalankan kegiatan pengedaran dadah dan senjata api agar tidak dapat dikesan oleh pihak polis.

“Macam mana dengan maklumat Rony dan Tahir dengan kumpulan-kumpulannya, sarjan?” Inspektor Aziz menyoal Sarjan Ramli.


“Kita masih lagi mencari maklumat untuk mengesan tempat persembunyian mereka, tuan!” jawab Sarjan Ramli pula sebaliknya.


“Jejaki mereka sampai dapat kerana merekalah anak-anak muda musnah dan jenayah penggunaan senjata api berleluasa. Kita mesti tumpaskan kegiatan mereka walau dengan apa cara sekalipun,” tambah Inspektor Aziz lagi.


Mendengarkan sahaja kata-kata ketuanya yang berpangkat inspektor itu Sarjan Ramli lalu mengangguk-anggukkan kepala sebagai tanda menerima tugas yang telah diberikan kepadanya.


“Baik, tuan! Saya dan anggota-anggota lain akan bekerja keras untuk menghapuskan sindiket ini!”


Sarjan Ramli kemudiannya lalu meninggalkan bilik Inspektor Aziz yang kemudiannya menengadah ke siling sambil memikirkan sesuatu setelah bayangan Sarjan Ramli hilang daripada pandangan matanya. Bersama-sama dengan pintunya yang telah tertutup rapat sebaik-baik sahaja Sarjan Ramli mengatur langkah keluar daripada biliknya. Inspektor Aziz yang duduk tersandar di atas kerusi pusing sambil masih lagi memandang siling ligat memikirkan cara untuk menumpaskan sindiket jenayah yang bermaharajalela yang dilakukan bersama oleh Roy dan Tahir dengan ahli-ahli kumpulannya.


Kelicikan mereka nyata menyukarkan pihak polis untuk membanteras mereka. Namun Inspektor Aziz yakin dengan usaha kerasnya bersama dengan anggota-anggota dalam pasukan polis yang diketuainya Roy dan Tahir berserta dengan ahli-ahli kumpulannya akan tumpas juga pada satu hari nanti. Memandangkan tempat yang digunakan oleh Rony untuk menyembunyikan dadah dan senjata api adalah di Kuala Pilah maka dia akan meminta bantuan daripada polis di Daerah Kuala Pilah untuk mengesan tempat yang dijadikan oleh Rony dalam kegiatan tersebut agar dapat bersama-sama memberkas dia bersama dengan anggota-anggota kumpulannya. Dia sama sekali tidak mengharapkan ganjaran pingat mahupun kenaikan pangkat andainya berjaya menumpaskan kegiatan jenayah yang dilakukan bersama oleh Roy dan Tahir begitu juga dengan ahli-ahli kumpulannya yang lain. Cukuplah dengan sekadar berasa amat gembira kerana dapat melaksanakan tugas yang telah diamanahkan oleh negara kepadanya untuk membanteras kegiatan jenayah yang semakin menjadi-jadi dan berleluasa pada masa kini sehingga berada di tahap membimbangkan yakni pengedaran dadah dan senjata api.


Kejayaan pihak polis tempoh hari menghancurkan kegiatan pengedaran dadah di pusat-pusat hiburan sebagaimana yang terpampang luas di dada akhbar dan televisyen jelas membangkitkan rasa kemarahan dan berang yang teramat sangat dalam diri Roy. Dia benar-benar merasakan bahawa pihak polis telah mencabar dan mengacau kegiatan jenayah yang selama ini dilakukannya tanpa menyedari bahawa apa yang dilakukannya itu adalah mengundang kesalahan jenayah yang akan membawa hukuman setimpal sekiranya dia dapat diberkas oleh pihak berkuasa dan dihadapkan ke muka pengadilan nanti. Sudah pasti mereka-mereka yang diberkas oleh pihak polis akan membongkar rahsianya dengan memberitahu tempat persembunyiannya bersama dengan ahli-ahli kumpulannya.


“Jahanam!” Rony melepaskan kemarahan dengan melepaskan satu tumbukan kuat di atas meja yang berbentuk empat segi yang terdapat di ruang tamu rumah yang menjadi tempat persembunyiannya. Seluruh ruang tamu rumah seakan-akan kedengaran bergegaran dan hampir meruntuhkan dengan bunyi tumbukan yang dilepaskannya di atas meja itu.

 
“Berani mereka mengganggu kegiatan aku!” tempiknya lagi.


“Habis apa kita nak buat sekarang, Rony?” celah Topan pula dengan tiba-tiba.


“Betul tu, Rony!” sambut Yazid dengan mengangguk-anggukkan kepala sebagai menandakan menyokong dan bersetuju dengan apa yang dikatakannya oleh rakannya itu yang bersama-sama dengannya dan Rony terlibat dalam kegiatan jenayah pengedaran dadah dan senjata api sehingga menjadi buruan pihak polis.


“Dah tentu polis akan mencari kita sampai dapat,” ingatnya pada Rony yang nampak sedang memandang ke atas dan dari raut wajah yang ditunjukkannya itu jelas kelihatan bahawa dia sedang memikirkan sesuatu berkenaan ancaman polis terhadap kegiatan jenayah yang hangat dan panas dilakukannya.


Ternyata Rony berasa tidak senang dan menyemarakkan lagi api kemarahannya apabila mendengar kata-kata yang dikeluarkan oleh kedua-dua orang kuatnya itu dan lantas memandang wajah kedua-dua mereka dengan rasa penuh geram dan bengis sambil membalas.


“Kau orang ingat aku tak fikirkan tu semua ke, hah?”


Mendengarkan sahaja nada suara ketua kumpulannya yang keras dan tinggi itu menjadikan Topan dan Yazid lalu jadi terdiam. Mereka berdua dah faham akan perangai Rony bila naik meradang dan marah. Adakalanya dia akan bertindak ganas apabila ada orang cuba menaikkan lagi api kemarahan yang membakar di dalam dirinya. Pernah dia menembak mati salah seorang daripada ketua kumpulan penjenayah yang telah membangkitkan bahang kemarahannya disebabkan membuat penipuan tidak membayar wang pembelian senjata api yang telah dibekalkannya. Memang Rony seorang penjenayah yang kejam dan tidak berperikemanusiaan di mana akan bertindak luar batasan apabila kemahuannya tidak diturut. 

Begitu juga dalam kegiatan samun senjata api yang dilakukannya dia juga telah membunuh ramai mangsa yang cuba melawan dan tidak mengikut apa yang dimahukannya tanpa berfikir panjang lagi tanpa mengira tua, muda, lelaki mahupun perempuan. Kedua-dua kawannya itu Yazid dan Topan yang hanya duduk di atas kerusi dengan memilih mendiamkan diri tanpa bersuara sepatah pun bila melihat wajah Roy dipenuhi dengan rasa kemarahan yang menggunung tinggi menjadi sasarannya untuk melepaskan rasa kemarahan yang mendalam kepada pihak polis yang cuba mengganggu kegiatan jenayah yang dilakukannya di mana selama ini yang menjadikan hidupnya mewah dan kaya-raya. Rony kemudiannya bingkas bangun daripada kerusi dan mendongakkan kepala tinggi memandang ke arah luar melalui tingkap kaca. Yazid dan Topan sebaliknya hanya memandang sahaja gelagat yang dipamerkan oleh Rony itu sambil terus mendiamkan diri.

“Kita tunggu mereka datang kita ajar mereka cukup-cukup! Biar mereka tahu siapa kita yang sebenarnya dan menerima padah kerana cuba menghancurkan apa yang kita buat selama ini!” nekad Rony pula sebaliknya dalam nada suara yang masih lagi berbunyi keras seperti seketul batu besar yang sukar untuk dipecahkan apatah lagi diangkat.
BAB 12

Maizan, Ramdan dan Arshad telah menanamkan nekad dan azam dengan sedalam-dalamnya untuk menyiasat kotak-kotak yang tersimpan dalam rumah banglo lama di atas bukit itu. Walaupun menyedari bukan mudah dan terdapat halangan disebabkan pintu dan tingkap rumah itu dikunci dan tertutup rapat namun sedikit pun tidak melemahkan semangat ketiga-tiga penyiasat ini. Bagi mereka tugasan ini mesti dilakukan dalam apa cara sekalipun asalkan dapat membongkar rahsia yang tersimpan dalam kotak-kotak tersebut.


Mereka akan melaksanakan rancangan untuk menyiasat kotak-kotak itu petang ini jugak. Tidak boleh ditangguh lagi memandangkan misteri ini dari sehari ke sehari semakin menarik untuk disiasat. Dengan penemuan pelbagai petunjuk dan bukti yang boleh dikatakan banyak juga membantu dalam penyiasatan yang mereka jalankan selama ini. Segala kisah dan cerita berkenaan rumah itu berpuaka mungkin tidak benar hasil daripada andaian dan tafsiran yang mereka buat. Ini merujuk kepada keberanian Bidin bersama dengan tiga orang lelaki itu menyimpan barang-barang yang tidak diketahui isi kandungannya dalam kotak-kotak di rumah yang dibina oleh Tuan Smith itu.


Seperkara lagi yang ketiga-tiga sahabat ini sentiasa ingat dan tidak lupa adalah kenapa Bidin mengusir dan menghalau mereka daripada menghampiri kawasan rumah itu. Dia juga seolah-olah mereka cerita melalui perbualannya dengan Pak Ismail di warung Pak Latip dengan mengatakan rumah itu berpuaka di mana dicuri dengar oleh Maizan ketika membeli sarapan tempoh hari. Tidak semua penduduk kampung yang mempercayai bahawa rumah itu berhantu sepertimana yang didakwa oleh Bidin. Tok Ketua sendiri pun sepanjang hidupnya tidak pernah bertemu dan berjumpa lembaga yang aneh dan menakutkan ketika melintasi di kawasan rumah itu.


Semasa dalam perjalanan pulang ke rumah dari sekolah tiga sekawan ini asyik bercakap dan membincangkan tentang ketidakbenaran rumah itu mempunyai penunggu menyerupai hantu dan lembaga yang menyeramkan dan menakutkan termasuk kotak-kotak yang disembunyikan oleh Bidin bersama dengan tiga lelaki itu. Bukan itu sahaja tajuk perbualan hangat mereka bertiga juga berkisar tentang bagaimana cara untuk memasuki rumah yang berkunci itu. Mereka yakin bahawa kotak-kotak itu akan memberikan jawapan yang sebenarnya mereka cari selama ini terhadap rumah yang dikatakan bermisteri itu.


Seperti biasa mereka akan berhenti seketika setibanya di rumah Maizan. Kesepakatan telah dicapai bersama oleh mereka bertiga di mana akan pergi menyiasat kotak-kotak yang disimpan di dalam rumah itu selepas selesai menyiapkan kerja sekolah yang diberi oleh guru dan menunaikan solat Asar. Sebelum melangkah masuk ke dalam rumah Maizan sempat berpesan kepada kedua-dua kawannya itu termasuk dirinya agar menumpukan sepenuh perhatian untuk menyudahkan kerja sekolah dan melupakan kotak-kotak yang hendak disiasat pada petang ini di rumah banglo lama itu. Demikianlah pegangan ketiga-tiga sahabat ini sentiasa ingat-mengingat antara satu sama lain di mana waktu belajar hendaklah dilakukan dengan bersungguh-sungguh begitu juga sewaktu melakukan penyiasatan. Perhatian hendaklah diberikan kepada kedua-duanya kalau belajar maka belajarlah kalau menyiasat maka menyiasatlah tidak boleh dicampuraduk kelak nanti akan merugikan diri sendiri seperti yang disebut dalam pepatah Melayu yang dikendong tak dapat yang dikejar berciciran.


Sepertimana yang telah dirancang dan dijanjikan sebaik-baik sahaja selesai membuat kerja sekolah dan menunaikan solat Asar Maizan, Ramdan dan Arshad pun mengatur langkah dengan semangat yang membara. Umpama api yang panas menyala dan hangat membakar menuju ke rumah banglo lama di atas bukit itu demi untuk memenuhi hasrat dan tujuan untuk melihat dan menyiasat kandungan kotak-kotak yang tersimpan dalam rumah itu. Dengan suasana petang yang diwarnai dengan cuaca cerah sejak dari pagi tadi bersama iringan angin yang bertiup halus dan lembut semakin menyeramakkan semangat penyiasat remaja yang berani ini.


Sebaik-baik sahaja menjejakkan kaki di kawasan rumah banglo lama di atas bukit itu ketiga-tiga sahabat ini memandang ke kiri dan kanan dengan berhati-hati. Supaya kehadiran dan gerak-geri mereka tidak dapat dikesan oleh Bidin dan ketiga-tiga lelaki itu. Dengan langkah yang perlahan mereka lalu menuju ke pintu rumah dan mendapati ia tidak berkunci. Boleh jadi Bidin terlupa untuk menguncinya itulah kata hati kecil Maizan, Ramdan dan Arshad. Nampaknya mudahlah tugas mereka untuk masuk ke dalam rumah dan mencari jawapan pada kotak-kotak tersebut.


“Kita masuk perlahan-lahan dan berhati-hati. Manalah tahu dia orang ada dalam rumah ni,” bisik Maizan sambil memegang daun pintu rumah itu.


“Tapi kereta pacuan empat roda yang ketiga-tiga lelaki itu selalu naik dan motosikal Abang Bidin tak ada dalam kawasan rumah ni,” kata Ramdan.


“Yalah! Tak akan dia orang ada dalam rumah ni!” sokong Arshad pula sebaliknya.


“Mungkin dia orang letak kat belakang walau apa pun kita mesti berwaspada. Manalah tahu dia orang dah nampak kita datang dan kalau apa-apa yang tidak baik berlaku ke atas kita jangan takut dan gentar. Kita hadapi dengan semangat berani seperti dalam buku kisah-kisah penyiasatan yang kit abaca sebelum ini. Faham?” Maizan mengingatkan Ramdan dan Arshad sambil memandang wajah mereka silih berganti.


Kata-kata yang dikeluarkan oleh Maizan itu pantas disambut dengan anggukkan kepala oleh Ramdan dan Arshad. Maizan kemudian lalu perlahan-lahan menarik daun pintu rumah lama itu dan bersuara perlahan tapi jelas dapat didengar oleh kedua-dua kawan sepenyiasat dengannya itu.


“Mari kita masuk dan tengok apa sebenarnya yang ada dalam kotak-kotak tu!”

Apabila daun pintu ditarik dan pintu terbuka ketiga-tiga sahabat itu pun masuk ke dalam rumah dengan penuh berhati-hati. Seperti yang telah diingatkan oleh Maizan dan pandangan mereka bertiga lalu tertumpu ke arah kotak-kotak yang disimpan di dalam rumah itu. Mereka lalu membuka kotak-kotak itu dan berasa amat terperanjat apabila melihat kandungannya.


“Dadah! Senjata api!” ujar Maizan pada kedua-dua sahabatnya itu.


“Nampaknya mereka ini terlibat dengan kegiatan jenayah dan Abang Bidin pun terlibat sama. Rumah ini dijadikan tempat untuk menyimpan dadah dan senjata api. Inilah jawapan sebenarnya yang kita cari selama ini.” Itulah rumusan yang dibuat oleh Maizan terhadap misteri yang selama ini menyelubungi rumah banglo lama kepunyaan Tuan Smith ini.


“Kita mesti bertindak dengan melaporkan segera kegiatan mereka ini pada pihak polis,” celah Arshad pula.


Mendengarkan sahaja apa yang dikatakan oleh Arshad itu Ramdan lalu membalas dengan mengangguk-anggukkan kepala sebagai tanda amat bersetuju sekali dengan apa yang dicakapkan oleh salah seorang daripada kawan baiknya itu.


“Betul apa yang kau cakapkan tu, Arshad. Hah! Tunggu apalagi mari kita pergi sekarang!”


Maizan sebagai ketua kumpulan penyiasat remaja ini menurut sahaja cadangan kedua-dua sahabatnya itu kerana itulah tindakan terbaik yang perlu dilakukan dalam perkara ini. Tanpa berlengah lagi ketiga-tiga sahabat ini lalu mengatur langkah menuju ke arah pintu rumah yang terbuka luas. Tiba-tiba kedengaran bunyi enjin motosikal dan berhenti betul-betul depan pintu rumah. Bidin lalu turun dari motosikal dan berasa amat terkejut apabila melihat ketiga-tiga sahabat itu berada di dalam rumah itu.


“Hah! Kau orang lagi apa yang kau orang buat dalam rumah ni, hah. Kan aku dah cakap jangan masuk ke kawasan rumah ni. Tapi kau orang ni degillah tak nak dengar cakap aku!” tengking Bidin.


Dia memandang muka ketiga-tiga sahabat itu dengan penuh rasa marah dan bengis. Seperti seekor harimau lapar yang mahu membaham mangsanya. Maizan, Ramdan dan Arshad lalu saling berpandangan apabila melihat wajah yang ditunjukkan oleh Bidin itu. Yang seolah-olah mahu meratah dan menelan mereka apabila sudah mengetahui rahsia yang selama ini disimpan olehnya bersama dengan ketiga-tiga lelaki itu di dalam rumah banglo lama ini. Namun ketiga-tiga sahabat ini sedikit pun tidak berasa cemas dan takut dengan gertakan Bidin itu.


“Bawa bertenang dan jangan rasa cemas,” nasihat Maizan pada kedua-dua orang kawannya dalam nada suara yang perlahan agar terus bersemangat untuk menghadapi keadaan ini.


“Apa kita nak buat sekarang ni, Maizan? Dah tentu dia tak akan lepaskan kita,” ucap Ramdan.

“Kita mesti cari jalan juga untuk melepaskan diri. Kalau tidak dah tentu dia akan menjadikan kita sebagai tebusan. Sebab kita dah tahu rahsia kegiatan jenayah dia dengan ketiga-tiga lelaki itu,” Arshad menyampuk pula sebaliknya.


Rancangan ketiga-tiga sahabat ini untuk melarikan diri walau bagaimanapun telah diketahui oleh Bidin biarpun mereka bercakap dengan cara berbisik. Mungkin dari gelagat yang ditunjukkan oleh tiga sekawan itu dia telah pun dapat membaca apa yang ingin dilakukan oleh mereka walaupun dia tidak dapat mendengar dengan jelas butiran percakapan ketiga-tiga sahabat itu.


“Apa yang kau orang bincangkan tu, hah?” Bidin meninggikan suara pada Maizan, Ramdan dan Arshad yang berdiri berhadapan dengannya.


“Tak ada apa-apa, bang!” Maizan sebaliknya berdalih sambil bersuara tenang dan menggeleng-gelengkan kepada menjawab pertanyaan Bidin itu.


“Bohong! Kau orang jangan nak tipu aku. Kau orang nak lari dari sini, kan? Jangan haraplah kau orang aku akan lepaskan!” Namun begitu Bidin tidak menerima jawapan yang dihulurkan oleh Maizan itu dengan berdiri bercekak pinggang di muka pintu.


“Nampaknya dia tahu rancangan kita, Maizan. Apa kita nak buat sekarang nahas kita jawabnya kalau kita tak dapat melepaskan diri. Takkan kita nak lari keluar ikut pintu belakang semuanya berkunci termasuk tingkap bertutup rapat,” Ramdan mengeluarkan nada suara yang berbunyi berbisik pada Maizan yang berada di sebelahnya.


“Dah tiba masanya untuk kita bertindak menyelamatkan diri macam cerita penyiasatan yang kita selalu baca dalam buku,” balas Maizan.


“Memang betul kata kau tu, Maizan. Itulah cara yang sebaik-baiknya untuk keluar dari tempat sebelum terjadi apa-apa yang lebih buruk lagi pada kita,” Arshad menyokong penuh dengan apa yang dikatakan oleh Maizan itu.


“Sedia! Bila aku kata luru kita terus luru dia sampai jatuh dan cepat lari dari sini. Faham?” Maizan memandang silih berganti muka kedua-dua kawannya itu Ramdan dan Arshad. Mereka berdua pantas membalas dengan mengangguk-angguk diam sebagai tanda bersetuju untuk mengikut dan mengerti apa yang dirancangkan oleh Maizan itu. Maizan kemudiannya mengisyaratkan kepada kedua-dua orang kawannya itu supaya bersiap sedia untuk bertindak sepertimana yang telah dirancangkan.


“Luru!” kata Maizan dan serentak dengan itu juga ketiga-tiga sahabat itu meluru ke arah Bidin yang berdiri tegak di muka pintu hingga menyebabkan dia jatuh terlentang macam nangka busuk bunyinya.


Ketiga-tiga sahabat itu pun berlari dengan sekuat-kuat hatinya meninggalkan rumah itu. Bidin yang jatuh terlentang lalu bingkas bangun dan menjerit kemarahan.


“Jahanam punya budak-budak! Siaplah kau orang nanti kalau aku dapat aku kerjakan kau orang cukup-cukup!”


Dia kemudiannya lantas menghidupkan enjin motosikal untuk mengejar tiga orang sahabat itu. Ketiga-tiga sahabat itu menggunakan latihan olah raga dalam rumah sukan dengan terus berlari sekuat-kuat hati meredah semak-samun yang terdapat di jalan masuk ke rumah banglo lama yang terletak di atas bukit itu. Sementara itu Bidin melajukan motosikalnya mengejar Maizan, Ramdan dan Arshad sambil berteriak.


“Hei budak-budak jangan kau orang ingat dapat lepaskan diri aku akan cari kau orang sampai dapat!”


Kepantasan ketiga-tiga sahabat itu berlari seperti sukar ditandingi oleh Bidin yang menaiki motosikal. Dia tidak dapat mengejar tiga penyiasat muda yang masih lagi bersekolah itu di mana semakin lama semakin hilang daripada pandangan matanya. Maizan kemudiannya mengajak dua orang kawannya itu bersembunyi dalam semak setelah tidak kedengaran bunyi enjin motosikal Bidin yang mengekori mereka. Setibanya di kawasan semak samun tempat ketiga-tiga sahabat itu bersembunyi Bidin memandang ke kiri dan kanan mencari mereka. Tapi mereka tidak kelihatan dan ini bererti tiga sekawan itu berjaya melepaskan diri.


Serta-merta kemarahan dan rasa geram Bidin menjadi semakin memuncak dan sukar untuk dibendung lagi.


“Ah! Budak-budak ni memang nak cari nahas! Kalau aku dapat nanti tahulah apa aku nak buat!” bentak Bidin dalam nada suara yang keras dan kuat. Dia kemudiannya lalu beredar semula dengan motosikal menuju ke rumah banglo lama di atas bukit itu. Sebaik-baik sahaja bayangan Bidin bersama dengan motosikal yang ditunggangnya hilang daripada pandangan mata Maizan lalu bersuara dengan rasa kepenatan akibat dihambat oleh Bidin jelas kelihatan di wajahnya begitu juga dengan kedua-dua kawan baiknya itu Ramdan dan Arshad.


“Syukur Alhamdulillah tidak ada perkara yang buruk terjadi ke atas kita.”


“Kalau tidak nahas kita …,” tambah Ramdan pula sebaliknya dalam nada suara yang tersekat-sekat dan tercungap-cungap kerana menahan penat.


“Kenapa dengan kau ni, Ramdan? Macam orang yang tak cukup nafas aje penat ke?” usik Arshad sambil tersenyum kecil kerana berasa lega dapat menyelamatkan diri daripada ditangkap oleh Bidin.


“Mahu tidak penat lari tahu tak dikejar oleh penjenayah yang bernama Bidin tu,” Ramdan menjawab.


“Alah itu baru sikit aje takkan dah penat,” gurau Arshad tak henti-henti.


“Sikit kata kau hei kau tahu tak nak setengah mati aku berlari dikejar oleh penjenayah yang juga orang kampung kita tu. Sudahlah! Kau pun sama aku tengok termengah-mengah jugak muka pun aku tengok nampak pucat hah apalagi takutlah tu agaknya.” Giliran Ramdan pula mengusik Arshad sambil ketawa.


Usikan Ramdan itu segera disanggah oleh Arshad juga dengan senyuman lebar yang jelas terukir di wajahnya.


“Hei kawan jadi penyiasat mana boleh takut kenalah berani dan kuat berlari bila kena kejar dengan penjenayah macam tadi. Itulah untungnya bila kita selalu berlatih lumba lari dalam rumah sukan. Bila terjadi keadaan macam ini taklah mendatangkan masalah kepada kita dan mudah untuk mengatasinya.”

Ramdan melahirkan rasa sokongan dan amat bersetuju sekali dengan kata-kata Arshad itu sambil berkata dan mengangguk-anggukkan kepala.


“Memang benar sekali apa yang kau cakapkan tu, Arshad!”


“Kalau kita tak kuat lari tadi!” dia menggeleng-gelengkkan kepala.


“Dah tentu kita kena cekup dengan penjenayah tu tadi,” angguknya pula.


“Tak tahulah apa yang akan terjadi kepada kita!” Sekali lagi Ramdan menggeleng-gelengkan kepala.


Maizan yang selama ini memilih untuk mendiamkan diri dengan membiarkan sahaja kedua-dua sahabatnya itu bergurau dan membicarakan tentang kejadian dikejar oleh Bidin tadi kemudiannya lalu bersuara.


“Sudahlah tu. Kita tak boleh buang masa lama di sini. Takut Abang Bidin datang lagi dan sudah pasti dia akan cuba menangkap salah seorang daripada kita untuk dijadikan tebusan. Memandangkan kita sudah mengetahui rahsia rumah yang selama ini dikatakan oleh orang-orang kampung itu berpuaka sebenarnya dijadikan tempat untuk menyimpan dadah dan senjata api.”


“Betul kata kau tu, Maizan. Mari cepat kita pergi dari sini!” ajak Arshad dengan pantas.


“Sebelum tu takkan kita nak biarkan mereka tu terlepas daripada hukuman dengan kesalahan jenayah yang telah mereka lakukan,” tahan Ramdan pula sebaliknya.


“Sebab itulah kita kena bergerak sekarang dan pergi ke balai polis untuk membuat laporan supaya penjenayah-penjenayah tu dapat ditangkap. Sudah! Kita jangan banyak cakap lagi mari kita pergi sekarang,” Maizan mengajak kedua-dua kawannya supaya segera berlalu pergi dari situ.


Tanpa berlengah lagi Ramdan dan Arshad bingkas bangun dan mengikut apa yang dicadangkan oleh Maizan itu.


Dalam pada itu pihak polis telah pun dapat mengesan tempat persembunyian Tahir bersama dengan dua orang rakannya yang terlibat dengan jenayah sindiket penjualan dadah dan senjata api. Sebaik-baik sahaja mendapat maklumat itu Inspektor Aziz lalu memanggil Sarjan Ramli masuk ke dalam biliknya. Selepas memberi tabik hormat Sarjan Ramli kelihatan bersedia untuk menerima arahan daripada ketuanya sambil tegak berdiri.


“Sarjan!” kata Inspektor Aziz yang kelihatan segak dengan topi dan uniform pasukan polis.
   
“Tuan!” sahut Sarjan Ramli pula dengan pantas.

“Arahkan semua anggota kita supaya bersiap sekarang jugak. Saya telah menerima maklumat yang Tahir dan orang-orangnya kini sedang bersembunyi di sebuah rumah banglo di Taman Mewah. Kita tangkap mereka dan kemudiannya sudah pasti kita tahu tempat persembunyian Rony bersama dengan ahli-ahli kumpulannya,” tegas Inspektor Aziz lagi.


“Baik, tuan!” Sarjan Ramli mengangguk-anggukkan kepala dan kemudiannya berlalu pergi meninggalkan bilik Inspektor Aziz dan mengarahkan anggota-anggota lain agar segera bersiap sepertimana yang telah diarahkan oleh ketuanya yang berpangkat pegawai polis itu.


Setibanya di rumah yang menjadi tempat persembunyian Tahir bersama dengan dua orang rakannya Inspektor Aziz mengarahkan anggota-anggotanya agar mengepung seluruh kawasan rumah. Dia juga mengingatkan anggota-anggotanya supaya bertindak dengan berhati-hati dan mengikut arahan. Sementara itu Tahir bersama dengan dua orang kawannya kelihatan sedang asyik bermain judi sambil menghisap rokok tanpa menyedari kehadiran polis untuk memberkas mereka.


Inspektor Aziz bersama dengan anggota-anggota polis yang bersenjatakan pistol di tangan lalu dengan perlahan-lahan dan berhati-hati menghampiri pintu rumah yang didapati tidak berkunci. Setelah semua anggota pasukan yang diketuainya bersedia untuk bertindak dia lalu menendang pintu dengan pantas. Serta-merta Tahir dan dua orang ahli kumpulannya terhenti daripada bermain judi dan memandang ke arah pintu yang secara dengan tiba-tiba sahaja terbuka bersama dengan bunyi seperti ditendang orang.


“Polis! Jangan bergerak lebih baik awak semua menyerah diri rumah ini telah dikepung!” Inspektor Aziz lalu mengacukan pistol ke arah Tahir bersama dengan dua orang kawannya itu yang tidak dapat berbuat apa-apa apabila dapat diberkas oleh anggota-anggota polis yang bertindak dengan pantas.

BAB 13


Bidin lalu memberitahu Rony yang ketiga-tiga sahabat itu telah masuk ke dalam rumah dan mengetahui rahsia mereka. Apalagi Rony pun naik berang dan mengamuklah jawabnya apabila mendengar apa yang dikatakan oleh Bidin itu. Kemarahannya semakin hangat dan memuncak apabila mendapat berita yang Tahir bersama dengan dua ahli kumpulannya telah berjaya diberkas oleh polis semalam. Sudah pasti polis akan mendapat maklumat daripada Tahir dan kawan-kawannya tentang tempat persembunyian dia bersama dengan Topan dan Yazid. Bukan setakat itu sahaja sudah pasti polis akan mengetahui di mana tempat yang dijadikan olehnya untuk menyimpan dadah dan senjata api di Kuala Pilah daripada dikesan oleh pihak polis yang sedang giat memburunya sebagai penjenayah yang paling merbahaya dan dikehendaki bersama dengan dua orang kuatnya Topan dan Yazid.


Memandangkan berasa tidak selamat dan diancam oleh pihak polis berserta dengan nasihat Topan dan Yazid maka Rony mengambil keputusan untuk segera meninggalkan Kuala Lumpur dan bersembunyi di rumah banglo lama di atas bukit. Begitu juga dengan Topan dan Yazid mengambil tindakan seperti yang dilakukan oleh ketua kumpulan mereka. Sepanjang perjalanan menuju ke Kuala Pilah dengan menaiki kereta pacuan empat roda yang dipandu oleh Yazid wajah Rony diselubungi dengan rasa marah dan geram yang teramat sangat. Sudahlah disebabkan kecuaian Bidin ketiga-tiga remaja yang masih lagi bersekolah itu tanpa diketahui bahawa mereka sebenarnya adalah penyiasat telah berjaya masuk ke dalam rumah dan membongkar kegiatan jenayah yang telah dilakukannya selama ini.


Ditambah pulak dengan tertangkapnya Tahir maka bererti maka mudahlah tugas pihak polis untuk mengesan dan menjejakinya bersama dengan dua orang ahli kumpulannya yang setia dalam menjalankan kegiatan jenayah merompak dan membunuh termasuk pengedaran dadah dan senjata api. Dia berasakan dirinya benar-benar tergugat sekarang dan seolah-olah pihak polis sudah dapat menghidu dan mencium setiap langkahnya walau ke mana saja. Namun sebagai seorang penjenayah yang amat merbahaya dia sekali-kali tidak akan mudah menyerah kalah kepada pihak polis dan akan menentang mereka habis-habisan sehingga mati.


Setelah beberapa lama mengharungi perjalanan dari Kuala Lumpur menuju ke Kuala Pilah dia akhirnya bersama dengan Topan dan Yazid pun sampailah di rumah banglo lama di atas bukit itu. Bidin kelihatan sudah lama menunggu kedatangan mereka dan dalam hatinya sudah dapat meneka dan mengagak yang Rony akan marah kepadanya kerana ketiga-tiga sahabat itu berjaya melepaskan diri. Sebaik-baik sahaja mengetahui rahsia kegiatan jenayah yang dilakukan oleh mereka dengan melihat kotak-kotak yang di dalamnya penuh dengan dadah dan senjata api yang disembunyikan dalam rumah banglo lama itu. Sangkaan Bidin memang tepat sekali apabila Bidin turun sahaja daripada kenderaan pacuan empat roda itu terus melepaskan rasa kemarahan dan tidak puas hati disebabkan kelalaiannya dan tidak menyimpan dengan kuat rahsia yang tersembunyi dalam rumah ini.


Tapi Bidin enggan untuk membiarkan dirinya dengan sewenang-wenangnya menjadi mangsa pelepas kemarahan Rony. Justeru itu dia menjawab dengan mengaku atas kesalahan dan kecuaian yang telah dilakukannya. Sehingga ketiga-tiga penyiasat remaja itu berjaya memasuki ke dalam rumah yang dijadikan oleh mereka sebagai tempat untuk menyimpan dan menyembunyikan dadah dan senjata api yang mahal harganya walaupun telah dihalang sebelum ini.


“Yalah! Aku mengaku semua ni salah aku. Tapi nak buat macam mana aku dah cuba kejar mereka tapi tak dapat!”


Ternyata kata-kata yang dikeluarkan oleh Bidin itu bukanlah jawapan yang dapat memuaskan kehendak hati Rony. Dari raut mukanya jelas kelihatan api kemarahan yang panas dan hangat membakar sukar untuk dipadamkan. Bersama dengan rasa kegeramannya pada Bidin yang membuak-buak dia membalas dengan suara yang berbunyi tempikan.


“Ah! Kau jangan nak buat alasan, Bidin. Kau memang tak nak dengar cakap aku. Kan aku dah cakap awasi budak-budak tu dan jangan beri mereka hampiri kawasan rumah ni!”


“Aku dah beri amaran pada mereka tapi mereka degil. Tambah pulak aku lupa kunci pintu apalagi mereka mudahlah masuk ke dalam.”


Semakin meningkat dan bertambah kemarahan Rony apabila mendengar ulasan yang diberikan oleh Bidin itu. Muka Bidin lalu dipandangnya dalam-dalam dengan rasa penuh kebengisan dan Bidin dapat merasakan bahawa Rony akan bertindak sesuatu yang kasar dan ganas terhadap dirinya. Maka Bidin lalu cuba menenangkan Rony yang nampak semakin sukar untuk mengawal bahang amarahnya yang umpama api yang merebak membakar hutan dalam musim kemarau. Orang macam kau harus menerima hukuman yang bersesuaian dengan kesilapan yang kau lakukan, Bidin! Itulah bunyi desakan kata hati penjenayah kejam dan ganas yang paling dikehendaki oleh polis ini. 

“Kau mesti menerima balasan, Bidin. Kerana menyusahkan dan menutup perniagaan dadah dan senjata api yang selama ini membawa banyak keuntungan kepada aku. Dah tentu budak-budak tu akan memberitahu kepada polis. Budak-budak zaman sekarang bukan macam budak-budak zaman kita dulu. Bersedialah kau untuk mengenali aku Rony siapa yang sebenarnya!” dia bersuara garang sambil wajahnya kelihatan seperti mahu menerkam Bidin.


“Rony …. Dengar dulu cakap aku ….” Bidin sebaliknya cuba menenangkan Rony agar tidak bertindak kasar dan ganas terhadap dirinya dalam nada suara yang terputus-putus kerana berasa takut dan cemas.


Namun begitu tidak diendahkan oleh Rony yang sebaliknya mengarahkan Topan dan Yazid membelasah dan memukul Bidin. Tanpa rasa belas kasihan Bidin telah dipukul oleh kedua-dua ahli kumpulan penjenayah yang diketuai oleh Rony itu. Ternyata Topan dan Yazid bukanlah lawan dan tandingan Bidin sehingga dia tidak mampu melawan dan menangkis pukulan daripada kedua-dua mereka itu. Dalam fikiran Bidin berserta dengan rasa badannya yang sakit-sakit dan lemah akibat dipukul bertubi-tubi kali oleh Topan dan Yazid sudah terbayang bahawa dia akan mati di tangan mereka berdua. Tapi jangkaan Bidin itu tidak tepat sama sekali apabila Rony mengarahkan Topan dan Yazid agar berhenti daripada memukul Bidin.


“Sudah! Aku tak mahu dia mati sekarang. Aku mahu dia mati secara terseksa. Ikat dia di tiang rumah tu dan pastikan dia tak dapat melarikan diri!” kata Rony pada Topan dan Yazid.


Arahan yang dikeluarkan oleh Rony itu segera dilaksanakan oleh mereka berdua tanpa banyak soal. Bidin yang dalam keadaan berlumuran darah di bahagian hidung dan mulut lalu dibawa oleh Topan dan Yazid ke tiang yang terdapat di dalam rumah banglo lama ini. Dengan badan dan tangannya diikat dengan tali dan rasa kepuasan jelas kelihatan di raut muka Rony apabila melihat Bidin dipukul dan diseksa oleh kedua-dua ahli kumpulannya itu.


Sementara itu seperti yang dirancangkan ketiga-tiga sahabat Maizan, Ramdan dan Arshad lalu pergi ke Ibu Pejabat Polis Daerah Kuala Pilah untuk membuat laporan berkenaan kegiatan jenayah Bidin bersama dengan tiga orang lelaki menyimpan dadah dan senjata api dalam rumah banglo lama di atas bukit itu. Seorang anggota polis berpangkat sarjan mengambil laporan dan bertanya beberapa soalan kepada mereka untuk mendapatkan kepastian berhubung dengan kes ini. Setiap pertanyaan yang dikemukakan oleh anggota polis berpangkat sarjan itu dijawab oleh mereka dengan lancar sambil dicatat oleh seorang lagi anggota polis yang berpangkat koperal.


“Betul apa yang awak bertiga tengok tu memang dadah dan senjata api?” tanya anggota polis yang berpangkat sarjan itu kepada Maizan, Ramdan dan Arshad.


“Benar, tuan!” balas Maizan sambil mengangguk-anggukkan kepala.


“Semuanya disimpan dalam kotak dan rumah itu dijaga oleh seorang lelaki yang kami bertiga panggil Abang Bidin yang juga orang kampung kami,” dia menyambung lagi.


Anggota polis yang berpangkat sarjan itu kemudiannya lalu memandang wajah ketiga-tiga sahabat itu silih berganti dan terus menyoal.


“Awak kenal ketiga-tiga lelaki yang awak syak dalang utama dalam sindiket ini?”


“Tak!” Arshad menjawab pula dengan menggeleng-gelengkan kepala.


“Tapi kami rasa dia orang luar dan dari raut mukanya kami nampak macam penjenayah,” tambahnya.
 
“Memang benar seperti yang dicakapkan oleh kawan saya ni. Kerana takut rahsia terbongkar Abang Bidin telah melarang kami bertiga daripada menghampiri rumah itu.” Ramdan sebaliknya pula menyatakan sokongan dengan apa yang dikatakan oleh Arshad itu.

Serta-merta anggota polis yang berpangkat sarjan itu terdiam seketika sambil memikirkan sesuatu apabila mendengar apa yang dikatakan oleh ketiga-tiga penyiasat remaja yang masih lagi bersekolah menengah itu. Memang benar dan nyata sekarang inilah kumpulan penjenayah yang diminta bantuan oleh Inspektor Aziz dari Ibu Pejabat Polis Kuala Lumpur agar polis Daerah Kuala Pilah mengesan tempat yang dijadikan untuk menyimpan dadah dan senjata api. Anggota polis yang berpangkat sarjan itu kemudiannya lalu menghubungi Inspektor Aziz untuk memberikan maklumat berkenaan kumpulan penjenayah yang sedang dicarinya dan seterusnya ditumpaskan. Sebaik-baik sahaja menerima maklumat yang disampaikan oleh anggota polis yang berpangkat sarjan dari Ibu Pejabat Polis Daerah Kuala Pilah itu Inspektor Aziz pantas memanggil Sarjan Ramli ke biliknya. 

“Suruh semua anggota kita untuk bersiap pergi ke Kuala Pilah sekarang ni juga. Kita dah dapat maklumat tempat Rony menyimpan dadah dan senjata api. Dia dan kawan-kawannya turut dipercayai kini sedang berada di sana!” arahnya pada Sarjan Ramli.


“Baik tuan!” angguk Sarjan Ramli sambil berdiri tegak sebagai tanda menurut perintah yang dikeluarkan oleh ketuanya itu.


Setibanya di Kuala Pilah Inspektor Aziz bersama dengan anggota-anggota polis yang dibawanya lalu pergi terlebih dahulu ke ibu pejabat polis. Anggota polis yang berpangkat sahaja itu lalu memberikan maklumat tentang tempat yang dijadikan oleh Rony bersama dengan ahli-ahli kumpulannya untuk menyembunyikan dadah dan senjata api. Setelah memperolehi maklumat itu Inspektor Aziz pun bergerak bersama-sama dengan anggota-anggota polis termasuk dari Ibu Pejabat Polis Daerah Kuala Pilah serta Maizan, Ramdan dan Arshad ke rumah banglo lama di atas bukit itu. Inspektor Aziz meminta bantuan ketiga-tiga sahabat itu untuk menunjukkan jalan ke rumah yang dijadikan tempat persembunyian oleh ketiga-tiga penjenayah yang selama ini menjadi buruan pihak polis. Sampai sahaja di rumah tersebut seperti biasa Inspektor Aziz mengingatkan anggota-anggota polis yang menyertai operasi ini agar berhati-hati memandangkan ketiga-tiga penjenayah yang sedang berada dalam rumah ini adalah bersenjata dan bertindak mengikut arahan yang diberikannya.

Manakala tiga sekawan itu dinasihatkan agar tidak berada berdekatan dengan rumah ketika pasukan membuat serbuan kerana bimbang penjenayah-penjenayah tersebut akan bertindak balas dengan senjata yang ada pada mereka. Maka dikhuatiri akan terkena peluru sesat sekiranya berlaku tembak-menembak antara pasukan polis dengan penjenayah-penjenayah tersebut. Maizan, Ramdan dan Arshad mendengar nasihat yang diberikan oleh Inspektor Aziz itu dengan bersembunyi di balik semak-samun yang tidak jauh daripada kawasan rumah banglo itu.


Kehadiran pasukan polis yang diketuai oleh Inspektor Aziz mengepung seluruh kawasan rumah itu tidak diketahui dan dikesan oleh Rony, Topan dan Yazid. Sebaliknya mereka bergilir-gilir memukul dan membelasah Bidin yang diikat pada tiang yang terdapat di dalam rumah ini. Sampai naik lebam muka Bidin dan kedengaran bunyi nada suaranya yang lemah merayu pada ketiga-tiga penjenayah itu agar berhenti daripada menyeksanya kerana tidak tahan lagi menahan kesakitan yang teramat sangat rasanya. Namun dasar tidak berhati perut dan berperikemanusiaan Bidin terus dipukul dan diseksa dengan sekuat-kuatnya oleh Rony.


“Sebab kaulah aku dapat susah dan kau mesti terima akibatnya apabila menyusahkan aku. Mengerti!” Rony terus melepaskan tumbukan ke muka Bidin dengan rasa penuh marah dan geram sambil membeliakkan kedua-dua belah matanya serta menggertap erat giginya.


Bidin hanya mampu mengerang menahan kesakitan akibat daripada tumbukan yang dilepaskan oleh Rony itu ke mukanya. Tak lama kemudian kedengaran suara Inspektor Aziz melalui corong pembesar suara yang meminta supaya Rony dan dua orang ahli kumpulannya itu menyerah diri. Sambil anggota-anggota polis yang lain kelihatan bersedia menghalakan senjata ke arah rumah yang menjadi tempat persembunyian ketiga-tiga penjenayah yang merbahaya itu untuk menghadapi sebarang kemungkinan dan tindak balas daripada mereka. Rony, Yazid dan Topan kemudiannya saling berpandangan apabila menyedari kehadiran polis untuk memberkas mereka. Tanpa berlengah lagi mereka memegang senjata dan mengambil tempat untuk menghadapi pasukan polis yang agak ramai jumlahnya berbanding dengan mereka yang hanya bertiga sahaja.


“Kita tentang mereka habis-habisan lepas tu kita bunuh Bidin jahanam ni. Sebab dialah polis tahu tempat ni dan menjadikan kita jadi susah. Lepas dia orang semua ni dah mampus kita tinggalkan tempat ni lari ke sempadan Siam!” kata Rony pada dua orang yang menjadi konconya itu.


Topan dan Yazid menurut sahaja apa yang dicadangkan oleh Rony itu yang kemudiannya menyahut dengan mencabar polis tidak mahu menyerah diri. Rony kemudiannya lalu mengarahkan tembakan ke arah pasukan polis yang telah mengepung kawasan bahagian depan rumah banglo lama yang terletak di atas bukit itu. Maka kedengaranlah bunyi tembakan yang saling balas-membalas antara pasukan polis dengan kumpulan penjenayah yang diketuai oleh Rony. Namun begitu setiap tembakan yang dilepaskan oleh Rony dan dua orang ahli kumpulannya dapat dielak oleh pasukan polis begitu dengan Rony, Topan dan Yazid dapat mengelak tembakan yang dihalakan oleh pasukan polis ke arah mereka yang berada di dalam rumah itu.


Sementara itu Maizan, Ramdan dan Arshad meninjau dan melihat drama tembak-menembak antara pasukan polis yang diketuai oleh Inspektor Aziz dengan ketiga-tiga penjenayah itu melalui mendongakkan kepala tinggi sedikit di celah-celah semak samun tempat mereka bersembunyi. Setelah sekian lama berbalas-balas tembakan akhirnya ketiga-tiga penjenayah itu menemui ajal juga di tangan pihak polis bertepatan dengan pepatah Melayu sepandai-pandai tupai melompat akhirnya jatuh ke tanah juga. Maka berakhirlah riwayat Rony, Topan dan Yazid penjenayah yang paling merbahaya kerana kekejaman yang telah dilakukan terhadap mangsa-mangsa yang dirompak dan disamun oleh mereka sehingga dikehendaki dan menjadi buruan pihak polis sejak sekian lama. Manakala Bidin yang cedera teruk akibat dipukul dan dibelasah oleh Rony dan ahli-ahli kumpulannya segera dikejarkan oleh pihak polis ke hospital dengan bantuan ambulans.


Dengan tumpasnya Rony bersama dengan dua orang anggota kumpulannya maka semua misteri yang selama ini menyelubungi rumah banglo lama di atas bukit itu maka terjawablah sudah. Dakwaan orang-orang kampung bahawa rumah itu adalah berhantu dan berpuaka adalah tidak benar dan hanya ibarat cerita rekaan dan dongeng semata-mata. Ini disahkan sendiri oleh Inspektor Aziz yang berjumpa dengan Maizan, Ramdan dan Arshad pada keesokan harinya di Ibu Pejabat Polis Daerah Kuala Pilah sebelum pulang semula ke Kuala Lumpur.


“Pihak polis merakamkan setinggi-tinggi rasa penghargaan dan terima kasih kepada kamu bertiga. Di atas kerjasama dan bantuan yang telah kamu berikan sehingga tumpasnya kumpulan penjenayah yang paling merbahaya dan amat dikehendaki oleh pihak polis ini,” ucap Inspektor Aziz.


“Bagi kami itu sudah menjadi tanggungjawab kami walaupun masih bersekolah lagi untuk bersama-sama membantu dan berganding bahu dengan pihak polis bagi membanteras kegiatan jenayah di negara ini.” Jawapan yang diberikan oleh Maizan.


“Baguslah kalau macam tu!” Inspektor Aziz mengangguk-anggukkan kepala.


“Kalau ramai remaja yang mempunyai rasa tanggungjawab dan sikap seperti kamu bertiga ini saya yakin kadar jenayah di negara ini dapat dikurangkan. Sepertimana yang telah ditetapkan oleh Yang Amat Berhormat Perdana Menteri dalam Bidang Keberhasilan Utama Negara atau terkenal dengan singkatan NKRA,” dia menambah lagi.


“Jenayah membawa padah, tuan. Kalau tak dicegah buruk padahnya pada masyarakat dan negara,” sampuk Arshad pula dengan tiba-tiba.


“Memang benar sekali dengan apa yang awak katakan tu. Saya benar-benar gembira dan bangga dengan awak bertiga. Dalam usia muda remaja begini awak sudah mempunyai kesedaran dan semangat untuk bekerjasama dan membantu pihak polis untuk menghapuskan jenayah,” Inspektor Aziz sebaliknya membalas apa yang dikatakan oleh Arshad itu dengan kata-kata pujian.


“Kadar jenayah di kalangan remaja juga pada hari ini semakin meningkat dan membimbangkan,” Ramdan mencelah.


“Semuanya ini berpunca daripada pengaruh rakan-rakan sebaya yang terlibat dengan jenayah dan tiada didikan agama daripada ibu bapa. Maka mudahlah mereka terlibat dengan kegiatan jenayah sedangkan tenaga mereka amat diperlukan pada masa depan oleh agama, bangsa dan negara. Tapi saya yakin macam yang saya katakan tadi kalau ramai remaja yang bersemangat dan mempunyai kesedaran yang tinggi macam awak bertiga kadar jenayah di kalangan remaja bukan sahaja dapat dikurangkan malahan dihapuskan sama sekali,” balas Inspektor Aziz.


“Insya-Allah, tuan!” angguk Maizan pula dengan pantas.


“Kami bertiga akan sentiasa menjalinkan kerjasama dan menghulurkan bantuan kepada pihak polis untuk membanteras jenayah,” janjinya pada Inspektor Aziz.


“Alhamdulillah!” sambut Inspektor Aziz pula dengan rasa penuh gembira apabila mendengar kata-kata yang diluahkan oleh Maizan itu.


“Saya doakan moga apa yang awak bertiga hasratkan itu akan tercapai dan berjaya dilaksanakan sepenuhnya demi melihat negara ini bebas daripada jenayah,” dia berkata lagi.


Ramdan kemudiannya dengan tiba-tiba lalu menukar tajuk perbualan yang hangat membincangkan tentang kadar jenayah di negara ini kepada untuk mendapatkan kepastian sama ada rumah banglo lama di atas bukit itu yang menjadi markas Rony dan kumpulannya untuk menyimpan dadah dan senjata api itu benar-benar berpuaka atau sebaliknya.


“Tuan boleh saya bertanya?” dia menyoal sambil memandang tepat wajah Inspektor Aziz.


“Boleh! Apa dia?” ujar Inspektor Aziz pula sebaliknya.


“Benarkah rumah tu berhantu?” tanya Ramdan.


“Itu semua adalah tahyul dan karut,” Inspektor Aziz memberikan jawapan pada pertanyaan yang dikemukakan oleh Ramdan itu.


“Maksud, tuan?” Arshad bagaikan tidak sabar-sabar lagi pantas mencelah untuk mengetahui dengan lebih lanjut apa yang dikatakan oleh pegawai polis yang berpangkat inspektor itu.


“Sebenarnya hantu yang kamu bertiga maksudkan itu adalah Bidin,” tambah Inspektor Aziz lagi.


Ketiga-tiga sahabat itu lantas terperanjat sebaik-baik sahaja pegawai polis yang berpangkat inspektor itu menyebut nama orang yang mereka kenali itu.


“Bidin!” sahut Maizan, Ramdan dan Arshad serentak.


“Ya!” Inspektor Aziz membalas dengan mengangguk-anggukkan kepala.


“Dia menyamar sebagai lembaga yang dikatakan menghuni rumah itu seperti yang didakwa oleh orang-orang kampung. Dengan tujuan untuk menakut-nakutkan supaya tidak menghampiri dan memasuki rumah itu dan seterusnya mengetahui rahsia yang tersembunyi dalam rumah itu. Ini semua adalah diarahkan oleh Bidin sepertimana yang telah diceritakannya kepada pihak polis sewaktu kami mengambil keterangannya di hospital pagi tadi,” dia menjelaskan kepada ketiga-tiga penyiasat muda itu.


“Kami memang dah agak tuan yang dia menyimpan rahsia terhadap rumah banglo lama itu. Dia pernah mengugut dan menghalau kami supaya jangan mendekati kawasan rumah tu macam mana dengan keadaannya?” Maizan bersuara.


“Dia berada dalam keadaan baik dan akan dibenarkan keluar daripada hospital dalam beberapa hari lagi. Namun kami akan tahan dia kerana terlibat bersama-sama dengan Rony dan ahli-ahli kumpulannya dalam kegiatan jenayah ini,” ujar Inspektor Aziz mengakhiri perbualannya dengan ketiga-tiga sahabat itu.


Inspektor Aziz kemudiannya lalu memohon diri untuk pulang semula ke Kuala Lumpur sambil bersalaman dengan Maizan, Ramdan dan Arshad kerana banyak lagi tugas yang perlu dilakukan. Sebaik-baik sahaja Inspektor Aziz bersama dengan anggotanya meninggalkan Ibu Pejabat Polis Daerah Kuala Pilah ketiga-tiga sahabat itu pun mengatur langkah pulang ke rumah masing-masing. Bersama dengan rasa gembira yang bukan kepalang kerana berjaya membantu pihak polis menumpaskan satu kegiatan jenayah sindiket pengedaran dadah dan senjata api dengan menjadi sebuah rumah banglo lama yang terletak di atas bukit di kampung mereka sebagai tempat untuk menyimpan barang-barang tersebut yang salah di sisi undang-undang negara.

